
Útdráttur
Markmið þessa verkefnis var að meta samkeppnishæfni Austur-Húnavatnssýslu og skoða núverandi stöðu héraðsins með tilliti til efnahagslegra þátta, stöðu nýsköpunar og umhverfismála. Unnið var með kenningar og líkön dr. Michael E. Porter auk þess sem umhverfisvísum var bætt við mælikvarða hans. Annað markmið verkefnisins var að kanna væntingar stjórnenda í atvinnulífi og stjórnsýslu til Vaxtarsamnings Norðurlands vestra og viðhorf þeirra til stöðu og styrks Austur-Húnavatnssýslu.
Gerð var eigindleg rannsókn þar sem tekin voru viðtöl við átta stjórnendur í Austur-Húnavatnssýslu til að dýpka þekkingu rannsakanda á viðfangsefninu og fá fram þeirra sýn á umhverfi og stöðu mála í sýslunni, sem og væntingar þeirra til vaxtarsamnings og samvinnu á svæðinu. Einnig var unnið með talnagögn við mat á stöðu svæðisins.  

Helstu niðurstöður rannsóknarinnar voru þær að samkeppnishæfni Austur-Húnavatnssýslu felist nú um stundir einkum í möguleikum til landbúnaðar og matvælaframleiðslu sem og uppbyggingu ferðaþjónustu á svæðinu. Allir þessir þættir fela í sér landnýtingu í einhverri mynd og einnig njóta þeir ágætrar staðsetningar sýslunnar og þægilegrar fjarlægðar frá mörkuðum. Grundvallar framleiðsluþættir eru að mestu leyti til staðar á svæðinu til að styðja þessa starfsemi. Þróaða framleiðsluþætti skortir til að ná samkeppnisforskoti á öðrum sviðum. Samkeppni á heimamarkaði er lítil og stuðningsgreinar eru slakar eða ekki til staðar í öðrum atvinnugreinum. 

Samstöðuleysi og hrepparígur veikir héraðið og sameining allra sveitarfélaganna í sýslunni virðist vera brýnt hagsmunamál fyrir héraðið. Auðæfi og styrkur Austur-Húnavatnssýslu liggja í landinu; víðáttu, landgæðum og hreinleika og þar með góðum möguleikum til eflingar matvælaframleiðslu og uppbyggingar ferða​þjónustu. Einnig er lega héraðsins góð með tilliti til sóknar á fiskimið og fjarlægða við stór markaðssvæði. Héraðsbúar gera sér ekki glæstar vonir um árangur af Vaxtarsamningi Norðurlands vestra. 

Ég þakka leiðbeinanda mínum fyrir að halda mér við efnið og vísa mér inn á beinu brautina jafnharðan og ég skeiðaði útaf. Slíkur stuðningur er mikilvægur. Ekki síður vil ég þakka öllum viðmælendum mínum í Austur-Húnavatnssýslu sem tóku mér afar vel og veittu mér af tíma sínum og viskubrunni. 

Reykjavík, í janúar 2007 

Ólína Þóra Friðriksdóttir
Efnisyfirlit

71
Inngangur


92
Um samkeppnishæfni og samvinnu


92.1
Samkeppnishæfni


112.2
Efnahagsleg frammistaða svæða


132.2.1
Mælikvarðar Porters


132.2.2
Aðrir áhrifaþættir


142.2.3
Umhverfismál og umhverfisvísar


172.2.3.1
Umhverfisvísar


182.2.4
Mælikvarðar – þrjár víddir


192.3
Samkeppnishæfni svæða – Demantslíkan Porters


212.3.1
Framleiðsluskilyrði


212.3.1.1
Mannauður


212.3.1.2
Áþreifanlegar auðlindir


212.3.1.3
Þekkingarverðmæti


212.3.1.4
Fjármagn


222.3.1.5
Innra skipulag


232.3.2
Skilyrði staðbundinnar eftirspurnar


232.3.3
Samkeppni við skylda starfsemi og stuðningsgreinar


252.3.4
Stefna fyrirtækja, uppbygging og samkeppni


262.3.4.1
Markmið


272.3.5
Tækifæri


272.3.6
Stjórnvöld


282.4
Klasar – og hlutverk samvinnu í efnahagslífi svæða


282.4.1
Klasar


302.4.2
Önnur samvinnuform


312.4.3
Samband aðila í samvinnu


322.4.4
Margvísleg form samvinnu


332.4.4.1
Samvinnunet


352.4.4.2
Bandalög


363
Byggðarannsóknir og svæðaskipting Íslands


404
Aðferðafræði


404.1
Rannsóknaraðferðir


414.2
Rannsóknin


424.3
Gagnasöfnun


434.4
Viðmælendur


455
Samkeppnishæfni Austur-Húnavatnssýslu


455.1
Austur-Húnavatnssýsla


475.1.1
Austur-Húnavatnssýsla í tölum


505.1.2
Efnahagsleg frammistaða


525.1.3
Staða nýsköpunar


545.1.4
Umhverfismál og sjálfbær þróun


575.2
Greining samkvæmt Demanti Porters


575.2.1
Framleiðsluskilyrði


575.2.1.1
Mannauður


585.2.1.2
Áþreifanlegar auðlindir


595.2.1.3
Þekkingarverðmæti


605.2.1.4
Fjármagn


615.2.1.5
Innra skipulag


635.2.2
Eftirspurnarskilyrði


645.2.3
Skyld atvinnustarfsemi og stuðningsgreinar


655.2.4
Stefna fyrirtækja, uppbygging og samkeppni


655.2.5
Tækifæri


665.2.6
Stjórnvöld


675.3
Aðrir áhrifaþættir – viðhorf og væntingar


675.3.1
Viðhorf héraðsbúa – staða og styrkur Austur-Húnavatnssýslu


735.3.2
Vaxtarsamningar


755.3.3
Vaxtarsamningur Norðurlands vestra


786
Niðurstöður


786.1
Núverandi staða – efnahagur, nýsköpun og umhverfismál


796.2
Samkeppnishæfni Austur-Húnavatnssýslu metin


816.3
Staða og styrkur Austur-Húnavatnssýslu


816.4
Væntingar til Vaxtarsamnings Norðurlands vestra


837
Framtíðarumræða


85Viðauki 1: Spurningarammi fyrir viðtöl


86Viðauki 2: Hagstofa Íslands


88Heimildaskrá




Myndayfirlit
Mynd 1. Áhrif skilvirkni, gæða, neytendasvörunar og nýjunga á einingakostnað og verð............
10
19Mynd 2. Mælikvarðar fyrir frammistöðu svæða


20Mynd 3. Demantur Porters.


24Mynd 4. Ítalskir alþjóðlega samkeppnishæfir birgjar fyrir skóiðnaðinn. 


32Mynd 5. Skipulagsheildir og samband við umhverfið.


Mynd 6. Skipting landsins í landshlutakjarna
37 

Mynd 7. Helstu skref eigindlegrar rannsóknar
41
47Mynd 8. Mannfjöldi í Austur-Húnavatnssýslu 1. des. 2005


Mynd 9. Þróun íbúafjölda í Austur-Húnavatnssýslu, miðað við núverandi sveitarfélagaskipan
48
Mynd 10. Aldursdreiding mannfjöldans í Austur-Húnavatnssýslu
48
49Mynd 11. Fjöldi ungra barna í A-Hún. 1. des.2005


50Mynd 12. Fjöldi starfandi í Austur-Húnavatnssýslu árið 2005


Mynd 13. Fjöldi launagreiðenda í A-Hún. árið 2005, eftir atvinnugreinaflokkum 
51
51Mynd 14. Meðalatvinnutekjur í nokkrum landshlutum.


53Mynd 15. Þróun í fjölda umsókna um einkaleyfi, skráningu vörumerkja og hönnunarumsóknir á árunum 2001-2006.


60Mynd 16. Fjöldi nemenda í háskóla með lögheimili í A-Hún. á árunum 2001-2005.




Töfluyfirlit
13Tafla 1. Mælikvarðar Porters.


32Tafla 2. Ýmis samvinnuform.


43Tafla 3. Viðmælendur.


52Tafla 4. Atvinnuþátttaka og meðaltalsatvinnuleysi á völdum landsvæðum árið 2005.


54Tafla 5. Nýskráningar hlutafélaga og einkahlutafélaga á völdum landsvæðum á árunum 2002-2005.




Inngangur

Í Austur-Húnavatnssýslu hefur hallað undan fæti í atvinnu- og búsetuþróun undanfarin ár. Héraðið býr við viðvarandi fólksfækkun og samdrátt í atvinnulífi. Í sýslunni eru nú, árið 2006, fjögur sveitarfélög með samtals tæplega 2.000 íbúa. Hvorki sveitarfélögin eða héraðið í heild hafa mótað sér sameiginlega framtíðarstefnu eða heildarsýn í öðrum málum en skipulagsmálum. Það er því full ástæða til að vinna heildstæða greiningu á svæðinu sem nýst getur héraðsbúum við framtíðarstefnumótun. Ástæðan fyrir því að þetta ákveðna svæði var valið er sú að rannsakandi er sjálf heimasæta norðan úr Blöndudal, þekkir því til í sýslunni og hefur sterkar taugar til Austur-Húnavatnssýslu. 

Markmið verkefnisins er að meta samkeppnishæfni svæðisins og skoða núverandi stöðu þess með tilliti til efnahagslegra þátta, nýsköpunar og stöðu umhverfismála. Einnig að kanna væntingar stjórnenda úr atvinnulífi og stjórnsýslu til Vaxtar​samnings Norðurlands vestra og viðhorf þeirra til stöðu og styrks Austur-Húnavatnssýslu. 

Rannsóknarspurningar eru svohljóðandi
1. Hvernig er samkeppnishæfni Austur-Húnavatnssýslu háttað?

2. Hver eru viðhorf héraðsbúa til stöðu og styrkleika svæðisins?

3. Hverjar eru væntingar héraðsbúa til Vaxtarsamnings Norðurlands vestra?

Annað markmið með vinnslu verkefnisins er að það verði innlegg í umræðu og íhugun um framtíðarsýn, atvinnusköpun og næstu skref í framþróun samfélagsins í Austur-Húnavatnssýslu. Auk þess að það verði þess hvetjandi að fram fari virk umræða um stöðu héraðsins meðal íbúa þess. Verkefnið getur haft gildi fyrir atvinnulíf og stjórnsýslu á svæðinu, sem og héraðsbúa alla. 

Í ritgerðinni er gerð grein fyrir þeim kenningalegu forsendum sem liggja að baki rannsókninni. Kenningar hagfræðingsins dr. Michael E. Porter liggja til grundvallar þeirri greiningu sem unnin er á Austur-Húnavatnssýslu í þessari ritgerð. Fjallað er um skýrslu Porters og samstarfsmanna hans um samkeppnis​hæfni dreifbýlissvæða í Bandaríkjum Norður Ameríku, þar sem þau setja fram mælikvarða til að meta efnahagslega frammistöðu og stöðu nýsköpunar á ákveðnum svæðum. Áfram er haldið með kenningar Porters og er Demantslíkan hans skýrt. Demantslíkanið kom Porter fram með í bók sinni The Competitive Advantage of Nations árið 1990, en líkanið má einnig nota til að meta samkeppnishæfni minni landsvæða eins og gert er í þessu verkefni. Porter skýrði hugmyndina um klasa í tengslum við samkeppnishæfni þjóða, en klasar virðast vera afar mikilvæg fyrirbæri í efnahagslífi þeirra þjóða og svæða sem Porter og félagar hafa rannsakað. Á þeim svæðum sem komið hefur verið auga á klasamyndun virðist efnahagslífið vera með hvað mestum blóma og samkeppnis​hæfni fyrirtækja, lífskjör og lífsskilyrði hvað best. Í þessari ritgerð er farið lauslega yfir þá hugmyndafræði. Auk fræða Porters er umfjöllun um umhverfismál og umhverfisvísa, auk þess sem rætt er um fyrri byggðarannsóknir og svæðaskiptingu landsins. Einnig er fjallað um rannsóknaraðferðir og þá aðferð sem beitt var við rannsóknina.
Ritgerðin hefst á kafla um samkeppnishæfni og samkeppnisforskot og þá tekur við umfjöllun um stöðu dreifbýlissvæða miðað við efnahagslega frammistöðu, stöðu nýsköpunar og stöðu umhverfismála. Þá er Demantslíkan Porters skýrt og því næst er fjallað um hlutverk samvinnu í efnahagslífi svæða með áherslu á hugmyndina um klasa. Einnig eru önnur form samvinnu skoðuð. Kafli um fyrri byggðarannsóknir er næstur og þá tekur við kafli um aðferðafræði þar sem rannsóknarsniði, gagnaöflun og vinnslu rannsóknarinnar er lýst. Á eftir aðferðafræðinni hefst rannsóknin sjálf og er þar leitast við að meta stöðu Austur-Húnavatnssýslu með tilliti til efnahagslegrar frammistöðu, stöðu nýsköpunar og frammistöðu í umhverfismálum. Þá tekur við greining með Demantslíkani Porters. Því næst eru viðhorf viðmælenda til stöðu og styrks sýslunnar rædd og þar á eftir er fjallað um væntingar til Vaxtarsamnings Norðurlands vestra. Loks eru niðurstöður dregnar og lokaorð rituð. 
Um samkeppnishæfni og samvinnu
Í þessum kafla verður farið yfir þær kenningalegu forsendur sem ritgerðin byggir á. Fyrst verður fjallað um samkeppnishæfni og samkeppnisforskot. Þá verður vikið að mati á stöðu dreifbýlissvæða miðað við efnahagslega frammistöðu, stöðu nýsköpunar og stöðu umhverfismála. Því næst veður Demantslíkan Porters skýrt og loks verður farið yfir hlutverk samvinnu í efnahagslífi svæða, þar sem klasar og önnur samvinnuform verða skoðuð. 
Samkeppnishæfni

Efnahagsleg þróun landsvæða víða um heim hefur verið á þann veg að bilið milli borgarsamfélaga og dreifbýlis virðist sífellt breikka, þrátt fyrir viðleitni ráðandi aðila til að efla dreifbýlissamfélögin. Byggðaþróun á Íslandi er engin undantekning og eins og kunnugt er hefur höfuðborgarsvæðið og nágranna​byggðirnar eflst mikið á undanförnum árum og áratugum, á meðan dreifbýl svæði á landsbyggðinni hafa farið halloka í samkeppninni um fólk og fyrirtæki. Segja má að stórum hluta geti verið um eðlilega þjóðfélagsþróun að ræða þar sem stöðugt verður minni mannaflaþörf í frumframleiðslugreinum og þjónustugreinar eflast til muna. 

Dreifbýlissvæðin standa því frammi fyrir því verkefni að styrkja stöðu sína á sem áhrifaríkastan hátt til geta bætt og viðhaldið aðlaðandi umhverfi og skilyrðum fyrir íbúa og atvinnulíf. Til þess að það geti orðið þurfa margir þættir að spila saman. Grunnþjónusta sem í boði er verður að standast samanburð við það sem gerist annarsstaðar. Félagsleg tengsl þurfa að vera fyrir hendi og síðast en ekki síst þarf staða efnahagslífsins á svæðinu að vera með þeim hætti að fólk og fyrirtæki vilji búa og starfa á svæðinu. Með öðrum orðum; svæðin þurfa að vera samkeppnishæf og fær um að laða að sér starfsemi fyrirtækja og fá með þeim innspýtingu í efnahagslífið. Það er mikil áskorun sem sveitarstjórnarfólk og aðrir ábyrgir aðilar standa frammi fyrir, að skapa það góðar aðstæður í héraði að fyrirtæki kjósi að starfa þar, þau nái góðri framleiðni og geti viðhaldið henni til hagsbóta fyrir alla aðila. Að velta fyrir sér samkeppnishæfni svæðisins frá sjónarhóli fyrirtækjanna er nauðsynlegt fyrir sveitarstjórnarfólk og íbúa, sem í sameiningu þurfa að ákveða hvernig þau vilja sjá sitt svæði í framtíðinni og hvaða leiðir þau ætla að fara til að ná þeim markmiðum sem stefnt er að. 
Samkeppnishæfni fyrirtækja felst í hæfileika þeirra til að framleiða réttu vörurnar og þjónustuna, í réttum gæðum, á réttu verði, á réttum tíma. Það er, að mæta þörfum viðskiptavinarins af meiri hagkvæmni og á árangursríkari hátt en önnur fyrirtæki gera. 

Samtals

Segja má að fyrirtæki hafi samkeppnis​forskot ef hagnaður þess er hærri en meðaltals​hagnaður í starfsgreininni. Það eru fjórir þættir sem byggja upp samkeppnis​forskot; gæði, skilvirkni, nýjungar og neytendasvörun. (Hill og Jones, 2001). Við mikil gæði eykst virði vöru í hugum neytenda og einnig geta aukin gæði leitt til aukinnar skilvirkni í framleiðslu. Nýjungar geta orðið til við gerð vöru, framleiðslu​ferli, stjórnunarkerfi, skipulagsgerð og stefnu innan fyrirtækja. Ef fyrirtæki getur byggt samkeppnisforskot sitt á nýsköpun þá hefur það tækifæri til að byggja upp sterkt vörumerki sem gerir öðrum fyrirtækjum erfiðara að líkja eftir. Til að ávinna sér samkeppnis​forskot með neytendasvörun verða fyrirtæki að þekkja þarfir viðskiptavina sinna betur en samkeppnisaðilarnir og geta fullnægt þörfum þeirra. Ef fyrirtæki nær að ávinna sér samkeppnisforskot með gæðum og nýsköpun þá nær það einnig samkeppnisforskoti með neytendasvörun sem er óaðskiljanlegur hluti þeirra. (Hill og Jones, 2001). 

OECD hefur skilgreint samkeppnishæfni fyrir þjóðir þannig: Geta þjóðar, við frjálsar og sanngjarnar markaðsaðstæður, til að framleiða vörur og þjónustu sem stenst kröfur alþjóðlegs markaðar og jafnframt viðhalda og auka tekjur þjóðarinnar til langs tíma litið. (Thompson og Ward, 2005). 
Þegar rætt er um samkeppnishæfni svæða er varla hægt að einblína annaðhvort á þjóðhagfræðinálgun eða rekstrarhagfræðinálgun, vegna þess að landsvæði er ekki hægt að skilgreina sem samansafn fyrirtækja eingöngu og ekki heldur einfaldlega sem smækkaða útgáfu af heilli þjóð. Hugtakið samkeppnishæfni hefur þannig nokkuð misjafna merkingu eftir því á hvaða stigi því er beitt. Svæðanálgunin er líklega einna erfiðasta og flóknasta stigið sem samkeppnishæfni er skilgreind á. Samkeppnishæfni nær yfir fleira en getuna til að framleiða vörur og þjónustu, en hún nær einnig yfir hefðbundna framleiðslu þætti eins og húsnæði, innra skipulag, samskipti og félagslegt tengslanet. (Thompson og Ward, 2005).

Krugman (1994) er ekki þeirrar skoðunar að þjóðir keppi hver við aðra eins og stórfyrirtæki og álítur að þráhyggjan um samkeppnishæfni sé ekki aðeins röng, heldur hættuleg, því hún hafi slæm áhrif á stefnu þjóða og ógni efnahagskerfi heimsins. Hann heldur því fram að með því að einblína á samkeppnishæfi þá leiði það beint og óbeint til slæmrar stefnu í efnahagsmálum, bæði landsbundinnar og alþjóðlegar, hvort heldur er í heilbrigðiskerfinu eða í viðskiptum. 

Camagni (2002) fellst ekki á sjónarmið Krugmans og segir umræðu hans um samkeppnishæfni ranga og villandi. Camagni heldur því fram að með auknum alþjóðaviðskiptum séu það ekki aðeins fyrirtæki heldur einnig landsvæði sem í auknum mæli lenda í samkeppni sín á milli. Ólíkt þjóðum, þá keppa borgir og svæði á alþjóðlegum markaði um vörur og framleiðsluþætti á grundvelli fullkominna yfirburða frekar en hlutfallslegra yfirburða. Ekkert svæði er því öruggt um sína stöðu á alþjóðamarkaði, hver svo sem frammistaða þess hefur verið fram að þeim tíma. Samkeppnishæfni er landsvæðum gríðarlega mikilvæg til að tryggja stöðugleika í atvinnu, vaxandi velmegun og lífskjör. 

Efnahagsleg frammistaða svæða

Hagfræðingurinn Dr. Michael E. Porter hefur á síðustu árum og áratugum verið leiðandi í fræðilegri umræðu um stjórnun, samkeppnishæfni og stefnumótun. Við Harvard háskóla er starfrækt stofnun um stefnumótun og samkeppnishæfni, Institute for Strategy and Competitiveness, sem Dr. Porter stýrir. Stofnun Porters er ætlað að vinna áfram með rannsóknir á þeim grunni sem hann er frumkvöðull að. (www.isc.hbs.edu). Porter hefur sett fram viðurkennd líkön sem notuð eru við greiningar í viðskiptalífinu og hjá opinberum aðilum um allan heim. Þeirra þekktust eru líklega Fimm krafta líkanið (Porter, 1980) og Virðiskeðjan (Porter, 1985), auk Demantslíkans Porters (Porter, 1990). 
Í rannsóknum sínum beinir Porter sjónum að samkeppnishæfni fyrirtækja og svæða og mikilvægi þess að móta sér sérstöðu, sé ekki hagrætt og keppt í verðum eða með fókus á ákveðin markaðshluta. 

Dr. Porter og samstarfsfólk hans hefur rannsakað samkeppnishæfni landa og svæða og mótað einskonar ramma um svæðarannsóknir byggðar á kenningum Porters. Í skýrslu þeirra (Porter, Ketels, Miller og Bryden, 2004) um samkeppnis​hæfni dreifbýlissvæða í Bandaríkjum Norður Ameríku er settur rammi um mat á efnahagslegri frammistöðu svæða og mælikvarðar settir fram, sem annarsvegar mæla núverandi efnahagslega frammistöðu og hinsvegar nýsköpun á svæðinu. Aðstæður eru vitaskuld um margt ólíkar í Bandaríkjunum og á Íslandi en sama þróunin hefur engu að síður orðið á báðum stöðum, það er að dreifbýlið á undir högg að sækja og borgarsamfélögin eflast. 
Samkvæmt Porter o.fl. (2004) ákvarðast lífskjör á ákveðnum svæðum af framleiðni efnahagslífsins. Framleiðnin er mæld með virði vara og þjónustu á hverja einingu vinnuafls, fjármagns, og náttúruauðlinda sem nýttar eru. Framleiðnin ákvarðar annarsvegar hvaða laun er hægt að greiða og viðhalda til langs tíma litið og hinsvegar arðsemi fjárfestinga á svæðinu, en þetta eru tveir helstu þættirnir sem ákvarða tekjur á hvern íbúa. Aðrar tekjur, eins og til dæmis millifærslur og niðurgreiðslur, endurspegla samkvæmt þessari nálgun ekki efnahagslega frammistöðu svæða. Á sama hátt ákvarðar samkeppnishæfni svæðis ekki fjölda opinberra starfa. Við efnahagslega greiningu beinir Porter sjónum að starfsemi í einkageiranum. Aðferðin er ólík sumum öðrum greiningaraðferðum, sem gera ekki greinarmun á tegund atvinnu og tekna og undanskilja ekkert. 
Framleiðni er ekki aðeins háð rekstrarhagkvæmni við venjulega framleiðslu, heldur einnig virði þeirrar vöru eða þjónustu sem fyrirtæki á svæðinu geta framleitt, mælt með þeim verðum sem þau geta boðið. Helsta áskorun svæðis er að skapa þær aðstæður sem þarf til að gera fyrirtækjum kleift að starfa til að ná hárri framleiðni og viðhalda vexti hennar. 
Það þarf að mæla efnahagslega frammistöðu svæða með fjölbreyttum mælikvörðum til að meta núverandi velmegun, framleiðni og möguleika til aukinnar framleiðni í framtíðinni. Sjálfbær lífskjör má mæla með því að skoða vöxt meðallauna og hlutfall atvinnulausra. Framfærslukostnaður hefur einnig áhrif á lífskjör, en oftast er hann lægri á dreifbýlum svæðum. 

Til að viðhalda á sjálfbæran hátt velmegun og framleiðni og halda uppi launum í þróuðum hagkerfum þarf svæði að búa yfir hæfni til að skapa frjóan jarðveg fyrir frumkvæði og nýsköpun – og geta gert að söluvöru. Fjöldi einkaleyfaskráninga, fjöldi nýrra fyrirtækja og ráðstöfun áhættufjármagns gefa vísbendingar um möguleika nýsköpunar á svæðinu. (Porter o.fl., 2004).
1.1.1 Mælikvarðar Porters

Samkvæmt framansögðu eru settir fram í skýrslunni nokkrir mælikvarðar sem nota má til að meta frammistöðu svæða og möguleika þeirra til framfara. Sjá töflu 1. Ekki er víst að allsstaðar sé hægt að nálgast gögn fyrir alla þessa mælikvarða fyrir öll svæði. Eru þeir þá undanskildir og skoðuð þau gögn sem hægt er að nálgast og aðrir mælikvarðar ná yfir. (Porter o.fl., 2004).
	Núverandi efnahagsleg frammistaða

	Staða nýsköpunar 

	· Atvinna / fjölgun atvinnutækifæra

· Atvinnuþátttaka

· Hlutfall atvinnulausra

· Meðallaun / vöxtur meðallauna

· Framfærslukostnaður

· Hlutfall fátækra (undir fátækramörkum)

· Brúttó framleiðsla svæðis pr. vinnandi mann

· Útflutningshlutfall svæðis (árlegur vöxtur útflutnings)

· Fjárfesting í viðskiptalífinu á svæðinu
	· Einkaleyfi / fjölgun skráðra einkaleyfa
· Áhættufjárfestingar

· Ný fyrirtæki / fjölgun nýrra fyrirtækja

· Fyrirtæki í örum vexti

· Innborgað hlutafé pr. 1000 fyrirtæki


Tafla 1. Mælikvarðar Porters. 
(Porter o.fl., 2004).
Markmið Porters og félaga með skýrslunni um samkeppnishæfni dreifbýlissvæða (Porter o.fl., 2004) var að stuðla að nýrri nálgun á efnahagslega stefnu Bandaríkjanna gagnvart dreifbýlissvæðum og hvetja til nýrra rannsókna og frumkvæðis til að efla stöðu dreifbýlla svæða í Bandaríkjum Norður Ameríku. 

1.1.2 Aðrir áhrifaþættir
Ýmsir aðrir þættir hafa verið skoðaðir þegar rætt er um framtíð byggðarlaga á Íslandi. Það sem meðal annars er talið skipta miklu máli er nálægð svæða við sterka byggðarkjarna, dulin búseta og væntingar heimamanna og annarra um starfsemi á svæðinu. (Grétar Þór Eyþórsson og Vífill Karlsson, 2006).
Stærðarhagkvæmni þéttbýlis hefur samkvæmt því mikil áhrif á framtíð þeirrar byggðar og einnig nágrannasvæða, eins og vöxtur byggðar á Suðvesturlandi í nágrenni Reykjavíkur sýnir. Með dulinni búsetu er átt við dvöl í frístundabyggð og jafnvel fjarbúð, en töluverður fjöldi fólks á höfuðborgarsvæðinu til dæmis velur sér að eiga annað heimili eða dvalarstað fjarri borginni. Frístundadvöl fólks hefur margfeldisáhrif á svæðinu, enda nýtir fólk þjónustu og stundar félagslíf þar. Væntingar geta einnig haft áhrif á samkeppnishæfni og framtíðarhorfur svæða. Langvarandi stöðnun, fólksflótti og hnignun getur leitt til vonleysis og dregur úr frumkvæði og nýsköpun á svæðinu. Við þær aðstæður er talið að mikið átak eða stórt verkefni þurfi til að koma efnahagslífinu af stað aftur. (Grétar Þór Eyþórsson og Vífill Karlsson, 2006). 
Íbúafjöldi, þróun íbúafjölda og meðalaldurs og samsetning mannfjöldans skiptir vitaskuld máli þegar horft er til framtíðar og samkeppnishæfni metin. Þjóðin er að eldast og í náinni framtíð verða því hlutfallslega færri á vinnumarkaði en nú er. 
Menntunarstig er mikilvægur þáttur til að varpa ljósi á stöðu framleiðsluþátta innan svæða. Gagnlegt er að gera sér grein fyrir sókn íbúa í menntun, til dæmis með því að skoða fjöldi háskólanema með lögheimili í héraði sem hlutfall af íbúafjölda. 

Einnig hefur verið skoðað hvað margir á hverju svæði útskrifast með stúdentspróf. (Ívar Jónsson, 2004)
Hér að framan hefur verið tæpt á helstu breytum sem varða stöðu og framtíðarmöguleika landsbyggðarsvæða á Íslandi. Enn hefur ekki að neinu marki verið fjallað um málefni sem skiptir miklu máli og afar aðkallandi er að vinna að á heimsvísu og varðar lífsgæði, hagvöxt og efnahagslega stöðu alls heimsins strax núna á 21. öldinni. Það eru umhverfismálin í víðum skilningi. Verður nú vikið að þeim. 
1.1.3 Umhverfismál og umhverfisvísar
Umhverfismál verða sífellt fyrirferðarmeiri í umræðunni og mönnum verða æ betur ljós áhrif slæmrar umgengni manna um náttúruna á efnahag heimsins. Umhverfismál eru ekki einkamál stjórnmálamanna og ríkisstjórna, heldur verða fyrirtæki og einstaklingar einnig að bregðast við, og það fyrr en síðar. 
Í október 2006 skilaði hagfræðingurinn Sir Nicholas Stern breskum stjórnvöldum skýrslu sinni um áhrif loftlagsbreytinga á hagkerfi heimsins. Í Morgunblaðinu var birt grein Stern, unnin upp úr niðurstöðum skýrslunnar. Niðurstöður Stern (2006) eru þær að loftslagsbreytingar af manna völdum séu hnattræn ógn við framgang lífs á jörðinni, en enn sé unnt að afstýra helstu hættum. Magn koltvísýrings og annarra gróðurhúsalofttegunda sem safnast fyrir í lofthjúpi jarðar fer sífellt vaxandi, en lífkerfi jarðar taka ekki við allri þeirri losun sem á sér stað á jörðinni. Til að ná ásættanlegum árangri þarf að draga úr losun gróðurhúsalofttegunda á heimsvísu um að minnsta kosti 25% fram til ársins 2050 og síðan að halda áfram og ná minnkun um 80% til að ná stöðugleika. 
Tilfellið er að þeir aðilar sem framleiða gróðurhúsalofttegundir við rafmagnsframleiðslu, við að knýja verksmiðjur, höggva skóga og fljúga í flugvélum eða aka bílum þurfa í dag ekki að greiða fyrir þann skaða sem losun þeirra veldur. Í skýrslu Stern (2006) er lögð áhersla á þrjú grundvallaratriði til að spyrna fótum við þessari neikvæðu þróun. Þau eru að: 1) Hafa áhrif á losun með sköttum og reglugerðum til að þeir sem losi greiði fyrir skaðann sem af því hlýst. 2) Styðja við rannsóknir og nýjungar sem stuðla að nýrri tækni sem hafi minni losun í för með sér. 3) Fjarlægja hindranir sem til staðar eru á sviði hagkvæmrar orkunýtingar og styðja aðgerðir sem miða að því að upplýsa, mennta og hafa áhrif til bóta. 

Verði ekkert að gert mun þróunin halda áfram með bráðnun jökla, hærra hitastigi, mannskæðari illviðrum, lengri þurrkatímabilum, tíðari stórflóðum og hækkandi yfirborði sjávar. Slíkt ástand krefst stóraukinna fórna í formi lífsgæða og manntjóns og mun að lokum hefta hagvöxt. (Stern, 2006).

Hert umhverfislöggjöf getur leitt til nýsköpunar hjá fyrirtækjum, þar sem þau verða að bæta framleiðsluaðferðir sínar til að draga úr kostnaði við framleiðsluna. Þetta leiðir ekki aðeins af sér minni umhverfisáhrif af starfseminni heldur einnig lægri kostnað, bætt gæði framleiðslunnar og aukna samkeppnishæfni. Taka má sem dæmi hollenskan blómaiðnað, en þar urðu hertar umhverfiskröfur til þess að ný aðferð við blómaræktun var þróuð. Útkoman varð minni umhverfismengun, stöðugri framleiðsluskilyrði, betri framleiðslugæði, lægri kostnaður og bætt samkeppnishæfni. (Porter, 1998).

Á Íslandi er samsetning útstreymis gróðurhúsalofttegunda óvenjuleg í samanburði við önnur ríki, þar sem nánast ekkert útstreymi er frá raforkuframleiðslu eða húshitun þar sem endurnýjanleg orka er notuð. Stór hluti útstreymis vegna orkunotkunar hérlendis er frá samgöngutækjum og fiskiskipum og einnig hefur útstreymi frá iðnaðarferlum hlutfallslega mikil áhrif á heildarlosun. (Umhverfisráðuneyti, 2005). 
Umhverfismál verða líklega einna mikilvægustu viðfangsefni stjórnvalda og atvinnulífs á 21. öldinni. Á heimsráðstefnu Sameinuðu þjóðanna í Ríó de Janeiró 1992 skuldbundu aðildarþjóðirnar sig til að framfylgja þeirri stefnumörkun sem þar var sett um sjálfbæra þróun. Þar með var Staðardagskrá 21 orðin staðreynd, sem áætlun sem öllum sveitarstjórnum heimsins er ætlað að vinna að. Staðardagskrá 21 er þannig útskýrð á vef Sambands íslenskra sveitarfélaga: 

Staðardagskrá 21 (Local Agenda 21) er áætlun sem öllum sveitarstjórnum heimsins er ætlað að gera í samræmi við ályktun Heimsráðstefnu Sameinuðu þjóðanna um umhverfi og þróun í Ríó de Janeiró 1992. Nánar tiltekið er hér um að ræða áætlun um þau verk sem vinna þarf í hverju samfélagi um sig til að nálgast markmiðið um sjálfbæra þróun á 21. öldinni, þ.e.a.s. þróun sem tryggir komandi kynslóðum viðunandi lífsskilyrði. Staðardagskrá 21 er með öðrum orðum heildaráætlun um þróun hvers samfélags um sig fram á 21. öldina. Áætlunin snýst ekki eingöngu um umhverfismál í venjulegum skilningi, heldur er henni ætlað að taka jafnframt tillit til efnahagslegra og félagslegra þátta. Í raun og veru er Staðardagskrá 21 fyrst og fremst velferðaráætlun. 
(www.samband.is/dagskra21).
Það eru sveitarfélögin í landinu sem þurfa að móta sér stefnu um sjálfbæra þróun og gera að sjálfsögðum þætti í sínum rekstri. Ágæta skilgreiningu á sjálfbærri þróun er að finna á vef Umhverfisráðuneytis: 
Grunnhugsun sjálfbærrar þróunar er sú að raunveruleg framþróun feli ekki einungis í sér efnahagslegan vöxt. Hagvöxtur einn og sér mæli ekki framþróun. Ekki beri að líta til magns efnahagsvaxtar heldur gæða hans. Framþróun feli í sér að stillt sé saman markmiðum efnahagslegrar þróunar, umhverfislegrar þróunar og félagslegrar þróunar. Þegar þessi markmið fara ekki saman skal leita leiða til þess að hámarka heildarvelferð með því að koma í veg fyrir eða draga úr hugsanlegum neikvæðum áhrifum efnahagsþróunar á umhverfis- og félagslega þróun. Aðgerðir geta einnig verið þess eðlis að þær stuðli að jákvæðri þróun á öllum þessum sviðum samtímis. (www.umhverfisraduneyti.is)
Stefnumörkun sveitarstjórna í umhverfismálum getur því haft áhrif á samkeppnisumhverfi fyrirtækja og það verður sífellt meira áríðandi að þessum málum sé vel sinnt.
1.1.3.1 Umhverfisvísar
Umhverfisvísar eru mælikvarðar um sjálfbæra þróun. Það getur verið mismunandi eftir svæðum hvaða mælikvarðar eiga best við á hverjum stað. 

Flokka má umhverfisvísa eftir því hvort þeir eiga við hnattræna stöðu, hvort um er að ræða svæðisbundin gæði eða staðbundna þætti. Þannig heyra gróðurhúsa​áhrif og auðlindanotkun til að mynda undir hnattræna flokkinn og vatnsgæði má meta sem svæðisbundin gæði. Samgöngur, líffræðilegur fjölbreytileiki og gæði ytra umhverfis eru þættir sem vert er að skoða staðbundið. (Hjalti J. Guðmundsson, 2003)
Sveitarfélögum og landshlutum er því ráðlegt að velja sér umhverfisvísa sem mælt geta og lýst svæðisbundnum og staðbundnum gæðum. Sem dæmi má nefna mælingar á vatnsnotkun og gæði drykkjarvatns, stöðu frárennslismála, samgöngur og flutninga, vegalengd og ferðamáta til og frá vinnu, mælikvarða sem ná yfir sportveiði (fisk, fiðurfé og önnur villt dýr), stofnstærðir og ástand veiðisvæða og áa, friðlýst svæði og aðgang að útvistarsvæðum. Í Reykjavík er mælt magn svifryks í andrúmsloftinu, en það getur einkum verið vandamál í þéttbýli. Á landbúnaðarsvæðum má til dæmis mæla fjölda búfjár miðað við landstærð og landnýtingu og sjávarbyggðirnar þurfa til dæmis að huga að meðferð úrgangs frá iðnaði og fiskúrgangi. Aukin áhersla er á endurnýtingu lífræns úrgangs frá heimilum og fyrirtækjum, til dæmis með jarðgerð bæði í endurvinnslustöðvum og í litlum mæli á heimilum.
Hlutfall endurvinnslu á úrgangi er mikilvægur þáttur, en jákvæð þróun hefur orðið undanfarin ár hvað varðar urðun sorps sem hefur hlutfallslega minnkað. (Umhverfisráðuneyti, 2005). 
Þá er sjálfsagt fyrir sveitarfélög, stofnanir og fyrirtæki að íhuga gildi umhverfisvottunar fyrir skipulagsheildina, einnig græn innkaup og umhverfis​vottaðar vörur, sanngjörn viðskipti (e. fair trade) og áherslu á lífrænar vörur sem hluta af sinni umhverfisstefnu. 

Ekki getur talist óeðlilegt að umhverfisvísar fyrir dreifbýlissvæði séu á margan hátt frábrugðnir þeim sem betur eiga við í þéttbýli og borgum, þar sem um er að ræða allt annað umhverfi. Þéttleiki byggðar er minni og loftmengun og hávaðamengun til dæmis því minna vandamál. Samgöngur eru með öðrum hætti og mat á landnýtingu og útvistarsvæðum með öðrum formerkjum. Landnýting og friðlýsing lands getur verið mjög mikilvægur þáttur hvað varðar ferðamennsku, menningu og atvinnusköpun á landsbyggðarsvæðum og einnig hafa aðrar auðlindir, nýting og umgengni við þær gríðarmikil áhrif á sömu þætti. 

Í umhverfishluta rannsóknarinnar sem hér fer á eftir verður skoðað hvaða sveitarfélög hafa gert áætlun um Staðardagskrá 21 og til hve stórs hluta íbúa þær áætlanir ná. Annar mælikvarði sem nota má við samanburð á umhverfisáherslum svæða getur verið að skoða hvaða skólar hafa uppfyllt skilyrði um umhverfismerkið Grænfánann
 en mikilvægt er að fræðsla og upplýsing um umhverfismál nái til allra aldurshópa og jafnvel má leiða rök að því að umhverfisvænt uppeldi geti stuðlað að sjálfbærri þróun. Þá er staða rafrænnar stjórnsýslu hjá sveitarfélögum einnig mælikvarði um sjálfbæra þróun þar sem stjórnsýslan verður aðgengilegri, íbúalýðræði má virkja á nýjan hátt og bæði getur sparast pappír og ferðakostnaður svo nokkuð sé nefnt. 
1.1.4 Mælikvarðar – þrjár víddir
Í köflunum hér á undan hefur verið rætt um stöðu dreifbýlissvæða og fjallað um ýmsa mælikvarða sem nota má, eftir því sem við verður komið, til að mæla frammistöðu svæða. Um er að ræða mælingu á efnahagslegri frammistöðu og stöðu nýsköpunar á svæðum, með mælikvörðum sem settir eru fram af Porter o.fl. (2004) og einnig er hér bætt við hugmyndum að mælikvörðum í þriðju víddinni sem varðar umhverfismál. 

Saman eru mælikvarðar Porters og umhverfisvísarnir settir fram saman svo sem mynd 2 sýnir: 

Mynd 2. Mælikvarðar fyrir frammistöðu svæða, miðað við efnahag, nýsköpun og stöðu umhverfismála. 
(Eigin smíð).  
Samkeppnishæfni svæða – Demantslíkan Porters

Í bók sinni The Competitive Advantage of Nations gerir Dr. Michael E. Porter (1990) grein fyrir grundvelli sjálfbærrar velmegunar í alþjóðahagkerfi nútímans. Þó að bókin miðist við samkeppnishæfni þjóða, má nota sama ramma og aðlaga að svæðum, héruðum og borgum. Á sama tíma og mestöll umræða og stefna snerist um þjóðhagslegar aðstæður fyrir vöxt og velmegun, var fókus Porters á rekstrarhagfræðilegan grundvöll. Þegar mestöll fræðin snerust um að stjórnvöld væru í aðalhlutverki leitaðist Porter við að leggja áherslu á hlutverk fyrirtækja í efnahagslífinu. (Porter, 1990). 
Það er fyrirtækjum nauðsynlegt að gera sér grein fyrir hvernig stuðningsþættir á hverju svæði fyrir sig hafa áhrif á samkeppnisyfirburði til að fyrirtækin geti komið auga á hvaðan líklegt er að helstu samkeppnisaðilar þeirra komi og hvar vænlegast sé að staðsetja starfsemina. (Hill og Jones, 2001).

Grundvallarþáttur til að skilja samkeppnisyfirburði þjóðar er atvinnugreinin. Þjóðir ná samt sem áður ekki árangri með einsleitum atvinnugreinum, heldur með klösum starfsgreina sem tengjast saman lóðrétt og lárétt. Efnahagur þjóðar samanstendur af samansafni af klösum og frammistaða þeirra og samkeppnishæfni endurspeglar stöðu efnahagslegrar þróunar. Þjóðir ná árangri í ákveðnum atvinnugreinum af því að umhverfi þeirra er dínamískt og ögrandi, hvetur fyrirtæki til sóknar og til að auka yfirburði sína eftir því sem tímar líða. (Porter, 1990). Mynd 3 lýsir Demantslíkani Porters. 

Mynd 3. Demantur Porters. Þættir sem ákvarða yfirburði þjóðar og ytri áhrifaþættir.

 (Porter, 1990).
Í líkani sínu nefnir Porter fjóra megin þætti innan svæðis í starfsumhverfi fyrirtækja sem hafa afgerandi áhrif á samkeppnishæfni þeirra. 

Þessir þættir eru: Framleiðsluskilyrði (e. factor endowments), svo sem hæft starfsfólk eða innri uppbygging sem nauðsynleg er til að keppa í ákveðinni atvinnugrein. Eftirspurnarskilyrði (e. local demand conditions), það er eðli eftirspurnar á heimamarkaði eftir framleiðslu eða þjónustu fyrirtækisins. Skyld starfsemi og stuðningsgreinar (e. competitiveness of related and supporting industries). Hvort um er að ræða stuðningsgreinar og/eða tengdar greinar á svæðinu sem eru samkeppnisfærar á ytri mörkuðum. Stefna, uppbygging og samkeppni fyrirtækja (e. strategy, structure and rivalry). Hvernig fyrirtæki á svæðinu eru uppbyggð og þeim stjórnað og hvernig samkeppni er háttað á heimamarkaði. 

1.1.5 Framleiðsluskilyrði

Framleiðsluþættir eru ekki annað en þau aðföng sem nauðsynleg eru til að keppa í hvaða atvinnugrein sem er, svo sem vinnuafl, ræktanlegt land, náttúruauðlindir, fjármagn og innra skipulag. 
1.1.5.1 Mannauður

Nægjanlegur fjöldi, hæfileikar og kostnaður við starfsfólk (þar með talið stjórnendur). Miðað er við venjulegan vinnutíma og verklagsreglur. Um er að ræða fólk með ólíka sérhæfingu. 

1.1.5.2 Áþreifanlegar auðlindir

Gnægð, gæði, aðgengi og kostnaður við land á svæðinu, vatn, virkjanir, fiskimið og aðrar áþreifanlegar auðlindir. Einnig má líta á loftslagsskilyrði sem hluta af auðlindum lands sem og staðsetningu og stærð landrýmis. Fjarlægð frá birgjum og mörkuðum hefur áhrif á flutningskostnað og áhrif ólíkra menningarsvæða. Til dæmis er staðsetning Lundúna á milli Japans og Bandaríkjanna oft nefnd sem yfirburðastaða í fjármálaþjónustugeiranum, en tímabeltið gerir það að verkum að hægt er að eiga viðskipti bæði austur og vestur á venjulegum vinnudegi. 
1.1.5.3 Þekkingarverðmæti

Auður þjóðarinnar getur legið í vísinda-, tækni- og markaðsþekkingu og fer eftir vörum og þjónustu. Þekkingin liggur í háskólunum, opinberum stofnunum, rannsóknum einkaaðila, markaðsrannsóknum og upplýsingasöfnum svo nokkuð sé nefnt. 

1.1.5.4 Fjármagn

Sá fjármagnskostnaður sem atvinnugrein stendur frammi fyrir að fjármagna starfsemi sína með. Fjármagn getur verið í formi ýmissa skuldabréfa, hlutabréfa og áhættufjármagns. Mismunandi skilyrði fylgja hverju formi. Alþjóðavæðingin og frjálst flæði fjármagns gerir það að verkum að smátt og smátt verða fjármagnsskilyrði fyrirtækja áþekk. Samt sem áður er um að ræða mismun milli landa. 
1.1.5.5 Innra skipulag

Gerð, gæði og notendakostnaður sem hefur áhrif á samkeppni, þar með talið flutningakerfi, samgöngukerfi, póstþjónusta og fjármagnsflutningar, heilsugæsla o Innri uppbygging svæðis felur einnig í sér stöðu húsnæðismála og menningarstofnana, sem hafa áhrif á lífsgæði og aðdráttarafl þjóðar og svæða, sem stað til að búa og vinna á. 
Það fer síðan eftir þörfum hverrar starfsgreinar, hvaða þættir framleiðsluskilyrða eru greininni nauðsynlegir og þar getur verið mikill munur á milli starfsgreina. Fyrirtæki getur öðlast samkeppnisyfirburði ef svæðið hefur yfir að ráða lágum kostnaði og framleiðsluþáttum í sérlega miklum gæðum sem eru atvinnugreininni mikilvægir. Mannauður, þekking og fjármagn eru hreyfanlegar auðlindir sem geta flust milli landa og svæða. Hætta á neikvæðum áhrifum frjálsra flutninga minnkar þó með bættum fjarskiptum og auðveldari ferðamáta. Þó getur verið ákveðin hætta á spekileka ef fólk með sérþekkingu á ákveðnum sviðum sér hag í því að flytjast frá ákveðnum svæðum. Til grundvallar framleiðsluþátta teljast náttúruauðlindir, loftslag, staðsetning, verkafólk og lítið þjálfað starfsfólk og lánsfjármagn. Þróaðir framleiðsluþættir eru fjarskiptatækni, hámenntað starfsfólk eins og verkfræðingar og tölvusérfræðingar, einnig rannsóknarstofnanir háskóla í þróuðum fræðigreinum. Mikilvægi grundvallar framleiðsluþátta hefur verið vanmetið, en þeir þættir eru sérstaklega mikilvægir til dæmis á landbúnaðarsvæðum og þar sem tæknikröfur eru ekki miklar eða þar sem tækni er útbreidd. Þróaðir framleiðsluþættir eru þó þeir mikilvægustu til að ná samkeppnisyfirburðum, einkum ef um er að ræða sérstakar vörur og sérstaka framleiðslutækni. (Porter, 1990).

Af auknum þunga byggist atvinnulíf á þekkingu og þörf fyrir menntun og þekkingu eykst. Í framtíðar​samfélagi verða þekkingarstarfsmenn stærsti hluti vinnuaflsins. Drucker (2001) álítur að aukin áhersla verði á endurmenntun og símenntun þeirra sem eru vel menntaðir fyrir. 

Mikilvægustu samkeppnisyfirburðirnir sem þægilegast er að viðhalda nást þegar svæði eða þjóð hefur yfir að ráða framleiðsluþáttum sem nauðsynlegir eru til að keppa í sérstakri atvinnugrein sem er bæði þróuð og sérhæfð. Hæfni svæðis til að skapa sjálft þróaða framleiðsluþætti er mikilvægari fyrir samkeppnisyfirburði svæðisins en núverandi staða framleiðsluþátta á svæðinu. Hlutverk einkageirans er einnig mikilvægt við að viðhalda þróuðum framleiðsluþáttum og eru til dæmis menntastofnanir og þróuð fyrirtæki vel til þess fallin. (Porter, 1990).
1.1.6 Skilyrði staðbundinnar eftirspurnar

Mikilvægustu áhrif eftirspurnar á heimamarkaði eru háð samsetningu kaupendahópsins og þörfum neytendanna. Samsetning staðbundinnar eftirspurnar mótar hvernig fyrirtæki skynja, túlka og bregðast við þörfum viðskiptavinanna. Samkeppnisyfirburðir geta nást þar sem heimaeftirspurnin bregst fyrr við og gefur fyrirtækjum skýra mynd af þörfum neytenda, en eftirspurn á öðrum mörkuðum sem tekur lengri tíma að skynja. Veraldarvanir og kröfuharðir neytendur á heimamarkaði eru fyrirtækjum mikilvægir, því þeir endurspegla þarfir kröfuhörðustu viðskiptavinanna á öðrum mörkuðum. Slíkir neytendur þrýsta á heimafyrirtækin að uppfylla þarfir þeirra um gæði og eiginleika vöru og þjónustu. Í Japan eru til dæmis afar kröfuharðir neytendur á hljómtækjamarkaði sem meðal annars gera japönskum hljómtækjaframleiðendum kleift að ná samkeppnis​yfirburðum. Þannig geta fyrirtæki náð samkeppnisyfirburðum ef neytendur á heimamarkaði endurspegla kröfur og þarfir neytenda á öðrum mörkuðum. Þó fyrirtæki geti náð stærðarhagkvæmni ef heimamarkaður er stór, er samsetning eftirspurnarinnar fyrirtækjunum mikilvægari en fjöldi kaupenda á heimamarkaði. Ef heima​markaður er lítill neyðir það fyrirtæki til útflutnings og að finna sér markaði á stærri markaðssvæðum. Áhrif eftirspurnar á heimamarkaði helst í hendur við aðra hluta Demantsins. Án sterkrar samkeppni á heimamarkaði, hefur hraður vöxtur eftirspurnar eða stór heimamarkaður orsakað andvaraleysi frekar en að örva fjárfestingu. Án viðeigandi stuðningsgreina á svæðinu getur fyrirtæki skort hæfni til að bregðast við kröfum heimamarkaðarins. Demanturinn er kerfi þar sem ekki er hægt að skoða einn þátt óháð öðrum, heldur þarf að meta alla hluta hans í samhengi. (Porter, 1990). 
1.1.7 Samkeppni við skylda starfsemi og stuðningsgreinar

Þriðji þátturinn sem ákvarðar yfirburði þjóðar eða svæðis innan atvinnugreinar er að til staðar séu á svæðinu starfandi birgjar eða skyld atvinnustarfsemi sem er samkeppnishæf á mörkuðum utan svæðis eða lands. Sem dæmi um þetta má nefna skóiðnaðinn á Ítalíu, þar sem framleiðendur leðurs, véla til vinnslu leðurs, hönnunarþjónusta og framleiðsla annarra hráefna til skógerðar er til staðar í landinu og er vel samkeppnisfær á alþjóðavísu. Mynd 4 sýnir tengsl milli aðila í framleiðslu skófatnaðar á Ítalíu. 

Mynd 4. Ítalskir alþjóðlega samkeppnishæfir birgjar fyrir skóiðnaðinn. 
(Porter, 1990).
Það að stuðningsgreinar séu til staðar á svæðinu skapar yfirburði á margan hátt. Fyrst og fremst vegna hagkvæmni, hraða, viðbragðsflýtis og stundum forgangs að hagkvæmustu aðföngunum. Til dæmis er hægt að viðhalda forskoti Ítala á sviði gull- og silfurskartgripa vegna þess að ítölsk fyrirtæki framleiða stærstan hluta heimsframleiðslunnar á hlutum til skartgripagerðar og eru einnig leiðandi í endurvinnslu á eðalmálmum. Ítalskir birgjar eru í bullandi samkeppni á heimamarkaði og leiðir sú samkeppni af sér samkeppnishæf verð og góða þjónustu. (Porter, 1990).
Einn helsti kostur þess að birgjar starfi á heimamarkaði er líklega falinn í ferli nýsköpunar og endurnýjunar. Samkeppnisyfirburðir nást með náinni samvinnu milli fyrsta flokks birgja og iðnaðarins. Birgjarnir hjálpa fyrirtækjunum að tileinka sér nýjar aðferðir og tækifæri til að nýta nýja tækni. Fyrirtækin fá hraðan aðgang að upplýsingum, nýjum hugmyndum og innsýn og einnig að nýsköpun hjá birgjunum. Þau hafa einnig tækifæri til að hafa áhrif á tilraunir birgjanna og þjóna einnig sem tilraunadýr þeirra. Það að deila rannsóknum og þróun og vinna sameiginlega að lausnum vandamála leiðir á skjótari hátt til hagkvæmari lausna. Á líkan hátt og samvinna birgja og framleiðenda er hagkvæm, felst tækifæri í því að skyld starfsemi gangi vel á heimamarkaði. Þannig geta fyrirtæki í skyldri starfsemi hagnast á gagnkvæmum upplýsingum og miðlað tæknilegri þekkingu. Oft er slík miðlun auðveldari hjá fyrirtækjum innan sama menningarsvæðis en þegar þarf að eiga samskipti milli landa eða svæða. Þó veltur það á stöðu annarra hluta Demantsins, hvort hagur fyrirtækja af sterkum stuðnings- og skyldum greinum er mikill. Ef ekki er til dæmis aðgangur að þróuðum framleiðsluþáttum, heppilegri eftirspurn á heimamarkaði eða virkri samkeppni getur nálægð við háklassa birgja á heimamarkaði reynst léttvægur þáttur. (Porter, 1990).
1.1.8 Stefna fyrirtækja, uppbygging og samkeppni

Fjórða atriðið sem ákvaðar samkeppnisyfirburði þjóðar er sá grunnur sem fyrirtækin byggja á og hvernig þau starfa. Þannig skiptir máli hvernig þau hafa orðið til, hvernig þau eru skipulögð og hvernig þeim er stjórnað. Einnig hvernig samkeppni á heimamarkaði er háttað. Markmið, stefna og starfshættir fyrirtækja eru afar mismunandi milli landa. Samkeppnisyfirburðir myndast við góða blöndu af öllum þessum þáttum og grundvelli samkeppnisyfirburða í viðkomandi atvinnugrein. Hvernig samkeppnin gengur fyrir sig hefur einnig áhrif á ferla nýsköpunar og möguleika á alþjóðlegri velgengni. Menningarlegir þættir og viðteknar venjur á svæðinu hafa áhrif á það hvernig fyrirtæki eru rekin. Mikilvægustu sjónarmiðin geta verið viðhorf til yfirvalda, venjubundin samskipti, viðhorf verkamanna til stjórnenda og gagnkvæmt, félagslegar venjur einstaklinga og hópa og fagleg viðmið. Þessi viðhorf haldast í hendur við stöðu menntunar, félagslega sögu og trúrækni, fjölskyldumynstur og marga aðra óáþreifanlega þætti sem engu að síður eru einkennandi fyrir viðkomandi svæði. Þannig geta til dæmis viðhorf til trúmála og flókin fjölskyldumynstur haft áhrif á viðhorf þjóðar sem aftur getur endurspeglast í grunngerð, menningu og rekstri fyrirtækja. Vilji og hæfileiki fyrirtækja til að keppa á alþjóðamarkaði skapast að hluta til af öðrum þáttum svo sem þrýstingi af mettun á heimamarkaði eða samkeppni heima fyrir og einnig alþjóðlegri eftirspurn. Samt sem áður skiptir viðhorf stjórnenda einnig miklu máli. Vilji til að ferðast og tungumálakunnátta eru vitaskuld líka þættir sem skipta máli þegar talað er um alþjóðleg viðskipti. Þá er stefna stjórnvalda einnig áhrifaþáttur. (Porter, 1990). 
1.1.8.1 Markmið

Mikill munur er milli þjóða hvað varðar þau markmið sem fyrirtæki setja sér og einnig hvernig hvatakerfi þau hafa fyrir starfsmenn og stjórnendur. Þjóðir ná árangri í starfsgreinum þar sem þessi markmið og hvatar eru aðlagaðir að þeim þáttum sem móta samkeppnisyfirburði. Þjóðir ná því árangri í atvinnugreinum þar sem óvenju mikil hollusta ríkir og fólk er tilbúið til að leggja mikið á sig. 
Sem dæmi má nefna ítölsk fyrirtæki í framleiðslu á efnum úr ull. Þegar fyrirtæki frá öðrum löndum flúðu greinina vegna nýtilkominnar samkeppni frá nýlega iðnvæddum þjóðum, endurfjárfestu ítalskar fjölskyldur og endurnýjuðu tæknibúnað sinn til að reyna að halda stöðu sinni. Löng hefð í iðngreininni, fyrirtæki í fjölskyldueign og hollusta við samfélagið voru nokkrar ástæður þess. (Porter, 1990).
Demantur Porters samanstendur af þeim fjórum megin þáttum sem að framan eru taldir. Líklegast er að fyrirtæki nái árangri innan atvinnugreinar eða hluta atvinnugreina, þar sem aðstæður eru hagstæðastar með tilliti til þessara fjögurra þátta. Það eru ákveðnir kraftar í umhverfi fyrirtækja sem gera þeim kleift að ná samkeppnisforskoti. Demanturinn endurspeglar margvísleg einkenni þjóðar og mælir hvernig þjóð stendur sig í að skapa þessa krafta og gera fyrirtækjunum kleift að hagnýta þá. Með Demantinum má greina hvort nauðsynlegir þættir eru til staðar hjá þjóð eða svæði til að skapa samkeppnisforskot. (Porter, 1990).
Þeir fjórir þættir sem Demanturinn nær yfir móta umhverfi fyrirtækja til að keppa innan ákveðinnar starfsgreinar og ákvarða samkeppnisforskot þjóðar í starfsgrein. En það eru fleiri þættir sem hafa áhrif þar á. Hlutverk stjórnvalda er áhrifaþáttur og einnig geta tækifærin sem liggja í umhverfinu haft mikil áhrif. 

1.1.9 Tækifæri
Tækifæri (e. chance) eru atvik eða þróun sem verða í ytra umhverfi fyrirtækja og svæða. Þessi atvik hafa lítið með að gera með þær kringumstæður sem fyrirtæki býr við og verða oft langt utan þeirra áhrifasviðs. Sem dæmi um hvaða atvik geta verið sérstaklega mikilvæg til að hafa áhrif á samkeppnisyfirburði má nefna nýjar uppfinningar, meiriháttar rof eða breytingar í tækniþróun, truflun í sambandi við aðfangakostnað til dæmis áföll í olíuiðnaði, stórkostlegar sviptingar í fjármála​heiminum eða í gengisskráningu, óvæntar og miklar breytingar í eftirspurn á heima- eða fjarlægum mörkuðum, pólitískar ákvarðanir erlendra stjórnvalda og stríð.
Atburðir í ytra umhverfi eru mikilvægir því þeir geta breytt samkeppnisstöðunni. Stórkostlegar tækninýjungar geta til dæmis gefið nýjum þjóðum tækifæri til að koma inn á markað þar sem aðrar þjóðir hafa verið ráðandi fyrir með eldri tækni. Til dæmis komust Japanir inn á raftækjamarkaðinn, sem Þjóðverjar og Bandaríkjamenn réðu áður, með tilkomu örbylgjutækninnar. Viðskiptaþvinganir gagnvart einni þjóð geta skapað tækifæri fyrir aðra. Þannig þróaðist til dæmis fataiðnaðurinn í Singapore eftir að vestrænar þjóðir settu innflutningshömlur á fatnað frá Hong Kong og Japan. Þannig geta tækifæri í ytra umhverfi breytt skilyrðum Demantsins gagnvart starfsgreinum. Stríðsástand getur til dæmis breytt eftirspurnarskilyrðum stórkostlega og slíkt ástand getur haft ósamhverf áhrif á ólíkar þjóðir. Það skiptir miklu máli að fyrirtæki og svæði hagnýti sér þau tækifæri sem verða í umhverfinu og þau svæði sem búa við hvað hagstæðust skilyrði samkvæmt Demantinum eru líklegust til að nýta sér tækifæri til að ná samkeppnisyfirburðum. (Porter, 1990). 
1.1.10 Stjórnvöld
Síðasta breytan sem hefur áhrif á að ákvarða samkeppnisforskot þjóðar er stjórnvöld (e. government). Hlutverk stjórnvalda í tengslum við samkeppnis​yfirburði þjóðar er að hafa áhrif á þættina fjóra í Demantinum. Stjórnvaldsaðgerðir geta bæði haft jákvæð og neikvæð áhrif á samkeppnishæfni þjóðar. Aðgerðir stjórnvalda hafa áhrif á framleiðsluskilyrði með niðurgreiðslum, stefnumörkun varðandi fjármálamarkaði, menntastefnu og viðlíka aðgerðum. Opinberir aðilar eru einnig oft stórir kaupendur á margskonar framleiðsluvörum og hafa áhrif sem slíkir. Stjórnvaldsaðgerðir bera árangur þar sem þegar eru til staðar þættir sem geta skapað samkeppnisyfirburði og stjórnvöld geta stutt við þá. Hinsvegar skapa aðgerðir stjórnvalda einar og sér ekki samkeppnisyfirburði. (Porter, 1990). 
Porter heldur því fram að alþjóðleg velgengni þjóðar í ákveðinni atvinnugrein sé háð þeim áhrifum sem þættir demantsins hafa á starfsgreinina. Til að áhrifin séu jákvæð á samkeppnishæfni þurfi yfirleitt allir fjórir þættirnir að vera til staðar, þó þar finnist undantekningar á. Segja má að það sem hvað mestu máli skiptir í demantsgreiningu Porters er að sýnt er fram á aðdráttarafl eða gæði ákveðinnar staðsetningar fyrir árangursríka starfsemi. Til dæmis hafa japönsk tölvufyrirtæki flutt hluta af rannsóknar- og þróunarstarfsemi sinni til Bandaríkjanna svo þau geti hagnast af nálægð við samkeppnishæfni Bandaríkjanna í atvinnugreininni. Af sömu orsökum starfrækja mörg textílfyrirtæki hönnunarstöð á Ítalíu til að hagnýta sér stíl og hönnunar​þekkingu Ítala. (Hill og Jones, 2001).
Hver hluti Demantsins hefur áhrif á hina og atburðir í ytra umhverfi og stjórnvaldsaðgerðir eru einnig áhrifaþættir sem móta samkeppnisyfirburði og samkeppnishæfni þjóða og svæða. Demanturinn sýnir fram á mikilvægi samkeppni og jafnframt samvinnu fyrir fyrirtæki, til að ná samkeppnisforskoti á markaði og styrkja jafnframt samkeppnishæfni þjóða og svæða. 
Í kaflanum hér að framan hefur Demantslíkani Porters verið lýst og sótt var í skýringar og rannsóknir Porters sjálfs á líkaninu. Í næsta kafla verður rætt um samvinnu fyrirtækja í ýmsu formi, þar sem klasar og önnur samvinnuform verða skýrð. 

Klasar – og hlutverk samvinnu í efnahagslífi svæða

Nú verður sjónum beint að klasahugtakinu og það rætt og skýrt. Einnig verður fjallað um aðra tegund samvinnu og önnur samvinnuform skýrð.
1.1.11 Klasar

Hugmyndin um klasa hefur ekki eina nákvæma algilda skilgreiningu. Þó er hugmyndin um samvinnu, nálægð og sérhæfingu sameiginleg með skilningi manna á klasahugtakinu. Klasar hafa jákvæð áhrif á nýsköpun og samkeppnishæfni, þekkingu og upplýsingamiðlun sem og vöxt og kraft í viðskiptaumhverfinu til langs tíma litið (Europian Commission, 2002).
Porter (1998) skilgreinir klasa sem landfræðilega afmarkaða þyrpingu tengdra fyrirtækja, sérhæfðra birgja, þjónustufyrirtækja, fyrirtækja í tengdum atvinnugreinum og tengdra stofnana á sérhæfðu sviði sem eiga í samkeppni en einnig í samvinnu. 
Ívar Jónsson (2002) bætir við skilgreiningu Porters og segir að héraðsklasa megi skilgreina sem landfræðilega afmarkaða þyrpingu fyrirtækja sem eru háð hvert öðru innbyrðis. Slíkur klasi einkennist af virkum viðskiptum og samskiptum milli fyrirtækja sem er undirstaða svæðisbundinnar framleiðslu þeirra og samfélagskerfis. Fyrirtækin í slíkum klösum nota sameiginlega tækni eða þekkingargrunn eða samskonar hráefni. 
Í rannsókn Enright (2000) á einkennum héraðsklasa kemur fram að landfræðileg stærð klasa getur náð til starfsvæðis fyrirtækja, viðskiptamanna, birgja, stuðningsgreina og stofnana sem standa að viðkomandi klasa. Stærð klasanna getur verið allt frá því að vera lítið svæði innan borgar upp í að ná yfir stóran hluta þjóðar. Í sömu rannsókn kom fram að starfssvæði stórs hluta héraðsklasanna sem í úrtakinu voru náðu yfir borg og svæði umhverfis borgina. Flestir voru klasarnir þó mjög staðbundnir. 

Porter (1990) sýnir fram á að klasar lækka ekki aðeins viðskiptakostnað og auka hagkvæmni, heldur auka þeir frumkvæði og skapa sameiginleg auðævi í formi upplýsinga, sérhæfðra stofnana og ímyndar, auk annars. Það sem meira er um vert, þá stuðla klasar að nýsköpun og auka vöxt framleiðni. Einnig gera klasar það að verkum að auðveldara verður að stofna ný fyrirtæki. Aukin alþjóðaviðskipti auka mikilvægi staðsetningar enn frekar og fjarlægja í raun tilbúnar hindranir fyrir viðskipti og fjárfestingu og gera að engu hefðbundna framleiðsluyfirburði. Fyrirtæki þurfa ekki lengur að staðsetja sig nálægt hráefnisauðlindinni eða mörkuðunum, heldur geta þau valið bestu staðsetningu miðað við hámarks framleiðni og dínamískt starfsumhverfi. 

Þróun héraðsklasa hefur sýnt að þeir styrkjast þegar þeir komast betur á legg. Starfsemi þeirra vefur utan á sig og til verða stofnanir á sviði menntunar, þekkingar​miðstöðva og samtaka fyrirtækja sem styðja viðkomandi klasa. Í kjölfarið skapast umhverfi þar sem óformleg samskipti verða mikilvæg við dreifingu upplýsinga og þekkingar sem er mikilvægur þáttur í að skapa frjóa umgjörð fyrir nýjar vörur og framleiðslutækni. Mjög er horft til hlutverks félagslegs umhverfis fyrirtækja á nýsköpunarstarf þeirra og atvinnuþróun almennt. Síðasta stigið á þróunarferli héraðs​klasa er hnignun, en lífskeið héraðsklasa getur staðið yfir í áratugi. (Ívar Jónsson, 2002).

Niðurstöður Elvars Knúts Valssonar (2006) eru að lykilárangursþættir við undirbúning og framkvæmd klasaverkefna eru þessir helstir: 1) Vinna þarf góða undirbúningsvinnu til að tryggja þátttöku atvinnulífsins í klasaverkefnum. 2) Skilningur þarf að vera til staðar hjá hagsmunaaðilum á eðli verkefnis til að koma í veg fyrir óraunhæfar kröfur um til dæmis árangur á of stuttum tíma. 3) Framvindu- og árangursmælikvarðar þurfa að vera til staðar. 4) Greiningarvinna á klasasvæði áður en klasaverkefni eru sett af stað er mikilvæg. Aukin áhersla er á eigindlega vinnu, viðtöl og þess háttar, frekar en tölfræðilegar greiningar á undirbúnings​stigi. 5) Sérstaða svæðis. Byggja þarf samkeppnishæfni og -forskot svæðis á sérstöðu þess. 6) Val á klösum og landfræðileg afmörkun. Tengsl undirbúningsnefndar og framkvæmdaaðila klasaverkefna þurfa að vera góð. Landflæmi geta verið of stór og erfitt kann að reynast að byggja upp tengsl milli aðila. 7) Mikilvægi klasastjóra. Mikilvægt er að fá hæfa hópstjóra sem eru góðir verkefnastjórar í starf klasastjóra. Reynsla úr atvinnulífinu er æskileg og þjálfun klasastjóra er afar mikilvæg. 8) Skipulag verkefnis. Fyrir hvert verkefni þarf að vera fullmótað verkefnisskipulag og vinnureglur.
Sé tekið tillit til þessara þátta má segja að klasaverkefni sé líklegra til að ná árangri en ella. 

Hér að framan hefur verið rætt um mikilvægi samvinnu fyrir samkeppnishæfni þjóða og svæða. Lögð er áhersla á hugmyndina um klasa sem grundvöll samvinnu. Ekki er úr vegi að ræða einnig önnur helstu form samvinnu og fara lauslega yfir þau. 

1.1.12 Önnur samvinnuform

Fyrirtæki og aðrar skipulagsheildir velja að eiga samvinnu við aðra aðila þegar báðir eða allir aðilar hagnast á samvinnunni. Þetta er staðhæfing sem virðist segja sig sjálf og er í raun grundvöllur allrar tegundar samvinnu. Samkvæmt Tidd, Bessant og Keith (2004) eru helstu ástæður samvinnu þær að samstarfsaðilar vilja lækka kostnað við tækniþróun eða innkomu á nýja markaði, minnka áhættu vegna þróunar eða innkomu á nýja markaði, ná stærðarhagkvæmni í framleiðslu og stytta þróunar- og kynningartíma á nýrri þjónustu eða vöru.
Samvinnu geta einnig fylgt ákveðnir ókostir. Samkvæmt UMIST rannsókn meðal 100 breskra samvinnubandalaga, sem vitnað er til hjá Tidd o.fl. (2004), er helst talin hætta á upplýsingaleka, að aðilar missi stjórn, markmið þátttakenda geta verið mismunandi og það getur valdið ágreiningi. 
Því er mikilvægt að skilgreina samvinnuverkefni aðila þannig að markmið séu skýr og að verkefnastjórn sé traust. 

Á meðan markaðsástæður eru helsta ástæða fyrir samvinnu fyrirtækja á alþjóðlegum vettvangi þá er samnýting tækniþekkingar helsta ástæðan fyrir samvinnu aðila landsbundið eða á ákveðnum svæðum. (Tidd o.fl., 2004).
1.1.13 Samband aðila í samvinnu

Þau fyrirtæki, stofnanir og aðra aðila sem eiga í samvinnu má skilgreina eftir eðli innbyrðis sambands þeirra. Þessum tengslum má skipta í nokkra hópa og lýsa þannig; hér séð frá sjónarhóli fyrirtækjanna. (DeWit og Meyer, 1998).
Lóðrétt tengsl upp virðiskeðjuna (e. upstream vertical (supplier) relations). Allir þeir aðilar sem leggja eitthvað til samstarfsins geta kallast einskonar birgjar, það er þeir aðilar sem leggja til land, fjármagn, vinnuafl, tækni, upplýsingar og frumkvæði. Þessir aðilar geta verið beinir þátttakendur eða milligöngumenn. 

Lóðrétt tengsl niður virðiskeðjuna (e. downstream vertical (buyer) relations). Fyrirtæki eða stofnun hefur samstarf við viðskiptamenn sína með þá vöru eða þjónustu sem það býður uppá. 

Bein lárétt tengsl (e. direct horizontal (competitor) relations). Þessi þáttur á við aðila sem framleiða svipaða vöru og þjónustu og eru í sama geira og vinna á sama þrepi virðiskeðjunnar. 

Óbein lárétt tengsl (e. indirect horizontal (industry outsider) relations). Þar sem aðili á samband við annan aðila í annarri starfsgrein er talað um óbein lárétt tengsl. 

Aðrir ytri umhverfisþættir (félagslegir, efnahagslegir, pólitískir og tæknilegir) sem geta haft áhrif á árangur samvinnunetsins til dæmis fjölmiðlar, samfélagshópar, stéttarfélög, löggjafinn, menntakerfið og tækniþróun. (DeWit og Meyer, 1998).
Mynd 5 sýnir tengsl skipulagsheilda við umhverfið. 

Mynd 5. Skipulagsheildir og samband við umhverfið.
 (DeWit og Meyer, 1998).
Helsta ástæða fyrir lóðréttu sambandi er aðgangur að tækni- eða markaðsþekkingu á meðan helsta ástæða fyrir láréttri samvinnu er lækkun kostnaðar. (Tidd o.fl., 2004). 

1.1.14 Margvísleg form samvinnu
Í töflu 2 eru dregnar saman upplýsingar um helstu form samvinnu, kosti og galla. 
	Tegund 

samvinnu
	Dæmigerð tímalengd
	Kostir 

(ástæður)
	Gallar (viðskiptakostnaður)

	Undirverktakar/úthýsing

(e. subcontract/supplier relations)
	Skammtíma samband
	Kostnaðarlækkun og minnkun áhættu,

styttri þróunartími
	Leitarkostnaður, notagildi og gæði

framleiðslu

	Hagnýting leyfa 

(e. licensing)
	Fastur umsaminn tími
	Öflun tækniþekkingar
	Samningskostnaður og hömlur

	Hópar/samtök

(e. consortia)
	Meðaltímalengd
	Sérfræðiþekking, staðlar, sameiginleg fjármögnun
	Þekkingarleki, 

síðari breytingar

	Stefnumótandi bandalög (e. strategic alliances)
	Sveigjanlegur tími
	Lítil skuldbinding,

aðgangur að mörkuðum
	Möguleiki á að ,,lokast inni”, þekkingarleki

	Sameign 

(e. joint venture)
	Langtímasamband
	Viðbótar þekking, dygg stjórnun
	Stefnuleysi, menningarlegt misræmi

	Samvinnunet

(e. networks)
	Langtímasamband
	Kraftmikið, lærdómstækifæri
	Kyrrstaða, dugleysi


Tafla 2. Ýmis samvinnuform. 
(Tidd o.fl., 2004).
Það mætti í raun hugsa sér að beita öllum þeim samvinnuformum sem sýnd eru í töflu 2 í tengslum við stefnumótandi samstarf aðila, þó vissulega falli þau misvel að verkefnum eftir eðli þeirra. Úthýsing ákveðinna rekstrarþátta sem ekki teljast til kjarnastarfsemi nýtur aukinna vinsælda, en það getur farið eftir stöðu svæðisbundinna framleiðsluþátta hvort viðunandi hæfni er til staðar innan svæða til að úthýsing borgi sig og bitni ekki á gæðum eða auki viðskiptakostnað. Hagnýting leyfa gerir fyrirtæki kleift að hagnýta þekkingu annars fyrirtækis, yfirleitt gegn greiðslu. Þetta form er helst notað í verkfræði-, efna- og lyfjaiðnaði og fyrirtæki nýta sér það frekar til að spara sér tíma í þróun heldur en til lækkun kostnaðar. Einnig er hætta á að þátttakendur missi tök á stjórnun eigin ferla. Hópar eða samtök rannsakenda er form sem einkum er notað þegar fyrirtæki vinna að vel afmörkuðum rannsóknarverkefnum, með það fyrir augum að minnka kostnað og áhættu við verkið. Þetta form á rætur að rekja til Englands í fyrri heimstyrjöldinni, til að hvetja smá fyrirtæki til að fjármagna rannsóknir í samvinnu við stjórnvöld. Áherslurnar í þessu samstarfsformi eru meira á grundvallar rannsóknir en praktísk þróunarverkefni. Eiginhagsmunaárekstrar geta ógnað samvinnu af þessu tagi, þegar hagsmunir aðila fara ekki saman. Fyrirtæki í sameign aðila gerir ráð fyrir því, eins og nafnið gefur til kynna, að sérstakt félag sé stofnað um framkvæmdina með aðkomu allra aðila. Þetta form er gjarnan notað þegar fyrirtæki sækja inn á nýja markaði og vilja samnýta krafta sína í þeim tilgangi. Með þessu fyrirkomulagi færist stjórnunin frá samstarfsaðilunum sjálfum til annars lögaðila, og boðleiðir geta orðið lengri, sem er ekki reyndin í öðrum formum samvinnu. (Tidd o.fl., 2004).
Þau samvinnuform sem áhugavert getur verið að skoða betur sem svæðisbundið form samvinnu, eru samvinnunet og bandalög og verða þau rædd í næstu köflum. 
1.1.14.1 Samvinnunet 

Fylgjendur hugmynda um samvinnunet halda fram að hægt sé með samvinnu að ná fram samlegðaráhrifum, sambærilegum við þau áhrif sem mögulegt er að ná fram í rekstri margra rekstrareininga undir einni yfirstjórn, svokallaðri fyrirtækjastefnu (e. corporate level strategy). Samvinnunet er vinsælt samvinnuform í dag. Þótt hefur skorta ,,dýpt” í skilgreiningu á samvinnunetum frá sjónarhóli stefnumótunar og er það jafnvel talið vera vegna þess að þau mótuðust utan fræðanna. (DeWit og Meyer, 1998) 

Sterkur samfélagsandi og traust samvinnunet þeirra aðila sem að samvinnu standa eru talin mjög mikilvæg atriði til að vel takist til með þá atvinnusköpun og uppbyggingu sem í kjölfarið getur fylgt. 

Samvinna aðila í samvinnuneti virðist búa yfir kostum innri þróunar, en tekur með sér fáa ókosti sem annarskonar samvinnu getur fylgt. Það er mismunandi hvernig samvinnunet hafa verið skilgreind og fer það eftir eðli þeirra og tilgangi á hverjum stað og tíma. Einnig hefur verið gagnrýnt að skilgreining þeirra sé of óljós og of almenn. Samvinnunet má skilgreina sem skipulagsheildir sem tengjast með samningum sín á milli eða sem marga samstarfsaðila sem mynda net og vinna saman. Þetta form samvinnu getur líka átt við á afmörkuðum landssvæðum og er nátengd klasa-hugmyndinni. Samstarf í samvinnuneti á við þegar hagurinn af samstarfinu er meiri en kostnaðurinn við stjórnun og viðhald netsins. Með samvinnunetum geta aðilar styrkt hvor annan og unnið saman. Samvinnunet geta verið misnáin eða þétt og fer það eftir fjölda þátttakenda, styrk og tengslum milli aðila. Á samstarfs​tímanum þróast gagnkvæm þekking og félagsleg tengsl milli aðila byggjast upp, traust eykst og viðskiptakostnaður lækkar. Þessari tegund samstarfs fylgja þeir gallar helstir að hætta er á stefnuleysi og ákveðnu ójafnvægi milli valda og stjórnunar vegna misjafnrar stöðu þátttakenda, ef ekki er styrk stjórnun á verkefnum. Hlutverk samvinnunets er mismunandi fyrir hvern aðila þess og það verður alltaf ástæða til að breyta samvinnuneti. Það getur þróast og breyst í tímans rás, meðal annars til að fylgja áherslum í umhverfinu. (Tidd o.fl., 2004).
Könnun á tólf samvinnunetum í miðvesturríkjum Bandaríkjanna, með aðilum úr opinbera geiranum, skoðar hvernig stjórnun samvinnuneta er ólík hefðbundinni stjórnun og traust kemur í stað hefðbundinnar skipurits-skilgreiningar á valdi. Hægt er að líta á stjórnun samvinnuneta sem aðra gerð af flötum stjórnunarstíl, þar sem upplýsingar og sérfræðiþekking koma í staðinn fyrir hefðbundið stjórnunar​skipulag, með sjálfskipulögðu ferli sem haldið er saman af gagnkvæmum skyldum aðila sem þróast með tímanum, þar sem ákvarðanir sem teknar eru byggja á samkomulagi milli aðila. Blandað er saman þekkingargrunni úr mismunandi starfsgreinum og úr verður nýsköpunartækni sem getur orðið kjarni samvinnunets. (Agranoff, 2003).
1.1.14.2 Bandalög

Annað form samvinnu, sem einnig gæti átt við um viðfangsefnið eru svokölluð bandalög (e. strategic alliances). Það er samvinnuform þar sem fyrirtæki og aðrar skipulagsheildir vinna saman að þróun ákveðinnar tækni, þjónustu eða framleiðslu. Stefnt er að skilgreindu markmiði, gjarnan innan ákveðins tímaramma. (Tidd o.fl., 2004).
Hægt er að nota fjárhagsáætlun og –ramma sem stjórntæki í slíkri samvinnu, þar sem verkefni, markmið og tími er vel skilgreint. 

Það er mikilvægt að markmið bandalaga séu nátengd og hluti af langtímastefnu þeirra skipulagsheilda sem standa að þeim, til að samstarfið verði árangursríkt. Því skiptir viðhorf og stuðningur stjórnenda miklu máli um framgöngu samstarfsverkefna. (DeWit og Meyer, 1998). 
Þegar ætlun aðila samstarfsins er að öðlast nauðsynlega þekkingu, þá má skilgreina markmið samvinnubandalagsins sem lærdóm. Kostirnir eru að aðilar öðlast þekkingu og hæfni á ódýran og árangursríkan hátt með samstarfi um verkefni sem þarf að leysa. Lærdómsmarkmiðið er viðeigandi þegar aðili er ekki fær um að framkvæma sjálfur ákveðna þætti virðiskeðjunnar sem geta styrkt stöðu hans. Neikvæða hliðin á þessu getur verið að tækifærissinnaðir þátttakendur reyni að hagnýta sér sérstaklega samstarfið á einhvern hátt og einnig er þetta samstarfsform stjórnunarlega ögrandi verkefni. Það er samt ólíklegt að lærdóms​bandalag yrði í rauninni skilgreint á þann hátt af samstarfsaðilum. Líklegra er að yfirlýst markmið sé til dæmis samkomulag um sameiginlegt rannsóknar- og þróunarstarf eða sameiginlega framleiðsluvöru. Samt sem áður munu annar eða báðir aðilar markvisst nota slíkt samvinnubandalag til að öðlast verðmæta þekkingu og verða smám saman óháðir hinum aðilanum þegar lærdómsferlinu lýkur. (DeWit og Meyer, 1998).
Byggðarannsóknir og svæðaskipting Íslands
Við byggðarannsóknir hér á landi hafa ýmsar skilgreiningar verið notaðar þegar landinu hefur verið skipt niður í svæði og ekki er til nein uppskrift að því hvernig svæðaskiptingu skuli háttað við rannsóknir og greiningar. Þó hefur gjarnan verið horft til gömlu kjördæmaskiptingarinnar þegar byggðarlög og landsvæði hafa verið skoðuð sérstaklega og borin saman hérlendis. Þá er til dæmis Vesturland skoðað sem sérstakt svæði, Vestfirðir annað og Norðurland vestra það þriðja. Landshlutaskiptingin er hefðbundin og hefur verið tekið mið af samstarfi sveitarfélaga og annarra aðila innan þessara svæða í gegnum tíðina. Auk þess er höfuðborgarsvæðið gjarnan skoðað sem ein heild, en það svæði stækkar og breytist sífellt með tilliti til landfræðilegrar skilgreiningar. Ýmist er talað um Reykjavík sérstaklega, eða höfuðborgarsvæðið í heild sinni (sem er þá misjafnlega stór heild eftir því hver rannsakandinn er) eða höfuðborgarsvæðið sem innra svæði og nágrannabyggðir sem vaxtarsvæði. Rannsakendur hafa einnig stuðst við skiptingu landsins eftir til dæmis umdæmum sýslumanna, atvinnuþróunarsvæðum, byggðakjörnum og allt niður í hvert sveitarfélag fyrir sig. 

Stefán Ólafsson (1997) skoðar stöðu byggðanna í riti sínu Búseta á Íslandi. Helstu niðurstöður hans eru að sjávarbyggðir og landbúnaðarsvæði standi verst. Stærri þéttbýlisstaðir standi best og þeir minni verst. Brottflutningur fólks af landsbyggðinni stafi einkum af óánægju með búsetuskilyrði í heimabyggð og að samkeppnisstaða jaðarbyggða sé léleg, hvað varðar til dæmis atvinnu og menntun. 

Í skýrslu Byggðastofnunar (1999) eru atvinnuþróunarsvæði skilgreind og þeim skipt í þrjá flokka eftir ástandi búsetu og þéttbýlisstigi sveitarfélaga. Niðurstöður þeirrar greiningar eru að tvennskonar byggðir eigi einkum við vanda að stríða það er sauðfjárræktarsvæði og sjávarútvegsbyggðir. Þar sé atvinnulíf einhæft, aðrir möguleikar til atvinnusóknar takmarkaðir og brottflutningur fólks mikill. Þessar niðurstöður eru í fullu samræmi við niðurstöður Stefáns Ólafssonar (1997). 

Byggðastofnun hefur einnig gefið út skýrslur um stöðu sjávarbyggða (2001a) og stöðu landshlutakjarna (2001b), en í þeirri síðarnefndu eru skilgreindir byggðakjarnar í [image: image20.emf] 

kringum helstu þéttbýlisstaði landsins. (sjá mynd 6). Í hnotskurn þá lýsa þessar skýrslur fólksfækkun og versnandi stöðu byggðanna, þokkalegri grunngerð en erfiðri fjárhagsstöðu, lágum atvinnutekjum, en einnig tækifærum í eflingu mannauðs, og [image: image21.emf]nýsköpun, náttúrunni, eflingu ferðaþjónustu og frekari sameiningum sveitarfélaga, svo tæpt sé á því helsta. 
Byggðaáætlun hins opinbera hefur frá árinu 2002 miðað að því að efla stærri sveitarfélög og styrkja og efla stærri byggðarkjarna (www.felagsmala​raduneyti.is).  Magnús Stefánsson félagsmálaráðherra hnykkti á þessari stefnu ríkisstjórnarinnar í setningarræðu sinni á ráðstefnu um byggðamál sem haldin var á Nordica hóteli 17. nóvember 2006 og skýrsluhöfundur sat. Ráðstefnan var haldin á vegum Rannsóknarseturs í húsnæðismálum við Háskólann á Bifröst og bar yfirskriftina ,,Borgin gegn landinu, keppendur eða samherjar?” 

Félagsmálaráðherra vill með byggðaáætlun hvetja til þess að stærri svæði en hingað til mótuðu sér sameiginlega framtíðarsýn og segir að byggðaáætlun sé ætlað að elfa fjölmenn sveitarfélög sem hafa mestu möguleikana til uppbyggingar atvinnulífs, skóla, menningarlífs og opinberrar þjónustu. Markmiðið sé meðal annars að styrkja samkeppnishæfni svæðisins og skilyrði til sjálfbærrar þróunar. (www.felagsmalaraduneyti.is). Þessari áherslu í byggðaáætlun er meðal annars fylgt eftir með svokölluðum vaxtarsamningum sem gerðir hafa verið á landsbyggðar​svæðum, svo sem fyrir Eyjafjarðarsvæðið, Vestfirði, Suðurland og Vesturland. 
Dr. Bjarni Reynarsson hefur á undanförnum árum unnið fyrir opinbera aðila rannsóknir um skipulag byggðar og einkum þróun borgarsamfélagsins. Árið 2006 vann Bjarni skýrslu um könnun á ferðum til Reykjavíkur frá landsbyggðarsvæðum og skiptir landsbyggðinni upp í 16 byggðasvæði. Rannsókn Bjarna leiðir í ljós að fjöldi þeirra sem vinna utan búsetusvæðis fer vaxandi og tíðni ferða útfyrir sveitarfélag fer sömuleiðis hraðvaxandi. Algengustu erindi út fyrir byggðarlag eru heimsóknir, verslun, vinna og læknisheimsóknir. Aðrar niðurstöður eru m.a. þær að svarendur á þeim svæðum sem ekki hafa lágvöruverðsverslun fara oftar til Reykjavíkur en ætla mætti miðað við fjarlægð staðanna frá borginni. (Bjarni Reynarsson, 2006). 

Við setningu nýrra sveitarstjórnarlaga nr. 8/1986, síðar 45/1998, var kveðið á um að sýslunefndir yrðu lagðar niður og verkefni þeirra færð til sveitarfélaganna sjálfra og sérstakra héraðsnefnda, en héraðsnefndirnar geta náð yfir stærri svæði en sýslurnar gerðu. Með setningu laga um framkvæmdavald ríkisins í héraði nr. 92/1989 var hlutverk sýslumanna endurskilgreint og dómsvaldið fært til héraðsdómstóla. Landinu var skipt upp í umdæmi sýslumanna og miðuðust þau að litlu leyti við hina gömlu sýsluskiptingu landsins. Umdæmi sýslumanna eru 26 talsins (www.syslumenn.is). Sýslurnar voru felldar úr gildi sem formlegar stjórnsýslueiningar, en heiti þeirra eru notuð áfram og vísa til landfræðilega afmarkaðra svæða þó mörk sveitarfélaga og umdæma sýslumanna geti gengið þvert á sýslumörk.

Sveitarfélögin eru sjálfstæðar stjórnsýslueiningar sem eiga formlegan samvinnu​grundvöll í héraðsnefndum og byggðasamlögum, landshlutasamtökum sveitar​félaga og Sambandi íslenskra sveitarfélaga. Því fleiri og stærri málaflokkar sem færast af höndum ríkis til sveitarfélaga, því nánara samstarf þurfa fámennari sveitarfélög að hafa innan héraðs til að geta uppfyllt lagalegar skyldur sínar. 

Rannsakanda þykir áhugavert að skoða stöðu dreifbýlissvæðis, á því stigi sem ákvarðanir eru teknar heima í héraði og samvinna milli stjórnsýslueininga (sveitarfélaga) er hvað nánust. Sanngjarnt er að segja að á því stjórnsýslustigi geti svæðin sjálf haft hvað mest áhrif á eigin framtíð með stefnumörkun og ákvarðanatöku fyrir svæðið. Með þessari nálgun má einnig draga fram og bera saman stöðu bæði svokallaðra jaðarsvæða og annarra svæða sem nær landsbyggðarkjörnunum liggja. Í öllum tilfellum eru sveitarfélögin minni en gamla kjördæmaskiptingin segir til um og sameining sveitarfélaga hefur gengið misjafnlega hratt milli svæða. Nefna má Húnavatnssýslurnar sem dæmi um þetta, en í Vestur-Húnavatnssýslu er nú eitt sameinað sveitarfélag, Húnaþing vestra, meðan Austur-Húnavatnssýsla skiptist enn í fjögur sveitarfélög. 

Rannsókn Elínar Aradóttur og Kjartans Ólafssonar (2004) um samfélagsanda og nýsköpunarstarf á völdum landsbyggðarsvæðum leiddi í ljós að samfélagsandi er afar mismunandi milli byggðarlaga og vilja þau meina að samfélagsandi ráðist af aðstæðum í næsta umhverfi fólks fremur en af aðstæðum í viðkomandi landshluta. Til að hafa sem mest áhrif á þróun byggðarlaga má því ætla að afar mikilvægt sé að móta stefnu og framtíðarsýn sem og leiðir til að ná markmiðum, sem næst grasrótinni. Sömu lögmál gilda þegar virkja á íbúa á ákveðnu svæði til þátttöku og vinnu við að ná markmiðum og þegar stjórnendur fyrirtækja virkja starfsmenn sína til að fylgja stefnu fyrirtækisins og ná settum markmiðum. 

Ef almennir starfsmenn eiga þátt í markmiðasetningu og skipulagsvinnu eru meiri líkur til þess að þeir vinni að þeim sameiginlegu markmiðum og nái þeim, til hagsbóta fyrir skipulagsheildina og einnig fyrir sig sjálfa. Sýnt hefur verið fram á að góð frammistaða starfsmanns leiðir til aukinnar starfsánægju hans. (Robbins, 2003). 

Þegar allt kemur til alls þá snýst málið um mannleg samskipti og stjórnun. Það þarf að fela þeim sem vinna störfin ábyrgð á eigin störfum gagnvart heildinni og virkja íbúana til samvinnu. 

Með þetta í huga og mikilvægi þess að fólk taki þátt í mótun framtíðar síns heimasvæðis, getur verið áhrifaríkt að skoða minni landsvæði en gamla kjördæmaskiptingin eða skipting landsins í landshlutakjarna segir til um. Sú skipting gefur nokkuð stór landsvæði og því geta jaðarsvæðin á einhvern hátt orðið utanveltu. Sveitarfélög innan hvers héraðs, eða gömlu sýslnanna, virðast almennt enn hafa hvað nánasta samvinnu um menningarmál og þjónustu við íbúa og atvinnulíf á svæðinu. Víða eru starfandi héraðsnefndir sem eru samstarfsvettvangur sveitarfélaganna á svæðinu. Skráðar eru 15 héraðsnefndir í fyrirtækjaskrá (www.rsk.is) en nokkrar þeirra starfa ekki lengur þar sem flest eða öll sveitarfélög á viðkomandi svæði hafa sameinast og samstarf þar með úr sögunni eða einfaldað til muna. Skipting landsins í héruð, ekki ósvipuð skiptingu landsbyggðarinnar í umdæmi sýslumanna, getur því verið ágæt niðurstaða til að ná til þeirra sem raunverulega taka ákvarðanir fyrir sitt svæði. 
Á þéttbýlli svæðum, einkum í nágrenni höfuðborgarinnar, er önnur staða en á dreifbýlissvæðunum og ólík viðhorf ríkjandi varðandi þróun byggðar og mannlífs. Viðfangsefnin eru til að mynda fólksfjölgun, stækkandi þéttbýli og aukin tækifæri þannig að framtíðarsýnin er önnur og leiðirnar ólíkar því sem kann að eiga betur við á dreifbýlissvæðunum sem staðið hafa í varnarbaráttu á undarförnum árum.
Nú hefur verið fjallað um þær fræðilegu forsendur sem rannsóknin byggir á og fyrri rannsóknir skoðaðar. Verður nú vikið að aðferðafræði rannsóknarinnar.

Aðferðafræði

Í þessum kafla verður fjallað um rannsóknaraðferðir og gerð grein fyrir þeim aðferðum sem beitt var við þessa rannsókn.
Rannsóknaraðferðir
Rannsóknaraðferð lýsir þeirri leið sem rannsakandi fer við gagnaöflun og úrvinnslu í rannsókn sinni. Rannsóknar​aðferðum má í grófum dráttum skipta í tvennskonar rannsóknaraðferðir sem byggja á ólíkum kenningalegum grunni. Megindleg (e. quantitative) rannsóknaraðferð byggir á pósitívisma (e. positivism) og eigindleg rannsóknaraðferð (e. qualitative) byggir á fyrirbærafræði (e. phenomenology). Megindlegar rannsóknir byggja á því að sett er fram tilgáta í upphafi og er tilgátan síðan prófuð með rannsókninni og síðan er hún samþykkt eða henni hafnað. Unnið er með talnagögn í megindlegum rannsóknum. Í megindlegum rannsóknum er ennfremur unnið með fremur stórt úrtak og er gildi (e. validity) þeirra rannsókna því mikið. Slíkar rannsóknir eru því áreiðanlegar (e. reliable) og hægt er að endurtaka ferlið og líkja eftir rannsókninni (e. repilcate). (Bryman og Bell, 2003). 
Eigindleg rannsóknaraðferð byggir á orðum frekar en tölum, en er ólík megindlegri rannsókn á fleiri vegu. Í eigindlegri rannsókn eru niðurstöður fundnar með aðleiðslu (e. induction). Ef um væri að ræða prófun á tilgátu og/eða kenningu í megindlegri rannsókn væri um afleiðslu (e. deduction) að ræða. (Sekaran, 2003).
Eigindlegar rannsóknaraðferðir eru viðeigandi þegar rannsakandi vill fá dýpri skilning á viðfangsefninu en talnagreiningar geta gefið. Þar sem úrtak í eigindlegum rannsóknum er lítið er ekki hægt að alhæfa um niðurstöðurnar eða yfirfæra þær á allt þýðið. Þannig verður áreiðanleiki þeirra minni en megindlegra og ekki er auðvelt að endurtaka rannsóknina. Það hefur heldur ekki mikla þýðingu að ræða um gildi eða lögmæti eigindlegra rannsókna, þar sem gildi vísar til mælanleika sem ekki er raunin með eigindlegar rannsóknir. Í eigindlegum rannsóknum mæðir meira á rannsakanda en í megindlegum rannsóknum, þar sem meiri nánd er við rannsóknarefnið og einnig getur verið um viðkvæm málefni að ræða. (Bryman og Bell, 2003). 

Hér er um að ræða eigindlega rannsókn sem fylgir í megin atriðum ferli eigindlegra rannsóknaraðferða eins og því er lýst á mynd 7. 
Rannsóknin sem hér um ræðir fylgir þessu ferli í megin atriðum. Rannsóknarefnið hefur verið valið og næsta skref er að safna viðeigandi gögnum sem stutt geta rannsóknina. Gögnunum er safnað, þau túlkuð og unnið úr þeim. Vinna með gögnin getur leitt í ljós að frekari gagnaöflunar eða endurmats er þörf og er það þá gert. Því næst eru gögnin túlkuð á nýjan leik og unnið með þau á sama hátt og áður. Endurmatsferlið getur átt sér stað nokkrum sinnum og leiðir að lokum til niðurstöðu. (Bryman og Bell, 2003).
Rannsóknin

Rannsóknarsniðið sem valið var er tilviksrannsókn (e. case study) og hefur viðfangsefnið landfræðilega afmörkun. Í tilviksrannsóknum er áhersla lögð á rækilega skoðun á viðfangsefninu. Það ríkir ákveðin tilhneiging til að tengja tilviksrannsóknir við megindlegar aðferðir en það á ekki alltaf við. Þvert á móti á vel við að nota eigindlegar aðferðir í tilviksrannsóknum og nota viðtöl við rannsóknina því þær aðferðir eru taldar gagnlegar til að ná fram nákvæmum og ítarlegum skýringum. (Bryman og Bell, 2003). 

Höfundur er fædd og uppalin í Austur-Húnavatnssýslu, á fjölskyldu í héraðinu og býr því yfir nokkurri þekkingu á svæðinu auk þess að hafa innsýn í aðstæður, atvinnulíf, mannlíf og lífskjör. Þessi staða rannsakanda getur haft áhrif á nálgun og efnistök í rannsókninni. 

Rannsakandi er kunnug rannsóknarefninu frá fyrri tíð og þótti besta aðferðin til að dýpka skilning sinn á viðfangsefninu og stöðu mála í Austur-Húnavatnssýslu vera að taka viðtöl við fólk í sýslunni. Valdir voru viðmælendur, stjórnendur, úr atvinnulífi, menningarlífi og stjórnsýslu í héraðinu, með það fyrir augum að fá fram ólík viðhorf úr ólíkum starfsgreinum. Auk þess átti rannsakandi óformleg samtöl við fólk í héraði til að glöggva sig á aðstæðum og auka þekkingu sína á viðfangsefninu.
Rannsóknarspurningin er þrískipt og kallar á lýsandi (e. descriptive) rannsókn á samkeppnishæfni Austur-Húnavatnssýslu, viðhorfi til stöðu svæðisins og væntinga til Vaxtarsamnings Norðurlands vestra. Unnið var með frumgögn (e. primary data) sem fengin voru með djúpviðtölum. Við rannsóknina voru einnig notaðar afleiddar heimildir (e. secondary data) sem eru fræðirit, skýrslur og greinar um efnið og upplýsingar úr gagnasöfnum á veraldarvefnum. Gögn og efni frá ráðuneytum, Hagstofu, Byggðastofnun og öðrum stofnunum og rannsakendum voru einnig gaumgæfð. Einnig var unnin greining á talnagögnum þegar metin var efnahagsleg staða héraðsins og hefur því rannsóknin einnig megindlegar áherslur og er áreiðanleiki og gildi þess hluta rannsóknarinnar mikið og auðvelt er að endurtaka þann hluta. 
Gagnasöfnun

Á haustmánuðum 2006, þegar ákveðið hafði verið að taka þetta rannsóknarefni fyrir, sendi rannsakandi öllu sveitarstjórnarfólki í Austur-Húnavatnssýslu tölvupóst og sagði frá þessari fyrirætlan sinni, auk þess að fara fram á að geta leitað til þeirra í upplýsingaleit. Þá strax bárust nokkur jákvæð svör við erindinu. Undir jól hafði rannsakandi síðan samband við viðmælendur sína í síma og falaðist eftir viðtali vegna verkefnisins. Var því erindi hvarvetna vel tekið og allir voru fúsir til viðtals. Viðtölin voru síðan tekin dagana 22. 27. og 28. desember 2006. Viðtölin voru 40-90 mínútna löng og voru þau öll tekin upp á diktafón og síðan skráð á tölvutækt form, frá orði til orðs. Fylgt var fyrirfram ákveðnum spurningaramma í öllum viðtölunum. Í mörgum tilfellum átti rannsakandi óformlegt spjall við viðmælendur eftir að formlegu viðtali lauk. 

Viðtölin voru síðan marglesin yfir og leitað eftir ,,þema” í viðtölunum og lesið milli línanna. Eftir að viðtölin og önnur gögn höfðu verið gaumgæfð var ráðist í að vinna greininguna. 

Rannsakandi sat norræna ráðstefnu um sjálfbæra samfélagsþróun í Osló 26.-27. október 2006 og nýttist sá lærdómur við greiningu á samkeppnishæfni Austur-Húnavatnssýslu og umfjöllun um umhverfismál í skýrslunni, sem og vangaveltur um framtíðarsýn héraðsins. 

Einnig sat rannsakandi ráðstefnu á vegum Háskólans á Bifröst um byggðamál. Rástefnan var haldin á Nordica hóteli 17. nóvember 2006 og bar yfirskriftina ,,Borgin gegn landinu, keppendur eða samherjar?” Erindi og umræður sem þar fóru fram voru einnig tilefni vangaveltna um byggðamál í skýrslunni. 

Viðmælendur

	Viðmælandi
	Staða viðmælanda
	Ítarlegri upplýsingar


	Jóna Fanney Friðriksdóttir

Fulltrúi stjórnsýslu
	Bæjarstjóri á Blönduósi

	Jóna Fanney er aðfluttur Húnvetningur. Hún er fjölskyldumanneskja og býr á Blönduósi

	Tryggvi Jónsson

Fulltrúi framleiðslu
	Bóndi í Ártúnum

Sveitarstjórnarmaður í Húnavatnshreppi og situr í héraðsnefnd og héraðsráði


	Tryggvi er innfæddur Húnvetningur og tók við búi af föður sínum í Ártúnum. Tryggvi er fjölskyldumaður

	Sigurður Jóhannesson
Fulltrúi úrvinnslu
	Framkvæmdastjóri SAH afurða ehf. (sláturhús og kjötvinnsla) á Blönduósi

	Sigurður er innfæddur Húnvetningur, alinn upp á Torfalæk. Hann er fjölskyldumaður og býr á Blönduósi

	Halldór Ólafsson 
Fulltrúi fiskvinnslu
	Rekstrarstjóri fiskvinnslu Fisk Seafood á Skagaströnd
	Halldór er innfæddur Húnvetningur, alinn upp á Skagaströnd. Hann er fjölskyldumaður og býr á Skagaströnd

	Stefán Ólafsson
Fulltrúi þjónustu
	Lögfræðingur og fasteignasali á Blönduósi
	Stefán er innfæddur Húnvetningur, alinn upp á Steiná í Svartárdal. Hann er fjölskyldumaður og býr á Blönduósi

	Steindór Haraldsson
Fulltrúi þróaðs iðnaðar
	Framkvæmdastjóri líftækifyrirtækisins Sero ehf á Skagaströnd
	Steindór er innfæddur Húnvetningur og býr á Skagaströnd

	Auðunn Steinn Sigurðsson
Fulltrúi fjármálastofnana
	Útibússtjóri Kaupþings á Blönduósi
	Auðunn er innfæddur Húnvetningur, alinn upp á Blönduósi. Hann er fjölskyldumaður og býr á Blönduósi 

	Elín Sigurðardóttir
Fulltrúi menningar/safna
	Forstöðumaður Heimilisiðnaðarsafnsins á Blönduósi
	Elín er aðfluttur Húnvetningur. Hún er búkona á Torfalæk og á uppkomin börn. 


Tafla 3. Viðmælendur.
(Eigin smíð).  

Í köflunum hér að framan hefur verið farið yfir þær kenningalegu forsendur sem skýrslan byggir á. Einnig var kafli um byggðarannsóknir og svæðaskiptingu landsins og loks var aðferðafræði rannsóknarinnar skýrð. 
Í næstu köflum verður Austur-Húnavatnssýslu lýst og leitast við að lýsa núverandi stöðu svæðisins miðað við efnahagslegar forsendur, stöðu nýsköpunar og stöðu umhverfismála. Þá tekur við greining á samkeppnishæfni svæðisins með Demantslíkani Porters og því næst verður vikið að stöðu og styrk Austur-Húnavatnssýslu og væntingum héraðsbúa til Vaxtarsamnings Norðurlands vestra. Þá verða niðurstöður dregnar og rannsóknarspurningum svarað. Loks verða rituð lokaorð.
Samkeppnishæfni Austur-Húnavatnssýslu
Í þessum kafla verður byrjað á að lýsa Austur-Húnavatnssýslu, legu svæðisins og gæðum. Með tölum og texta verður staða sýslunnar metin í efnahagslegu tilliti og útfrá stöðu nýsköpunar og umhverfismála. Þá verður gerð greining á svæðinu með Demantslíkani Porters. Einnig verða skoðuð viðhorf héraðsbúa til stöðu og styrks svæðisins og loks verður Vaxtarsamningi Norðurlands vestra velt upp og viðhorf héraðsbúa til hans rædd. 

Austur-Húnavatnssýsla

Húnabyggð

Húnabyggð þinn hróður gjalli

heill í skaut þér jafnan falli.
Búi sæld um bændalönd.

Blanda meðan sjávar leitar

Eygló sendi öldur heitar

yfir dali, fjörð og strönd.

Yrki máttug húnvetnsk hönd

haga fríðrar ættar sveitar.
Sé ég hátt af sefans tindi 

sólu roðið Húnastrindi

lyfta fjöllin höfði hátt.

Hlúa blítt að frjóvgum dölum

liðast ár á blómgum bölum

blikar haf í norðurátt.

Spegla vatnadjúpin dátt

dýra mynd af loftsins sölum.
Ljóð: Páll V.G. Kolka.

Við þennan fagra óð og myndræna héraðslýsingu Páls V.G. Kolka er rétt að bæta almennri lýsingu á staðháttum. 

Austur-Húnavatnssýsla er við Húnaflóa austanverðan. Sýslumörk eru við Gljúfurá í vestri en að austan ræður lína frá Skagatá, um Vatnsskarð og í Hofsjökul á vatnaskilum. Þjóðvegur 1 liggur í gegnum héraðið. Þverárfjallsvegur liggur yfir í Skagafjörð og Kjalvegur suður á land uppúr Blöndudal. 
Við ströndina eru þéttbýlisstaðirnir Blönduós og Skagaströnd, auk þess sem búskapur er stundaður á ströndinni ,,út við ysta sæ”. Inn af Húnaflóa er allmikið láglendi og upp af því ganga nokkrir dalir. Þeirra helstir eru Vatnsdalur vestast, þá Svínadalur, Langidalur og Blöndudalur í framhaldi af honum, austast eru Laxárdalur og Svartárdalur. Sunnan við dalina eru víðáttumikil heiðalönd sem ná allt suður til jökla og er þar mikið um góð veiðivötn. Einnig eru þekktar veiðiár í sýslunni, eins og Vatnsdalsá, Laxá á Ásum, Blanda og Svartá. Austan við Húnaflóann er Skaginn þar sem undirlendi er um þriggja kílómetra breitt og er Skagaheiðin austan þess. Jarðhiti er á Reykjum og á Hveravöllum, en þar er jarðhitasvæði með allmörgum hverum. Blanda hefur verið virkjuð og er Blöndulón um 57 km2 að stærð (www.landsvirkjun.is). Sögustaðir í sýslunni eru margir og má þar nefna Þingeyrar, Hof í Vatnsdal, Þórdísarlund og Þrístapa við Vatnsdalshóla. Þá liggur Grettisslóð um héraðið. (www.northwest.is).
Blönduós er stærsti þéttbýliskjarninn og er alhliða þjónustu​miðstöð fyrir héraðið með sjúkrahús og heilsugæslu, banka, matvöru​verslun, sýslumann, lögreglu o.fl. Á Blönduósi búa um 900 manns. Þar er sláturhús, kjötvinnsla og mjólkursamlag og því helsta þjónusta við landbúnaðarframleiðslu í héraðinu. Auk þess er á Blönduósi ýmis önnur þjónusta og léttur iðnaður. Þar eru einnig menningarstofnanir eins og Heimilisiðnaðarsafn, Héraðskjalasafn, Textílsetur og Hafíssetur. Á Skagaströnd búa um 550 manns og er sjávarútvegur burðarásinn í atvinnulífinu þar. Þar er einnig helsta grunnþjónusta, s.s. leikskóli, grunnskóli, heilsugæsla, matvöruverslun og banki. Golfvellir eru bæði við Blönduós og Skagaströnd. 
Í Austur-Húnavatnssýslu hefur hallað undan fæti í atvinnu- og búsetuþróun undanfarin ár. Héraðið býr við viðvarandi fólksfækkun og samdrátt í atvinnulífi. Í sýslunni eru nú, árið 2006, fjögur sveitarfélög með samtals tæplega 2.000 íbúa. Árið 2005 lauk sameiningu fimm sveitahreppa í eitt sveitarfélag sem hlaut nafnið Húnavatnshreppur. Áður höfðu Vindhælishreppur og Skagahreppur sameinast í Skagabyggð og einnig Engihlíðarhreppur og Blönduósbær. Höfðahreppur er fjórða sveitarfélagið í sýslunni og er þar kauptúnið Skagaströnd. 

Hvorki sveitarfélögin eða héraðið í heild hafa mótað sér sameiginlega framtíðarstefnu eða heildarsýn í öðrum málum en skipulagsmálum. Í Blönduósbæ hefur verið unnin stefnumótun í atvinnumálum og er unnið eftir henni. 

Austur-Húnavatnssýsla, og Norðvesturland allt, er nokkuð aftarlega á merinni hvað varðar sérstakar aðgerðir ríkisvaldsins í byggðamálum og það er álit sveitarstjórnarmanna og Samtaka sveitarfélaga á Norðurlandi vestra (SSNV) að framkvæmd byggðaáætlunar fyrir árin 2002-2005 hafi engan vegin gengið eftir fyrir þetta svæði. (Samtök sveitarfélaga á Norðurlandi vestra, 2005). SSNV annast meðal annars atvinnuráðgjöf og sérfræðistuðning við íbúa og atvinnulíf og nýverið hafa samtökin verið efld. 

Undanfarna mánuði hefur verið unnið að undirbúningi Vaxtarsamnings fyrir Norðurland vestra og er nú komin út skýrsla undirbúningsnefndar. Stefnt er að því að ganga frá samningnum í ársbyrjun 2007. 

Það er því full ástæða til að vinna heildstæða greiningu á svæðinu sem nýst getur við framtíðarstefnumótun. Áhugavert er að beita greiningartækjum og aðferðum viðskiptafræði og hagfræði við greiningu á samkeppnishæfni svæðisins. Það er sú nálgun sem þessari rannsókn er ætlað að hafa, auk þess að kanna viðhorf og væntingar héraðsbúa til stöðu sýslunnar og Vaxtarsamnings Norðurlands vestra. 
1.1.15 Austur-Húnavatnssýsla í tölum 

Þann 1. desember 2005 voru íbúar Austur-Húnavatnssýslu 2.018 talsins. Skipting þeirra eftir sveitarfélögum var svo sem mynd 8 sýnir. 

Mynd 8. Mannfjöldi í Austur-Húnavatnssýslu 1. desember 2005. 
Hagstofa Íslands (e.d.a).
Í þéttbýlissveitarfélögunum bjuggu 1.448 íbúar, 903 í Blönduósbæ og 545 í Höfðahreppi, eða 71,8% héraðsbúa. Í sveitunum bjuggu 570 manns, 471 í Húnavatnshreppi og 99 í Skagabyggð, eða 28,2% íbúafjöldans. Í Austur-Húnavatnssýslu bjuggu því 0,7% af heildarmannfjölda á Íslandi 1. desember 2005, sem þá var 299.404 íbúar. 
Íbúum í Austur-Húnavatnssýslu hefur farið stöðugt fækkandi undanfarin ár og áratugi. Mynd 9 sýnir þróun íbúafjölda í sýslunni árin 1999-2005. 

Milli áranna 1999 og 2005 hefur íbúum sýslunnar fækkað um 212 manns, eða 9,5%. Hlutfallslega hefur íbúum fækkað mest í Höfðahreppi, um 70 manns eða 11,4% og minnst varð fækkunin í Skagabyggð, samtals þrjár manneskjur eða 3%. Íbúum Blönduóss hefur fækkað um 93 eða 9,3% og í Húnavatnshreppi hefur fækkunin verið um 46 íbúa eða 9%.
Aldursdreifing mannfjöldans í Austur-Húnavatnssýslu árið 2005 fylgir ekki landsmeðaltali eins og sjá má á mynd 10. Yngstu aldurshóparnir eru nokkuð nálægt landsmeðaltali, en fjöldi táninga 15-19 ára er hlutfallslega heldur meiri en meðaltalið á öllu landinu. Þá eru aldurshóparnir frá 20-49 ára hlutfallslega minni en meðaltal á landinu öllu 1. desember 2005. Austur-Húnvetningar 50 ára og eldri eru hlutfallslega fleiri en landsmeðaltalið. 
Yngstu íbúar sýslunnar voru árið 2005 á fyrsta ári og elsti íbúinn var 97 ára. Meðalaldur íbúa í sýslunni var 36,7 ár. Meðalaldur á landinu öllu var 35,4 ár. 
Áhugavert er að skoða fjölda ungra barna í sýslunni, skipt niður samkvæmt núverandi sveitarfélagaskipan, en þessi börn eru núna og næstu ár að stíga sín fyrstu spor í grunnskóla. 

Mynd 11. Fjöldi ungra barna í A-Hún. 1. des.2005. 
(Hagstofa Íslands, e.d.a).

Mynd 11 sýnir að ungum börnum í sýslunni fer fækkandi í öllum sveitarfélögum, nema í Höfðahreppi, þar sem leitnin er eilítið uppávið sem skýrist einkum af óvenju fjölmennum árgangi barna fæddra 2004. Fækkun ungra barna í héraðinu þarf ekki að koma á óvart við viðvarandi fólksfækkun á svæðinu og lægra hlutfall fólks á barneignaraldri í sýslunni, en landsmeðaltal er. 

Börn fædd árið 2000 eru í 1. bekk grunnskóla skólaárið 2006-2007. Börn í Höfðahreppi og Skagabyggð sækja Grunnskólann á Skagaströnd, börn á Blönduósi ganga í Grunnskólann á Blönduósi og börn í Húnavatnshreppi stunda nám í Húnavallaskóla. Fæst ung börn búa í minnsta sveitarfélaginu Skagabyggð og er það eina sveitarfélagið þar sem er barnlaus árgangur. Börnum í Húnavatnshreppi fækkar hvað hraðast, en þar eru átta börn í fyrsta bekk skólaárið 2006-2007. Fari fram sem horfir er útlit fyrir að þrjú börn hefji nám í 1. bekk Húnavallaskóla haustið 2010.
1.1.16 Efnahagsleg frammistaða

Hér verða tekin til skoðunar atriði er varða efnahagslega stöðu svæðis og mælanleg eru með þeim mælikvörðum sem Porter o.fl. (2004) leggja fram og skýrðir voru í kafla 2.2 – framar í skýrslunni. Skoðuð voru þau opinberu gögn sem aðgengileg voru og einnig var leitað til Hagstofu Íslands um vinnslu á talnaefni fyrir Austur-Húnavatnssýslu sérstaklega. 

Fjöldi starfandi í Austur-Húnavatnssýslu 2005 var samtals 1.080 manns. Samkvæmt skiptingu Hagstofunnar í atvinnugreinar eru 200 starfandi í frumvinnslu, 320 í iðngreinum og 560 í þjónustugreinum. Nánari skiptingu innan atvinnugreinaflokka má sjá á mynd 12. 

Mynd 12. Fjöldi starfandi í A-Hún. árið 2005, skv. staðgreiðsluskrá (í heilum tugum). 
(Hagstofa Íslands, sjá viðauka 2).
Fjöldi launagreiðenda í Austur-Húnavatnssýslu eftir atvinnugreina​flokkum, árið 2005, er sýndur á mynd 13. Launagreiðendur í frumvinnslu voru 153, þar af 141 í landbúnaði. Í iðngreinum voru launa​greiðendur 43 talsins og 67 í þjónustugreinum. Félagasamtök og stofnanir ríkis og sveitarfélaga eru hér ekki meðtalin. 
Meðalatvinnutekjur í Austur-Húnavatnssýslu voru árið 2005, kr. 2.740 þús. Á mynd 14 má sjá samanburð atvinnutekna í Austur-Húnavatnssýslu við önnur helstu viðmiðunarsvæði. Meðalatvinnutekjur í A-Hún. eru hærri en á Norðurlandi vestra, 2.456 þúsund og hærri en landsmeðaltal utan höfuðborgarsvæðis, sem var 2.653 þúsund, lægri en landsmeðaltal kr. 2.945 þúsund og einnig lægri en meðalatvinnutekjur á höfuðborgarsvæðinu árið 2005 sem voru kr. 3.123 þúsund. 

Mynd 14. Meðalatvinnutekjur í nokkrum landshlutum. 
(Hagstofa Íslands, e.d.b; sjá viðauka 2). 
Atvinnuþátttaka og atvinnuleysi er á svipuðu róli í Austur-Húnavatnssýslu og annarsstaðar á landinu, svo sem sjá má í töflu 3. 

Tafla 4. Atvinnuþátttaka og meðaltalsatvinnuleysi á völdum landsvæðum árið 2005. 
(Vinnumálastofnun, e.d.; Hagstofa Íslands, e.d.c).
Meðalatvinnuleysi á mánuði árið 2005 var 1,6% í Austur-Húnavatnssýslu meðan landsbyggðin var með 1,8% og höfuðborgarsvæðið ívið hærra hlutfall eða 2,2%. Þetta telst vera afar lítið atvinnuleysi, enda kom fram hjá viðmælendum að fleira fólk vantar til starfa í sýslunni í ýmsar greinar. Atvinnuþátttaka í A-Hún. er lítið eitt minni en á landsvísu, eða 80% á móti 82% sem er landsmeðaltal. Atvinnuþátttaka er reiknuð sem hlutfall starfandi og atvinnulausra af íbúafjölda á aldrinum 16-74 ára. 

Hvað varðar fjárfestingar í atvinnulífinu á undanförnum árum, þá eru nokkur vaxandi fyrirtæki á svæðinu, eins og til dæmis SAH afurðir þar sem þó nokkuð mikil fjárfesting hefur verið undanfarin þrjú ár. (Sigurður Jóhannesson, viðtal 27. desember 2006). Einnig hefur verið byggt upp atvinnuhúsnæði í ,,Votmúla” á Blönduósi, í stað þess sem brann fyrir nokkrum árum, og þangað hafa nokkur fyrirtæki flutt starfsemi sína. 
Það er lítið um nýfjárfestingu í atvinnulífinu í Austur-Húnavatnssýslu. Helst er um að ræða lítil fyrirtæki og einyrkja sem eru að hasla sér völl og þá helst í iðnaði. Þeir aðilar eru mest að sækja sér verkefni út af svæðinu. (Auðunn Steinn Sigurðsson, viðtal 27. desember 2006). Eitthvað er þó um þreifingar og fyrirspurnir í atvinnulífinu í tengslum við fasteignasölu, þar sem aðilar sjá sér hag í því að flytjast á svæðið þar sem fasteignir eru til dæmis ódýrari en á höfuðborgarsvæðinu. (Stefán Ólafsson, viðtal, 22. desember 2006). 

1.1.17 Staða nýsköpunar

Þegar staða nýsköpunar var skoðuð er aftur tekið mið af mælikvörðum Porters o.fl. (2004) í kafla 2.2 og greindir þeir þættir sem unnt reyndist að fá gögn yfir hjá opinberum aðilum. Porter lítur til dæmis til þróunar í skráningu einkaleyfa, vörumerkja og hönnunar. Umræða um hugverkarétt, stöðu hugverkagreina og aukningu í þeim atvinnugreinum, hefur aukist mjög að undanförnu. 
Ef skoðuð er þróun einkaleyfa-, hönnunar- og vörumerkjaumsókna á landinu öllu (sjá mynd 15) má sjá að vörumerkja- og hönnunarumsóknum hefur farið fjölgandi á landsvísu á undanförnum árum, á meðan að leitnin í umsóknum um einkaleyfi er heldur niður á við núna á allra síðustu árum. 
Ferill einkaleyfaumsókna getur verið langur og tímafrekur og árlega eru sárafá einkaleyfi veitt hérlendis. Mörgum umsóknum er hafnað. Innan við 10 einkaleyfi hafa verið gefin út árlega undanfarin ár. (www.els.is)

Mynd 15. Þróun í fjölda umsókna um einkaleyfi, skráningu vörumerkja og hönnunarumsóknir      á árunum 2001-2006. 
(Einkaleyfastofan, e.d.a, e.d.b, e.d.c, munnleg heimild, 15. desember 2006).
Á árunum 2001-2006 barst Einkaleyfastofu engin umsókn um einkaleyfi frá aðila í Austur-Húnavatnssýslu og eru reyndar langsamlega flestar umsóknirnar frá aðilum á höfuðborgarsvæðinu. Samkvæmt upplýsingum frá Einkaleyfastofu er tilhneigingin í þessum umsóknum ekki ósvipuð og í einkaleyfa​umsóknunum, þ.e. mikill meirihluti umsækjenda er á höfuðborgarsvæðinu. 

Sé skráning nýrra fyrirtækja skoðuð í töflu 4 sést að hlutfall nýrra fyrirtækja á landsbyggðinni fer lækkandi og þeim fjölgar að sama skapi á höfuðborgarsvæðinu, líkt og íbúaþróun hefur verið á þessum tímabili 2002-2005. Með landsbyggðinni teljast sveitarfélög á Reykjanesi, Suðurlandi og Vesturlandi sem nú eru í nokkurri sókn. Sú staða getur endurspeglast í því að fjöldi nýskráninga á landsbyggðinni hækkar heldur á árinu 2005. Hlutfall nýskráninga í Austur-Húnavatnssýslu er nokkuð stöðugt í kringum 0,5% á þessu ára bili þrátt fyrir fólksfækkun, en þetta hlutfall er lægra en íbúafjöldi sýslunnar sem hlutfall af heildarmannfjölda 2005, en um 0,7% landsmanna búa í Austur-Húnavatnssýslu. Hlutur Norðurlands vestra af heildarfjölda nýskráðra fyrirtækja er einnig nokkuð rýrari en hlutfall íbúafjölda í fjórðungnum sem árið 2005 var rétt tæp 3% af mannfjöldanum. 

Tafla 5. Nýskráningar hlutafélaga og einkahlutafélaga á völdum landsvæðum á árunum 2002-2005. 

(Hagstofa Íslands, e.d.d).
1.1.18 Umhverfismál og sjálfbær þróun

Til að meta stöðu umhverfismála voru skoðuð nokkur atriði sem voru kynnt og rædd í kafla 2.2, s.s. Staðardagskrá 21, og Grænfáninn. Staða umhverfismála er rædd sem og meðferð úrgangs og staða sorpmála í héraðinu. Til grundvallar greiningunni liggja opinber gögn og viðtöl við fólk í héraði. 
Í þeim 29 sveitarfélögum á landinu þar sem sveitarstjórn hefur þegar samþykkt Staðardagskrá 21 búa rúmlega 80% landsmanna og nær því staðardagskrárstarfið til mikils meirihluta þjóðarinnar. Auk þeirra sveitarfélaga sem hafa tileinkað sér Staðardagskrá 21, eru fleiri sem nú vinna að því að koma þessum málum á dagskrá hjá sér. (www.samband.is/dagskra21)

Ekkert sveitarfélaganna í Austur-Húnavatnssýslu er í þeim hópi sem hefur innleitt hjá sér Staðardagskrá 21, eða heildaráætlun um þróun samfélagsins sem nær til umhverfismála sem og efnahagslegra og félagslegra þátta, en áætlun Staðardagskrár 21 er til þess gerð að nálgast markmið um sjálfbæra þróun.

Sveitarstjórn Blönduósbæjar þótti á sínum tíma of mikil skriffinnska í kringum staðardagskrárverkefnið og ákvað að fresta því. Nú hafa þau hinsvegar slegið í klárinn og hafið átak í sorpmálum hjá sveitarfélaginu, auk þess sem hreinsunarstöð fyrir fráveituna var byggð fyrir nokkrum árum. Það er mat bæjarstjóra að með úrbótum í frárennslismálum hafi skapast tækifæri fyrir fyrirtæki í bænum og fyrir sveitarfélagið að laða að ný fyrirtæki. 
En ég er samt svona að sjá það betur og betur, að þessar dýru fráveituframkvæmdir skapa okkur tækifæri. Sláturhúsið okkar hérna, Sölufélagið, það er mjög mikilvægt fyrir það að umhverfismálin séu í lagi uppá að hafa ESB leyfi, útflutningsleyfi og fleira. Nú, það er ekkert mjög langt síðan Ullarþvottastöðin sem var í Hveragerði flutti sig um set hingað einmitt vegna þess að fráveitumál hér eru til fyrirmyndar.

 (Jóna Fanney Friðriksdóttir, munnleg heimild, 28. des. 2006).
Húnavatnshreppur hefur ekki lagt mikla áherslu á sorpmál. 
Það er verið að koma formi á þetta. Það á að vinna að þessum umhverfismálum til dæmis hér hjá sveitarfélaginu og það náttúrlega lendir hjá okkur bændum líka. ... nú er maður farinn að taka plast og það á að endurvinna það. Taka það út úr, maður setti það bara áður í ruslagáma. Nú stendur sveitarfélagið fyrir því að það verði tekið í einu lagi og verði endurunnið núna. Rúllubaggaplast.
(Tryggvi Jónsson, munnleg heimild, 27. des. 2006). 
Einnig er yfirstandandi vinna við bætt frárennslismál á sveitabæjum í Húnavatnshreppi. (www.hunavatnshreppur.is).
Á Skagaströnd er enginn farvegur fyrir endurvinnslu á sorpi, en spilliefni eru tekin frá. (Steindór Haraldsson, munnleg heimild, 27. des. 2006) og er þar urðað sorp frá Höfðahreppi og Skagabyggð. 
Sorphreinsun Vilhelms Harðarsonar ehf. á Skagaströnd sér um alla sorphirðu í Austur-Húnavatnssýslu.
Urðunarstaðir fyrir sorp í sýslunni eru í nágrenni við Blönduós og Skagaströnd og hafa verið veitt starfsleyfi fyrir þessa staði til 1. júlí 2009. Sveitarfélögin í Austur-Húnavatnssýslu og í Skagafirði hafa unnið saman að framtíðarlausnum í sorpmálum undanfarin ár og árið 2005 var birt skýrsla samstarfsnefndar um sorpförgun á Norðurlandi vestra. (Stapi jarðfræðistofa, 2005). 
Ríkisstofnanir eins og Skógrækt ríkisins og Landgræðsla ríkisins eru samstarfsaðilar við sérstök umhverfis- og landgræðsluverkefni á landsvísu. Skógræktin hefur samstarf við aðila sem standa að ræktun landgræðsluskóga og eru nokkrir aðilar í Austur-Húnavatnssýslu aðilar að landgræðsluskógum. 
Nefna má skógrækt bænda í Blöndudal sem gott dæmi um frábært átak við ræktun skóga og endurheimt landgæða í sýslunni. Í Austurhlíð 2, Blöndudalshólum og Sölvatungu hafa tugþúsundir plantna verið gróðursettar, á hverju býli, á undanförnum 10-20 árum og er óðum að verða að fallegum skógi. Einnig hefur mikið verið plantað á Ytri-Löngumýri og Höllustöðum í sömu sveit, svo nokkuð sé nefnt. Víðar um héraðið stunda einstaklingar skógrækt og á vinna þessara aðila án efa eftir að skila sínu með kolefnisbindingu skóganna innan fárra ára, sem mótvægi við losun gróðurhúsalofttegunda í andrúmsloftið. 
Skógræktarfélag A-Húnvetninga, með aðalsvæði sitt á Gunnfríðarstöðum, vinnur einnig gott starf í sýslunni. Eru svæði í héraðinu, s.s. Hrútey í Blöndu, aðilar að samvinnuverkefni skógræktarfélaganna og Olís og Alcan sem ber heitið ,,Opinn skógur”, en það verkefni hefur það að markmiði að bæta aðgengi og aðstöðu í skógum skógræktarfélaganna um allt land. (www.skog.is).
Þá taka bændur og sveitarfélög í sýslunni einnig þátt í uppgræðsluverkefnum með Landgræðslu ríkisins og má þar nefna verkefni við uppgræðslu á Rugludal sem Húnavatnshreppur er aðili að og einnig verkefni einstakra bænda undir átaksheitinu ,,Bændur græða landið”. Þá sinnir Landsvirkjun uppgræðslu á Eyvindarstaðaheiði, samkvæmt samningi sem gerður var á sínum tíma vegna virkjunar Blöndu. ,,Við höfum reynt að fara þar sem eru örfoka staðir og taka þau svæði svolítið fyrir. ... við berum á 600 hektara á Eyvindarstaðaheiði ... eitthvað um 120 tonn yfirleitt.” (Tryggvi Jónsson, munnleg heimild, 27. des. 2006). 
Enginn skóli í sýslunni er þátttakandi í umhverfisverkefni sem Landvernd hefur umsjón með og ber heitið ,,Skólar á grænni grein”. Þar af leiðir að enginn skólanna í Austur-Húnavatnssýslu skartar umhverfismerkinu Grænfánanum. (Rannveig Thoroddsen, munnleg heimild, 4. janúar 2007). 
Sveitarfélögin Blönduósbær, Húnavatnshreppur og Höfðahreppur halda úti heimasíðum og eru þær einkum nýttar sem upplýsingaveitur. Það eru birtar tilkynningar og fréttir frá sveitarstjórnum og einnig eru fundargerðir aðgengilegar á vefjunum og þá má nálgast eyðublöð á vef Blönduósbæjar. Einnig geta íbúar sent fyrirspurnir til sveitarstjórnarmanna um vefinn en rafræn stjórnsýsla hefur ekki þróast umfram það í sýslunni. Stofnanir og fyrirtæki þessara sveitarfélaga halda einnig úti vefsíðum. Þéttbýlisstaðirnir í sýslunni njóta xDSL tenginga, en önnur staða er uppi á teningum í dreifbýlinu. Í Húnavatnshreppi er nú unnið að tengingu háhraðanets á alla bæi með samningi við fjarskiptafyrirtækið eMax og er reiknað með að tengingum verði lokið fljótlega í ársbyrjun 2007. Sú vinna getur gefið tóninn fyrir aukið rafrænt íbúalýðræði og frekari þróun rafrænnar stjórnsýslu á svæðinu. Skagabyggð hefur ekki nýtt sér möguleika rafrænnar stjórnsýslu. 
Nú hefur verið farið yfir stöðu svæðisins með tilliti til efnahagslegra þátta og stöðu nýsköpunar sem og stöðu umhverfismála. Í næsta kafla verður tekin fyrir greining svæðisins með Demantslíkani Porters. 
Greining samkvæmt Demanti Porters
Til að geta svarað fyrstu rannsóknarspurningunni, þar sem spurt er hvernig samkeppnishæfni Austur-Húnavatnssýslu sé háttað, verður í þessum kafla farið í gegnum alla þætti í Demantslíkani Porters og umhverfi og aðstæður í sýslunni skoðað. Fyrst verður fjallað um framleiðsluskilyrði, þá eftirspurnarskilyrði, farið verður yfir tengsl skyldrar starfsemi og stuðningsgreina og stefnu fyrirtækja, uppbyggingu og samkeppni á svæðinu. Loks verða tækifæri í ytra umhverfi rædd sem og áhrif stjórnvaldsaðgerða á samkeppnishæfni Austur-Húnavatnssýslu. 
1.1.19 Framleiðsluskilyrði

Hér verður farið yfir þau aðföng sem nauðsynleg eru til atvinnurekstrar, áþreifanlegar og óáþreifanlegar auðlindir. 

1.1.19.1 Mannauður

Flestir launagreiðendur í sýslunni eru í frumvinnslu 153 og þar af 141 í landbúnaði. Þessar tölur voru settar fram myndrænt í kafla 5.1. Bændur eru langflestir einyrkjar sem sést á því að starfandi í atvinnugreininni eru um 150. 

Í iðnaði eru einnig margir litlir aðilar starfandi, en fyrirtæki eins og Stígandi, Léttitækni, Krákur og SAH afurðir á Blönduósi eru stærstu aðilarnir í iðnaði og veita nokkrum fjölda vinnu. Einnig voru nefnd fyrirtæki eins og Vilkó og Pappírspokagerðin. Yfir 300 manns starfa í iðnaði og er þar um að ræða bæði iðnlærða og verkafólk. Í iðnfyrirtækin vantar sérhæft vinnuafl.

...það er skortur á fólki með menntun á svæðinu og það fæst ekki. Það fæst ekki fólk inn á svæðið. Að fá kjötiðnaðarmann hingað, það er nánast ómögulegt. Það skiptir ekki máli hvaða laun eru í boði, hann fæst ekki. Það er mjög erfitt að fá bara fólk með menntun umfram stúdentspróf til að koma að vinna hérna á svæðinu. En okkur vantar svoleiðis fólk, sárlega.
(Sigurður Jóhannesson, munnleg heimild, 27. desember 2006). 
Í Austur-Húnavatnssýslu eins og annarsstaðar á landinu hefur þörfinni fyrir aukinn fjölda starfsmanna verið mætt með ráðningu erlends vinnuafls. 
Langflestir starfa í þjónustugreinunum í héraðinu, um 560 manns, og eru launagreiðendur í þjónustugreinum yfir 60 talsins. Flestir starfa við heilbrigðis- og félagsþjónustu, en þar vantar einnig fólk (Auðunn Steinn Sigurðsson, viðtal 27. desember 2006). Einnig starfa margir við verslun og viðgerðarþjónustu og einnig í fræðslustarfsemi, stjórnsýslu og viðskiptaþjónustu. Það er nánast ekkert atvinnuleysi í sýslunni og víða vantar mannskap. 

1.1.19.2 Áþreifanlegar auðlindir

Í Austur-Húnavatnssýslu er mikið landrými, víðátta og landgæði. Jörðin er frjósöm og hentar vel til landbúnaðar. Veðurfar er milt og nánast hvergi hætta á náttúruhamförum eins og flóðum og skriðuföllum. Náttúrufegurð, sögustaðir og miklir möguleikar til sportveiði (á landi, í ám, vötnum og hafi) gera sýsluna að ákjósanlegu svæði fyrir ferðamennsku. 
Landverð og fasteignaverð hefur verið mun lægra í Austur-Húnavatnssýslu en víða annarsstaðar, þó töluvert miklar hækkanir hafi orðið á húsnæðisverði á undanförnum tveimur árum. 

En samt sem áður núna síðustu tvö árin hefur húsnæðisverð á Blönduósi verið að hækka umtalsvert mikið ... Það hefur verið síðustu tvö árin örugglega svona 20% hækkun á verði á húsnæði á Blönduósi og þó nokkur hreyfing.
(Stefán Ólafsson, munnleg heimild, 22. desember 2006). 

Gnægð vatns er á svæðinu og gjöful veiðivötn og ár. Blanda hefur verið virkjuð og er raforkuframleiðsla í Blönduvirkjun. Í samningum um virkjun Blöndu á sínum tíma var ekki samið um nýtingu orkunnar heima í héraði. 
Stutt er á fiskimiðin og staða Skagastrandar sem útgerðarbæjar sterk þess vegna. Mikið hefur verið um trillukarla undanfarin ár sem landa á Skagaströnd og þar er rekinn sterkur fiskmarkaður. Auk þess er togaraútgerð frá Skagaströnd þó að útgerðin sé ekki lengur á staðnum, en Fisk Seafood á Sauðárkróki keypti Skagstrending og hefur sameinað fyrirtækin með aðsetur á Sauðárkróki. 
Sýslan er landfræðilega vel staðsett nánast miðja vegu milli stærstu innlendu markaðssvæðanna, Höfuðborgarsvæðisins og Eyjafjarðarsvæðisins. Reyndar nefndu flestir viðmælendur staðsetningu sýslunnar sem einn mesta styrk svæðisins. Um 2,5 klst. akstur er til Reykjavíkur og 1,5 klst. tekur að fara til Akureyrar. Mikil trukkaumferð er á þjóðveginum og auðvelt um flutninga. 
...það er ekkert vandamál að flytja vöru á markað héðan. Það er ekki meira vandamál en að flytja vöru frá Hellu eða Hvolsvelli, SS vörurnar, til Reykjavíkur. Einhver klukkutími til eða frá í keyrslu skiptir bara engu máli.
(Steindór Haraldsson, munnleg heimild, 27. desember 2006). 
Eins og kunnugt er hafa sjóflutningar verið lagðir af en endurkoma þeirra myndi gjörbreyta aðstöðu margra fyrirtækja, til dæmis Sero á Skagaströnd. (Steindór Haraldsson, munnleg heimild, 27. desember 2006). 
1.1.19.3 Þekkingarverðmæti

Í Austur-Húnavatnssýslu eru reknir leikskólar og grunnskólar. Enginn framhaldsskóli er á svæðinu og ekki heldur æðri menntastofnanir. Skólamál eru viðkvæmt umræðuefni í héraðinu og eru skoðanir skiptar um fjölda grunnskóla og einnig um það hvort koma eigi á fót framhaldsskóla í héraðinu. Unga fólkið sem fer í framhaldsnám þarf að sækja skóla út fyrir héraðið og fáir koma til baka. Börnin fara einna helst norður til Akureyrar eða suður til Reykjavíkur í framhaldsskóla, eða yfir á Sauðárkrók. Nálægasti framhaldsskólinn er Fjölbrautaskóli Norðurlands vestra á Sauðárkróki og hefur tilkoma Þverárfjallsvegar auðveldað ungum Húnvetningum skólasókn þangað. 
Í umræðu um þekkingarumhverfi er gagnlegt að skoða fjölda nemenda á háskólastigi með lögheimili í Austur-Húnavatnssýslu í samhengi við þróun íbúafjölda á sama tíma. Mynd 16 sýnir þessa þróun.

Mynd 16. Fjöldi nemenda í háskóla með lögheimili í A-Hún. á árunum 2001-2005. 
(Hagstofa Íslands, e.d.a; sjá viðauka 2). 
Háskólanemendum í Austur-Húnavatnssýslu hefur ekki fækkað til jafns við fækkun fólks í sýslunni, heldur stendur fjöldinn hlutfallslega nokkuð í stað undanfarin ár, eftir góða fjölgun milli áranna 2001 og 2002. Árið 2005 voru 3,1% íbúa með lögheimili í sýslunni í háskólanámi. Sambærilegt hlutfall á Norðurlandi vestra var 3,9% á meðan hlutfall háskólanema af mannfjöldanum á landinu öllu var 6,3% árið 2005. Háskólamenntaðir í Austur-Húnavatnssýslu eru því hlutfallslega langtum færri en á landsvísu. 
Það eru fá fyrirtæki í sýslunni sem byggja á sérstakri eða einstakri þekkingu og hugviti, en þau sem það gera hafa yfirleitt náð góðum árangri. Sem dæmi má nefna Léttitækni og Ísgel á Blönduósi og líftæknifyrirtækið Sero á Skagaströnd sem enn er í þróunarfasa og framleiðsla ekki komin á fullan skrið. 

Sero vinnur í nánu samstarfi við aðila utan svæðis og utan lands að sinni vöruþróun og skortir tilfinnanlega að hafa aðgang að mikið menntuðu og sérhæfðu vinnuafli. (Steindór Haraldsson, munnleg heimild, 27. desember 2006). Atvinnulífið á svæðinu byggir, auk sérþekkingar í landbúnaði, að mestu leyti á iðnmenntuðu fólki og verkafólki, auk sérhæfðs starfsfólk í opinberri þjónustu, s.s. í heilsugæslu og skólum. 
1.1.19.4 Fjármagn

Í fjármálaumhverfi þar sem markaðurinn ræður leiðir það að sjálfu sér að virkni markaðssvæða ræður þeim kjörum sem í boði eru á hverjum stað. Svo er einnig hér. Þannig gjalda fólk og fyrirtæki í Austur-Húnavatnssýslu þess að svæðið er ekki ýkja markaðsvænt og njóta því mögulega ekki sömu kjara og bjóðast á virkari markaðssvæðum. ,,Það fer ekki vel í fólk þegar verið er að skipta svæðum upp eins og verið er að gera í bankageiranum. ... Aðallega er það í veðhæfni eigna.” (Auðunn Steinn Sigurðsson, munnleg heimild, 27. desember 2006) Aðgangur að fjármagni er því ekki eins og greiður og hann getur verið á öðrum stöðum og ætla má að fjármagnskostnaður geti því verið öllu meiri. 
Frjálst flæði fjármagns og alþjóðavæðing hefur samt sem áður breytt þessari aðstöðu að einhverju leyti og hefur aukið val fólks og fyrirtækja á þjónustuaðilum. Við erum ekki lengur bundin við þá bankaþjónustu sem er á staðnum, heldur er auðvelt að eiga bankaviðskipti í gengum internetið og önnur fjarskipti. 

1.1.19.5 Innra skipulag

Í sýslunni þykir gott að búa og fram kemur í viðtölum almenn ánægja með þá grunnþjónustu sem er til staðar. Heilsugæsla og íbúðir fyrir eldri borgara eru bæði á Blönduósi og Skagaströnd og sjúkradeild og dvalardeild er á Blönduósi. Þá reka sveitarfélögin saman í byggðasamlagi Félagsþjónustu A-Hún. sem einnig er almenn ánægja með. Leikskólar eru á Blönduósi og Skagaströnd og grunnskólar á Blönduósi, Skagaströnd og Húnavöllum. Skólarnir eru yfirleitt ágætlega mannaðir og réttindakennarar í flestum stöðum. Enginn framhaldsskóli er í héraðinu og kemur sú staða nokkru róti á fjölskyldufólk þegar börnin fara í framhaldsskóla. Nægt framboð er á íbúðarhúsnæði. Bókasöfn eru starfandi víða um sýsluna og aðrar menningarstofnanir eru einnig í sýslunni. Opnað hefur verið Hafíssetur á Blönduósi og þá hefur Heimilisiðnaðarsafninu verið sköpuð viðeigandi umgjörð með nýlegri byggingu. Safnið er orðið rótgróin stofnun á Blönduósi og er viðurkennt sem algjörlega einstakt textílsafn. 

Heimilisiðnaðarsafnið er stofnun sem á að sinna fræðslu og rannsóknum og er sá þáttur að verða mjög sterkur innan safnageirans um allt land og mikil áhersla lögð á að innan safna fari fram rannsóknir, fræðastarf og fræðsla. Heimilisiðnaðar​safnið opnar nýjar sýningar á vorin og þá fjölmenna heimamenn í safnið, en það er orðið hluti af menningarlífi svæðisins og nýtur velvilja héraðsbúa. 
Við eigum ekki kost á því hér að það sé oft verið að opna sýningar. Fólk er farið að læra inn á þetta. Þetta er ákveðin athöfn sem á sér stað á hverju einasta vori og því finnst bara gaman að koma. Þetta er hluti af menningarlífi svæðisins. 
(Elín Sigurðardóttir, munnleg heimild, 28. desember 2006). 
Samgöngur út úr sýslunni eru ágætar á landi, en þjóðvegur 1 liggur í gegnum sýsluna. Milli Skagastrandar og Blönduóss er bundið slitlag á vegi, en flestir aðrir tengi- og stoðvegir í sýslunni eru misjafnlega slæmir malarvegir. Sérleyfishafar koma við á Blönduósi í ferðum sínum og flutningar með vörur eru tíðir landleiðina. Pósthús eru starfrækt og póstur og blöð koma daglega. Landpóstur keyrir í sveitirnar nokkrum sinnum í viku. Ekkert áætlunarflug er til og frá sýslunni, en á Blönduósi er til staðar flugvöllur og þjónustubygging. 

Þá eru starfandi áhugaleikfélög og íþróttafélög svo nokkuð sé nefnt og ágæt íþróttaaðstaða er til staðar á Húnavöllum, Blönduósi og Skagaströnd. Á Skagaströnd og Húnavöllum eru útisundlaugar. Þá hefur nú í ársbyrjun 2007 verið ákveðið að ráðast í byggingu útisundlaugar með tilheyrandi pottum, vaðlaug og rennibraut á Blönduósi. 

Grundvallar framleiðsluþættir eins og þeim er lýst í kafla 2.3.1 eru til staðar í Austur-Húnavatnssýslu. Náttúruauðlindir eru í formi landrýmis, náttúrufegurðar, veiðistaða og söguslóða. Loftslag er gott, loftið hreint og veður mild. Sýslan er landfræðilega vel staðsett og vinnuafl á svæðinu er að megninu til verkafólk, verk- og iðnmenntað fólk og þjálfað starfsfólk, auk sérmenntaðs fólks í heilbrigðis- og fræðsluþjónustu. Lánsfjármagn er sá hluti grundvallar framleiðsluþátta sem erfiðast gæti verið að útvega vegna tiltölulega lágrar veðhæfni eigna, ef ekki eru aðrar tryggingar. Grundvallar framleiðsluþættir eru mikilvægir til dæmis á landbúnaðarsvæðum og við ferðaþjónustu. 
Þróaðir framleiðsluþættir eru mikilvægastir til að ná samkeppnisyfirburðum, einkum ef um er að ræða sérstakar vörur og sérstaka framleiðslutækni. Til staðar í héraðinu er fjarskiptatækni og fjarskipta- og gagnaflutningsnet, en hámenntað starfsfólk er ekki á atvinnumarkaðinum í Austur-Húnavatnssýslu. Rannsóknarstofnanir og háskólar í þróuðum fræðigreinum eru ekki heldur í grenndinni og skortir þessa þróuðu framleiðsluþætti sárlega til þróunar á atvinnulífi í sýslunni. Hólaskóli – Háskólinn á Hólum er í nágrannahéraðinu Skagafirði. Sérgreinar Hólaskóla eru ferðamál, fiskeldi og hrossarækt. Aðilar sem koma til með að byggja upp ferðaþjónustu í Austur-Húnavatnssýslu geta nýtt sér nálægð og samstarf við Hólaskóla, en rannsóknir á öðrum fræðasviðum eru ekki nálægar sýslunni, nema leitað sé til Háskólans á Akureyri. Í kjördæminu er annar háskóli, Háskólinn á Bifröst, en hann sérhæfir sig í stjórnun, viðskiptum og lögfræði. 
Þau framleiðslu- og iðnfyrirtæki í héraðinu sem framleiða sérstaka vöru og njóta velgengni hafa yfir að ráða þeirri þekkingu og hæfni sem nauðsynleg er til að tryggja starfsemina. Fyrirtækin væru ekki samkeppnishæf á ytri mörkuðum án þeirra framleiðsluþátta.
1.1.20 Eftirspurnarskilyrði
Heimamarkaður í Austur-Húnavatnssýslu er lítill fyrir flesta starfsemi, þar sem íbúafjöldinn er aðeins tæplega tvöþúsund manns. Markaðurinn er mikilvægastur fyrir verslun og þjónustustarfsemi sem þjónar einstaklingum. Austur-húnvetnskir neytendur virðast hvorki gera meiri né minni kröfur en aðrir Íslendingar til verslunar og þjónustu. 
Það er alveg eins í bankageiranum eins og bara í verslun og öðru að fólk vill fá sína þjónustu á staðnum. Það er alveg þokkalega kröfuhart að fá kjör á sömu nótum og þau bjóðast í Reykjavík og á Reykjavíkursvæðinu. 

(Auðunn Steinn Sigurðsson, munnleg heimild, 27. desember 2006). 
Verslun hefur í auknum mæli flust frá svæðinu, enda er ekki lágvöruverðsverslun í héraðinu og starfandi dagvöruverslun (Samkaup), bæði á Blönduósi og Skagaströnd, er ekki samfélagslegt félag eins og Kaupfélagið var. 

Í auknum mæli þarf einnig að sækja sérhæfðari vöru og þjónustu út fyrir héraðið og þá fer fólk gjarnan til Akureyrar. 

Verslun hefur svolítið flust frá okkur. Það er orðið miklu betra að fara og þess vegna getur maður farið einu sinni í mánuði kannski og ég veit að það eru margir sem að gera það. Þá fara menn í leiðinni í innkaup, í ódýr innkaup þar. Þessi þjónusta flyst í raun og veru frá okkur hér. Þetta þykir mjög hagkvæmt og fólk kaupir mikið og til langs tíma.
(Tryggvi Jónsson, munnleg heimild, 27. desember 2006).
Eftir sem áður kaupir fólk þjónustu iðnaðarmanna heima í héraði, til dæmis smíðar, pípulagningar og vélaviðgerðir. 

Framleiðslufyrirtæki og iðnfyrirtæki í sýslunni selja langstærstan hluta framleiðslu sinnar og þjónustu utan héraðs eða utan lands og geta lítið nýtt sér heimamarkaðinn fyrir sölu eða vöruþróun, þar sem eftirspurn eftir þeirra vörum og þjónustu er þar afar lítil. 
Það er jafnvel frekar að fyrirtækin líti á það sem samfélagslega skyldu sína að bjóða upp á ákveðnar vörur og þjónustu heima í héraði. (Sigurður Jóhannesson, munnleg heimild, 27. desember, 2006). 
1.1.21 Skyld atvinnustarfsemi og stuðningsgreinar
Þau tækifæri sem liggja í samvinnu skyldrar atvinnustarfsemi og stuðningsgreinum í Austur-Húnavatnssýslu liggja eins og er líklega fyrst og fremst í tengslum við frumframleiðslugreinarnar, landbúnað og sjávarútveg. 

Afurðastöðvarnar eru eðlilega háðar framleiðendunum og MS á Blönduósi kaupir mjólk af bændum í Húnaþingi. 
SAH afurðir ehf. var af flestum viðmælendum talið eitt öflugasta og allra mikilvægasta fyrirtækið í héraðinu. Þó félaginu sé það vissulega nauðsynlegt til vaxtar og hagræðingar að sækja sér aukin viðskipti út fyrir héraðið er samt sem áður tæplega helmingur af slátruðu sauðfé hjá félaginu úr héraðinu og einnig meirihlutinn af nautgripum sem slátrað er í sláturhúsi félagsins (Sigurður Jóhannesson, munnleg heimild, 27. desember 2006). Bændur geta þess vegna líka aukið framleiðslu sína umtalsvert án þess að þurfa að flytja sláturgripi sína langan veg til slátrunar. Nálægð og nánari samvinna gæti líka leitt til aukinnar samvinnu til dæmis hvað varðar aðgang að sláturdýrum með litlum fyrirvara, eða að gripir séu jafnvel sérstaklega ræktaðir og aldir til slátrunar á ákveðnum árstíðum sem markaðurinn krefst. Þannig gætu þessar greinar nýtt sér hraða, hagkvæmni og forgang til að skapa sér saman samkeppnisyfirburði sem ná má með náinni samvinnu milli birgja og iðnaðarins. 
Útgerðin og fiskvinnslan vinna saman á Skagaströnd. Fyrirtæki eins og líftæknifyrirtækið Sero sem vinnur sína framleiðsluvöru úr fiskafurðum getur átt samstarf við aðila á staðnum um ákveðnar vörur til framleiðslunnar, en eins og er kaupir fyrirtækið hráefni sín þar sem best gefst á opnum markaði. 
Á Skagaströnd hefur einnig verið komið á fót klasa í þjónustu við sjávarútveginn þar sem aðilar í bátaviðgerðum og bátasmíði eiga samstarf um starfsemi sína og hyggjast kanna grundvöll fyrir öflugri og útvíkkaðri starfsemi. 

Margir aðilar í héraðinu byggja starfsemi sína mikið á samvinnu og sem dæmi má nefna aðila í byggingariðnaði og rafvirkja sem bjóða saman í verk og afla sér verkefna þannig, innan og utan héraðs. 

1.1.22 Stefna fyrirtækja, uppbygging og samkeppni
Mörg fyrirtæki í sýslunni eiga það sameiginlegt að hafa byrjað sem starfsemi einyrkja, eða sem samvinnuverkefni fárra aðila. Þau sem vel hafa gengið hafa því undið upp á starfsemi sína og er stjórnað af stofnendum sem gjarnan eru fagmenn í viðkomandi starfsgrein eða hugvitsmennirnir á bakvið velgengni fyrirtækisins. Mörg lítil fyrirtæki starfa á svæðinu og mikið er um einyrkja í iðngreinum og þjónustugreinum. Samkeppni er ekki sérlega mikil innan svæðis þar sem ekki eru margir að berjast á þessum litla markaði í sömu greinum. Menn reyna frekar að sækja sér verkefni út fyrir héraðið. Einnig eru mörg fyrirtækjanna eingöngu að selja vörur og þjónustu út fyrir héraðið og eru því ekki að keppa á heimamarkaði. Það kom fram í samtölum við viðmælendur að stjórnunarþekkingu og markaðskunnáttu kunni að skorta í fyrirtækjunum og menn þori ekki að stíga ný skref í útrás af svæðinu. Það vanti mannskap og peninga inn á svæðið og það vanti stjórnendur, bæði í sveitarstjórnir og stjórnir fyrirtækja. Á það má benda í þessu sambandi að vaxtarsamningar, sem fjallað er um í kafla 5.3.2, eru m.a. settir fram til að skapa farveg fyrir ráðgjöf, samvinnu og sameinaða krafta til að takast á við þessi mál og því er mikilvægt að virkja atvinnulífið til þátttöku í Vaxtarsamningi Norðurlands vestra.
1.1.23 Tækifæri

Mikil vitundarvakning á sér stað um þessar mundir hér á landi og í heiminum öllum hvað varðar umhverfismál. Þá er einnig sveifla í lýðfræðilegu umhverfi hvað varðar vitund um hollustu og hrein matvæli. Þessi tækifæri í ytra umhverfi eru klárlega tækifæri fyrir Austur-Húnavatnssýslu. Sveitarstjórnir þurfa að taka sig á, móta sameiginlega stefnu í umhverfismálum og framfylgja henni skipulega. Sorpmál og endurvinnslu þarf að skipuleggja frá grunni. Fram hefur komið að hreinsunarstöð fyrir frárennsli á Blönduósi hefur orðið bænum lyftistöng, bætt samkeppnisumhverfi fyrirtækjanna og laðað ný inn á svæðið. 

Þessa fjárfestingu má nýta betur til að laða að ný fyrirtæki og kom bæjarstjórinn á Blönduósi inn á þann möguleika í viðtali. (Jóna Fanney Friðriksdóttir, munnleg heimild, 28. desember 2006). 

Fyrir matvælahéraðið Austur-Húnavatnssýslu liggja miklir möguleikar í aukinni eftirspurn eftir hreinum og heilbrigðum matvælum. Lífræn framleiðsla í landbúnaði er ekki útbreidd eða stór grein hér á landi og gætu bændur sem áhuga hafa unnið að því að framleiða lífræna vöru fyrir stækkandi markað. 
Hvað varðar ferðaþjónustu, þá fjölgar stöðugt ferðamönnum sem sækja landið heim og það liggja klárlega miklir möguleikar fyrir Austur-Húnavatnssýslu í því að byggja upp ferðaþjónustu, menningartengda og afþreyingu, í héraðinu og laða að ferðamenn til að koma og dvelja á svæðinu. 

Tækniframfarir og möguleikar vegna aukinnar notkunar fjarskipta og nýrrar tækni í menntamálum eru einnig tækifæri fyrir sýsluna. Með því móti opnast nýir möguleikar sem vert er að skoða, til dæmis í sambandi við framhaldsskólamál og mögulegt samstarf við aðila utan héraðs. 

1.1.24 Stjórnvöld
Það var mat nokkurra viðmælenda að stefnumörkun stjórnvalda í byggðamálum væri einn sterkasti áhrifaþátturinn á samkeppnishæfni svæðisins og má það til sanns vegar færa. Vitaskuld skiptir gríðarlegu máli hvort byggðastefnan felur í sér að fjármagn kemur inn á svæðið, eða aðgangur barna að framhaldsmenntun verður bættur. Mest áríðandi er líklega að vita hvaða stefnu á að taka svo hægt sé að vinna út frá þeirri stöðu sem þá verður uppi. 
Fram kom í viðtölum að menn töldu að til greina gæti komið að laga stöðu landsbyggðarinnar í gegnum skattkerfið og væri það ekki ósanngjarnt ef bara væri horft til þess að landsbyggðin nýtur ekki allrar þjónustu ríkisins til jafns við höfuðborgarsvæðið, til dæmis hvað varðar menntamál. 

Ákvarðanir stjórnvalda um til dæmis virkjanir og stóriðju hafa líka afgerandi áhrif á samkeppnishæfni svæða. Þá getur til dæmis ákvörðun um að hefja hvalveiðar að nýju óneitanlega haft neikvæð áhrif á ferðamannaiðnað og matvælaframleiðslusvæði, ef neytendur og ferðamenn bregðast við með því að sniðganga Ísland og íslenskar vörur. 
Nú hefur verið farið í gegnum alla þætti Demantslíkans Porters og umhverfi og aðstæður í Austur-Húnavatnssýslu skoðað. Í næsta kafla verður vikið að viðhorfum og öðrum þáttum sem áhrif hafa á stöðu Austur-Húnavatnssýslu.
Aðrir áhrifaþættir – viðhorf og væntingar
Fram hefur komið að væntingar geta haft áhrif á samkeppnishæfni og framtíðarhorfur svæða og vonleysi getur dregið úr frumkvæði og nýsköpun á landsvæðum. Í kaflanum sem hér fer á eftir verður leitað svara við annarri rannsóknarspurningunni um viðhorf héraðsbúa til stöðu og styrkleika svæðisins. Til að svara þriðju og síðustu rannsóknarspurningunni verða væntingar viðmælenda til Vaxtarsamnings Norðurlands vestra dregnar fram og ræddar, auk þess sem tilgangur vaxtarsamninganna er lauslega skýrður.  
1.1.25 Viðhorf héraðsbúa – staða og styrkur Austur-Húnavatnssýslu
Í viðtölunum við viðmælendur í héraði var leitast við að ná fram viðhorfi þeirra til stöðu Austur-Húnavatnssýslu og helsta styrks svæðisins, sem og veikleika þess. 
Spurt var: 

1. Hvernig metur þú stöðu A-Hún. og hvar finnst þér að helst þurfi að taka á?

2. Hvað metur þú helsta styrk A-Hún.?

Eitt var það atriði í samfélagsgerð Austur-Húnavatnssýslu sem allir viðmælendur mínir voru sammála um að væri í raun Akkilesarhæll héraðsins; en það er ónóg samstaða og rígur milli sveitarfélaga. Þegar spurt var um stöðu sýslunnar og hvar helst þyrfti að taka á voru sameiningarmál oftast nefnd fyrst til sögunnar. 

Allir viðmælendur, utan einn, voru hlynntir sameiningu allra sveitarfélaganna í sýslunni og sumum fannst rétt að ganga lengra og sameinast út fyrir sýslumörk. 

Tryggvi Jónsson skar sig úr hópi viðmælenda hvað varðar sameiningu sveitarfélaga og talar hann vafalaust fyrir munn nokkuð stórs hóps héraðsbúa, enda er ekki ýkja langt síðan tillaga um sameiningu sveitarfélaga í sýslunni var felld í kosningum. 
Tryggvi hefur ákveðnar skoðanir á sameiningarmálum:

Ég tel að það sé oftrú á stórum einingum. Það verður þá margt sem missir marks. Ég hef oft verið að tala um þessar endabyggðir, þær verða mjög afskiptar ef við stækkum sveitarfélögin. Þá færast þær bara nær alltaf, þá leggjum við bara meira í eyði. Ég hef alltaf haldið að það sé svolítil viðleitni til þess. Ég held að jaðarbyggðirnar eigi þá meira í vök að verjast. Ég held að það sé betra að hafa meira jafnræði eins og við erum að leggja upp með. Ég hef alltaf haft trú á því, þess vegna fórum við nú í þetta svona. 

(Tryggvi Jónsson, munnleg heimild, 27. desember 2006)
Tryggvi segir einnig að Húnavallaskóli hafi verið stór þáttur í sameiningu sveitahreppanna og að þess vegna sé hann íbúum í Húnavatnshreppi mjög dýrmætur þó það sé vissulega dýrt að reka skólann, en það fer meira en helmingur af öllum tekjum sveitarfélagsins í rekstur hans. Tryggvi segir einnig að það hafi verið mikið stökk fyrir marga að sameina þessi sveitarfélög, en fólk hafi talið þessa sameiningu besta kostinn í stöðunni. 

Sundurlyndið kemur vel fram í því að héraðsráð hefur ekki náð saman í fleiri mánuði og lesa má í fundargerðum héraðsnefndar að þar ríkir ófriður og menn eru ekki sammála um hvernig vinna skuli að sameiginlegum verkefnum. 
Aðrir viðmælendur nefndu sameiningarmálin sem þau mál sem hvað brýnast væri að taka á í Austur-Húnavatnssýslu. Elín Sigurðardóttir (munnleg heimild, 28. desember 2006) segir að héraðsbúar eigi ekki annarra kosta völ en að sameina sveitarfélög og gera stærri einingar, því þróunin sé hröð í umhverfi hnattvæðingar og það þurfi að mynda sterka einingu. Hún segist samt sem áður skilja sjónarmið margra sem ekki vilja sameina sveitarfélög Hún bendir einnig á að í Austur-Húnavatnssýslu hafi margir brugðið búi og kynslóðaskipti í sveitum séu oft mjög erfið. Börnum hafi fækkað og hún er þeirrar skoðunar að verið sé að eyða allt of miklum peningum í grunnskólana, en vissulega sé það sárt að þurfa jafnvel að leggja einn skóla niður. 

En það er ekki aðeins í sveitunum sem andstaða hefur verið við sameiningu og vissulega fleira en skólamál sem þar ráða för. Á Skagaströnd hefur líklega verið hvað eindregnust afstaða gegn sameiningu, en í sameiningarkosningum árið 2005 var tillaga um sameiningu fjögurra sveitarfélaga í Austur-Húnavatnssýslu felld í Höfðahreppi með 91,6% atkvæða (www.felagsmalaraduneyti.is). 

 Viðmælendur höfðu sterkar skoðanir á sameiningarmálum:

Við erum með sveitarstjórnarmenn hérna í tugatali, sem er alltsaman ágætisfólk ég er ekki að lasta það góða fólk sem sinnir þessu af mikilli fórnfýsi og eljusemi. Þeir eru bara allt of margir og sveitarfélögin eru ennþá allt of mörg. Við getum ekkert lifað svona, það liggur ljóst fyrir. Það þarf að sameina þetta svæði í eitt sveitarfélag sem allra, allra fyrst. Meðan við erum eins og við erum í dag þá erum við að sóa peningum. Við erum að rýra okkar samkeppnishæfni því við komum okkur ekki saman um menntun, við komum okkur ekki saman um félagsmál og við komum okkur ekki saman um atvinnuuppbyggingu, við erum að vinna að þessu hér hver í sínu horni og hver höndin upp á móti annarri og á meðan gerist ósköp fátt.

(Sigurður Jóhannesson, munnleg heimild, 27. desember 2006). 

Einnig kom fram hjá viðmælendum að sveitarfélögin hafi ekki burði til annars en að halda í þá þjónustu sem þeim beri að veita, sameiginleg ákvarðanataka taki alltof langan tíma, stjórnsýslan sé þung í vöfum og ótækt sé að menn séu að eyða orku í að rífast um hvar embættismenn og starfsmenn fyrirtækja eigi lögheimili. Hrepparígurinn sé úr sér genginn og þreyttur og núverandi fyrirkomulag geti ekki gengið til lengdar, héraðsbúar verði að beita sér saman að stærri málum fyrir héraðið í heild.

Það er dálítið mikill rígur á milli, því miður. Þó þurfum við að vinna saman og gerum það náttúrlega. Maður heyrir það vel, sérstaklega í gegnum héraðsnefndina hvað það er mikill rígur. 

(Tryggvi Jónsson, munnleg heimild, 27. desember 2006)
Það á að gjörbylta hér öllu stjórnkerfi og fá slagkraft. Ef við höfum ekki slagkraft þá verðum við undir. Það er alveg öruggt.
(Steindór Haraldsson, munnleg heimild, 27. desember 2006). 

Helstu ástæður sem nefndar voru sem fyrirstaða við sameiningu sveitarfélaganna lutu ekki að stjórnsýslu eða skipulagi, heldur fólkinu sjálfu. Það sem einkum var nefnt sem möguleg fyrirstaða var tilfinningalegar ástæður, þrái þeirra sem í sýslunni búa, að fólk sé hrætt við að missa spón úr aski sínum og sjái ekki að það fái spón úr öðrum aski sem er miklu stærri og að fólk sé hrætt við breytingar, enda sé það mannlegt og eðlilegt 

Annað mál kom upp þegar ræddir voru veikleikar héraðsins, en aftur kemur umræðan að menntun og skólamálum, en eins og Sigurður Jóhannesson sagði: ,,Því atvinnulífið nærist ekki nema þekkingin sé til staðar”. (munnleg heimild, 27. desember 2006).Nú voru framhaldsskólamálin tekin fyrir. Halldór Ólafsson hefur ákveðnar skoðanir á þeim málum:
Mér finnst svolítið vera öfugsnúin skilaboðin frá ríkinu. Börnin eru sjálfráða 18 ára en við eigum að senda þau frá okkur 16 ára. Samt er orðið normið í þjóðfélaginu í dag að það fara flestir í framhaldsskóla. Það er ætlast til þess að þú menntir þig. Mér finnst að ríkið ætti að segja: Heyrðu við borgum þessar ferðir [akstur með framhaldsskólabörn til Sauðárkróks] af því að er ekki framhaldsskóli [í heimahéraði]. Það er þeirra vandamál að leysa þetta finnst mér.
(Halldór Ólafsson, munnleg heimild, 27. desember 2006). 

Jóna Fanney sér framhaldsskóla heima í héraði, ekki sem raunhæfan kost í náinni framtíð: 

Ég horfist bara í augu við það að við erum með framhaldsskóla hérna í 30 mín. fjarlægð á Sauðárkróki, með tilkomu bættra samgangna um Þverárfjallsveg. Þannig að ég náttúrlega hefði ekkert á móti framhaldsskóla hérna en ég á ekki von á því að það sé eitthvað sem gerist í náinni framtíð, því að samgöngur eru orðnar það góðar að unga fólkið getur nú komið og farið kvölds og morgna. Þannig að framhaldsskóli, jú jú, það væri náttúrlega alveg frábært en ég held bara að það sé ekki raunhæft. Ég tel að  við eigum að setja orkuna í eitthvað annað því skólinn er bara hérna rétt handan við fjallið. Með tilkomu Þverárfjallsvegar þá er það gerlegt að börnin búi heima og fari daglega á milli.

 (Jóna Fanney Friðriksdóttir, munnleg heimild, 28. desember 2006). 
Í umræðunni um framhaldsskóla bendir Elín Sigurðardóttir á að:
...Það eru ekkert allir sem geta þetta [að fara að heiman í framhaldsskóla 16 ára], ég viðurkenni það alveg. Börn þurfa að hafa fengið dálítið ákveðið uppeldi til þess að standast þessa raun og sjálfsagt er þetta ennþá erfiðara núna heldur en það var, áreitið er svo miklu, miklu meira. Fólk hefur miklu meiri fjármuni og það er meiri misskipting. Sumir hafa miklu meiri fjármuni en aðrir o.s.frv. og þetta skapar mikla spennu.
(Elín Sigurðardóttir, munnleg heimild, 28. desember 2006).

Fleiri leggja fram sína skoðun á skólamálum í sýslunni:
Það er enginn framhaldsskóli. Það gæti til dæmis verið nýtt hlutverk Húnavallaskóla. Að vera framhaldsskóli fyrir Austur-Húnavatnssýslu og kannski að mynda sér einhverskonar sérstöðu líka ... ég er alveg viss um að þarna eru mikil sóknarfæri.
(Stefán Ólafsson, munnleg heimild, 22. desember 2006). 
Og enn er kveðið fastara að orði: 
Þar vantar okkur enn ansi mikið uppá og ég kaupi einfaldlega ekki þau rök að það sé ekki hægt að hafa hér framhaldsskóla eða framhaldsdeild því að það er ekkert sem segir að það sé ekki hægt, annað en þröngsýni okkar sem búum á svæðinu. Ef við nýttum nú eitthvað af þeim peningum í þetta verkefni sem við erum að sólunda í allt of mörg sveitarfélög – þá væri þetta hægt.
(Sigurður Jóhannesson, munnleg heimild, 27. desember 2006). 

Í nýjum Hagvísi Vesturlands veltir Vífill Karlsson (2006) því fyrir sér hvort uppbygging framhaldsskóla á Vesturlandi hvetji ungt fólk til náms strax að loknum grunnskóla. Helstu niðurstöður Vífils eru að þrátt fyrir almennt aukna tilhneigingu ungs fólks á Vesturlandi til að hefja strax framhaldsskólagöngu að loknum grunnskóla, þá séu sterkar vísbendingar fyrir því að nálægð framhaldsskólans á Snæfellsnesi hafi ýtt enn frekar undir þann vilja. Þessar niðurstöður Vífils eru sérstaklega athyglisverðar í ljósi umræðu um framhaldsskóla í Austur-Húnavatnssýslu og eru þess hvetjandi að héraðsbúar skoði alvarlega uppbyggingu framhaldsnáms og leiti gjarnan eftir samstarfi við aðra aðila, t.d við hinn nýja Fjölbrautaskóla Snæfellinga í Grundarfirði líkt og sveitarfélögin á sunnanverðum Vestfjörðum eru að gera um þessar mundir. 

Halldór Ólafsson nefndi skólann í Grundarfirði sérstaklega: 

En ég gæti vel séð fyrir mér hérna einhverja framhaldsdeild, eða einhvern anga af framhaldsskóla hér í Austur-Húnavatnssýsl með svipuðu módeli og er í Grundarfirði.

(Halldór Ólafsson, munnleg heimild, 27. desember 2006). 

Stefna stjórnvalda um byggðamál í landinu var líka rædd sem einn af veikleikum svæðisins, það er að langtímastefna ríkisvaldsins í byggðamálum hafi meiri áhrif á stöðu svæðisins en nokkuð annað. Svæðið frá Ströndum og allt norður til Akureyrar hafi verið afskipt, eins og þessi landshluti hafi bara gleymst. 

Það vanti ekki hugmyndir að framkvæmdum inn á svæðið, heldur vanti fjármagn til framkvæmda og stjórnendur til að fylgja verkefnum eftir og tryggja þeim brautargengi. Það vantar meiri fjölbreytileika í atvinnulífið og fleiri störf fyrir menntað fólk. 
Þegar spurt var um helsta styrk Austur-Húnavatnssýslu var oftast talað um landgæðin, náttúruna, landrými, víðlendi og víðáttu og þá auðlind sem landið er sýslunni. Landið sé mjög gott landbúnaðarhérað og matvælaframleiðsla sé mikill styrkur fyrir svæðið.
Helsti styrkurinn, ég held að hann felist einmitt í náttúrunni og þessum hreinleika sem er hér. Við erum sem betur fer ekki hluti af þessari álumræðu, þó maður vildi gjarnan fá hérna 100-200 manna vinnustað. Þannig að ég held að þegar fram líður, þá munu tækifæri liggja í þessu. ... við sem hér búum gerum okkur ekki alveg grein fyrir þessu. Já, ég held að það sé þessi ósnortna náttúra og matvælaframleiðslan. Við erum náttúrlega sterkt landbúnaðarhérað og höfum alltaf verið.
(Jóna Fanney Friðriksdóttir, munnleg heimild, 28. desember 2006). 
...mér finnst styrkleiki þessa svæðis vera fyrst og fremst landfræðilega séð og mér finnst að hægt sé að horfa á þetta sem einhverskonar framtíðarland. ... þetta svæði hérna [er] alveg einstaklega gott til landbúnaðar. Ef við horfum svo til dalanna þar sem er svo skjólsælt, þarna er hægt að rækta skóg o.s.frv. Og það er bara allt svo auðvelt hvað þetta varðar þegar maður hefur alist upp við það að tína grjót úr túni í hálfan mánuð til að hægt væri að búa til túnbleðil.
(Elín Sigurðardóttir, munnleg heimild, 28. desember 2006).

Viðmælendur álíta einnig að miklir möguleikar liggi í ferðamennsku og þar sé mikið verk óunnið. Þá voru þau flest sammála um að landfræðileg staðsetning héraðsins væri því mikill styrkur, því tiltölulega stutt væri bæði suður til Höfuðborgarsvæðisins og norður á Eyjafjarðarsvæðið. Einnig væri tiltölulega stutt á fiskimiðin og lægi héraðið því líka vel við sjósókn og þjónustu við báta og skip. Einnig kom fram það viðhorf að ekki væri alltaf farsælast að leita að einhverju nýju til að byggja á heldur að hlúa að þeim fyrirtækjum sem fyrir eru og skoða hvar hægt er að bæta í. Helsti styrkurinn sé í raun í því sem er þegar til staðar, í þeirri þekkingu sem þar býr og hægt sé að þróa áfram. 
...ég held að það sé svolítið rangt að vera alltaf að hugsa um eitthvað nýtt, reyna að fá eitthvað nýtt til að koma. Það er náttúrlega mjög gott ef það gerist, það er bara svo sjaldan sem það gengur upp. Ég held að helsti styrkurinn svona atvinnulega séð sé að stjórnendur hver hjá sér hlúi að sínum rekstri og sjái hvar þeir geta bætt við.
(Stefán Ólafsson, munnleg heimild, 22. desember 2006). 
1.1.26 Vaxtarsamningar 
Hugmyndin um klasa hefur á undanförnum misserum verið afar áberandi í umræðunni hér á landi í tengslum við málefni landsbyggðarinnar. Klasar eru taldir vera æskilegt samstarfsform milli aðila sem jafnframt eru í samkeppni innan landshlutakjarna, til sóknar og eflingar atvinnulífs og mannlífs á landsbyggðar​svæðum. Reynsla erlendis af klasasamstarfi, til dæmis á Norðurlöndunum, hefur þótt það jákvæð að nú er áhersla lögð á uppbyggingu klasa hér á landi, sem hluta af byggðastefnu stjórnvalda. Í vaxtarsamningum sem eru í undirbúningi og þegar hafa verið gerðir, er klasahugmyndin ráðandi og áhersla lögð á að stuðla að myndun klasa innan landshlutakjarna í viðleitni til að styrkja sjálfbæran hagvöxt viðkomandi svæðis. Ein helsta fyrirmynd vaxtarsamninganna hérlendis er það starf sem unnið hefur verið í Oulu-svæðinu í Finnlandi, þar sem m.a. er starfandi hátækniklasi með þátttöku fjarskiptarisans Nokia (www.idnadarraduneyti.is). 
Gengið hefur verið frá vaxtarsamningum við nokkur landsvæði og var fyrsti vaxtarsamningurinn gerður fyrir Eyjafjarðarsvæðið um mitt ár 2004. Önnur landsvæði sem gert hafa vaxtarsamninga eru Vestfirðir, Suðurland og Vesturland og nú síðast Austurland í byrjun árs 2007. Lokið hefur verið við undirbúning Vaxtarsamnings Norðurlands vestra og er fyrirhugað að skrifa undir samninginn í byrjun árs 2007.
Nokkuð ber á því, í þeim vaxtarsamningum sem gerðir hafa verið, að verið sé að skilgreina samskonar eða sambærilega klasa sem meiningin er að byggja upp á þessum landsbyggðarsvæðum. Þar eru einkum nefndir til sögunnar Mennta- og rannsóknarklasar, menningar- og ferðaþjónustuklasar, matvælaklasar, heilbrigðisklasar og sjávarútvegsklasar. Vaxtarsamningarnir eru enda keimlíkir og virðast vera nokkuð staðlaðir.
Í vaxtarsamningum almennt er ekki nægjanlega gert í að ýta undir og vinna með sérstöðu hvers svæðis þar sem klasar eru skilgreindir um allt land í sömu greinum. Það þarf kannski ekki að koma á óvart í sjálfu sér vegna einsleitrar atvinnuuppbyggingar á landsbyggðinni. Elvar Knútur Valsson (2006).
Tveir af viðmælendum skýrsluhöfundar voru fulltrúar Austur-Húnavatnssýslu í undirbúningsnefnd Vaxtarsamnings Norðurlands vestra. Það var ekki hægt að skilja annað á máli þeirra en að þau væru ekki hrifin af Vaxtarsamningnum og hvernig hann væri unninn. Þeirra mat var að hugmyndafræðin á bak við Vaxtarsamninginn sé flott á blaði og í skýrslu, en að atvinnulífið sé of lítið inni í áformunum í undirbúningsferlinu. Of mikil áhersla sé á sveitarstjórnir og opinberar stofnanir sem leiði starfið. 
Steindór Haraldsson og Jóna Fanney Friðriksdóttir voru fulltrúar Austur-Húnavatnssýslu í undirbúningsnefnd Vaxtarsamnings Norðurlands vestra. 
Í rannsókn sinni um lykilárangursþætti í klasastarfi kemst Elvar Knútur Valsson (2006) að því að einn af grundvallarþáttunum fyrir árangursríku klasasamstarfi sé einmitt þátttaka atvinnulífsins í starfinu. Því þarf að taka gagnrýni Steindórs og Jónu Fanneyjar alvarlega og skoða hvort nægjanlega vel er að málum staðið áður en haldið er áfram, ef tryggja á farsæla framkvæmd Vaxtarsamnings Norðurlands vestra. 

Steindór álítur (munnleg heimild, 27. desember 2006) að ekki sé grundvöllur fyrir klasastarfsemi á jafn litlum svæðum og landshlutakjarnarnir eru, heldur eigi klasarnir betur við á stærri efnahagssvæðum og í miklu mun stærra viðskiptaumhverfi. 

Steindór sagði af tilefninu:
Þess vegna held ég að það sé hæpið að búta landið niður og taka svæði eins og Norðurland vestra sem lepur dauðann úr skel og halda að þar séu einhver fyrirtæki sem hafa möguleika þó þau starfi saman að gera eitthvað, að það komi einhver sprengikraftur út úr því. Þetta er eins og að halda það að maður sem er einfættur, hann getur auðvitað ekki hlaupið, en tveir menn hafa þó tvo fætur en þeir geta ekki hlaupið heldur ef þeir eru báðir einfættir.
(Steindór Haraldsson, munnleg heimild, 27. desember 2006). 

Jóna Fanney lýsir sínum væntingum til Vaxtarsamningsins:

Þær eru kannski þannig að ég býst kannski ekki við neinum verulegum breytingum, en væntanlega kemur aukið fjármagn  inn á svæðið og það getur vonandi leitt eitthvað af sér hvað frekari vöxt og framgang svæðisins varðar.

 (Jóna Fanney Friðriksdóttir, munnleg heimild, 28. desember 2006) 
Í skýrslunni er talað um að árlega verði varið 40-50 milljónum króna til verkefnisins sem fjármagnað verði af ríki, sveitarfélögum, stofnunum og atvinnulífi. (Vaxtarsamningur Norðurlands vestra, 2006). 
Steindór gefur ekki mikið fyrir það fjármagn sem lagt er í vaxtarsamninginn: 
Í vaxtarsamninginn okkar hérna voru settar 60 milljónir frá hinu opinbera, frá ríkinu. 60 milljónir frá ríkinu í 3-4 ár til þess að endurreisa atvinnulífið í heilum landshluta! Þegar að metnaðurinn er ekki meiri en þessi, þá gerist ekki nokkur skapaður hlutur. Það er enginn metnaður og þingmenn og þeir sem standa vörð um þetta svæði eru bara ónýtir. Það er bara svona, bara ónýtur mannskapur. Það er enginn vilji til þess hjá þeim sem stjórna skútunni, það er ekki fjárhagslega hagkvæmt að þeir telja, það er ekkert hingað að sækja! Menn hafa ekki sýnina til að sjá hvað gerist þegar byggðirnar fara niður. Og að það séu verðmæti að halda landinu í byggð, það eru semsagt ekki verðmæti í þeirra augum lengur. Eða framkvæmdin er þess eðlis að maður lítur svo á að það séu ekki verðmæti lengur. 
(Steindór Haraldsson, munnleg heimild, 27. desember 2006). 

1.1.27 Vaxtarsamningur Norðurlands vestra

Í þessum kafla verður leitast við að svara síðustu rannsóknarspurningunni sem sett var fram, það er hverjar séu væntingar héraðsbúa til Vaxtarsamnings Norðurlands vestra. Einnig eru skoðuð viðhorf þeirra eru til samvinnu á svæðinu. 

Vaxtarsamningur Norðurlands vestra er svipað uppbyggður og aðrir vaxtarsamningar sem gerðir hafa verið. Þeir klasar sem lagt er til að stofnaðir verði á svæðinu eru 1) Mennta- og rannsóknarklasi 2) Menningar- og ferðaþjónustu​klasi 3) Matvælaklasi. Einnig er talað um samstarf heilbrigðis​stofnana og heilsutengda ferðaþjónustu. 
Í viðtölum við viðmælendur í héraði var spurt eftirfarandi spurninga um efnið: 

1. Nú hefur verið lokið við skýrslu til undirbúnings Vaxtarsamnings Norðurlands vestra. Hefur þú kynnt þér skýrsluna? Já/Nei

a. Ertu ánægð/ur með skýrsluna?

b. Ertu ánægð/ur með hlut A-Hún.?

2. Hvaða væntingar hefur þú til Vaxtarsamnings NV fyrir hönd A-Hún.?

3. Værir þú reiðubúinn að vinna að klasaverkefni/samvinnuverkefni fyrir hönd þíns fyrirtækis?

Þegar viðmælendur voru spurðir hvort þeir hefðu kynnt sér útkomna skýrslu til undirbúnings Vaxtarsamningi Norðurlands vestra kom í ljós að aðeins einn þeirra hafði kynnt sér hana lítillega, fyrir náttúrlega utan þau tvö sem unnu að undirbúningi skýrslunnar. Sumir höfðu samt kynnt sér forvinnuna og fáir höfðu mætt á kynningarfund vegna undirbúningsins. 

Það var ekki hægt að merkja að eftirvæntingin væri mikil.
Væntingar viðmælenda til samningsins voru einnig misjafnar og virðist rannsakanda sem fólk hafi ekki mikla trú á því að Vaxtarsamningurinn hafi mikið að segja fyrir svæðið, en vonist samt til að hann muni hrista upp í fólki. Fram kom gagnrýni á að fjármunir sem leggja á í verkefnið séu fyrst og fremst ætlaðir í ráðgjafastörf og ekki sé til fjármagn til að framfylgja tillögum ráðgjafanna. 
...og mér fannst að þarna væri verið að leggja fram töluvert mikla fjármuni sem að ættu fyrst og fremst að fara í ráðgjafastörf. ... Og meðan við höfum ekki meiri fjármuni til að spila úr, að þó ég fái ráðgjafa sem segir að þetta og hitt sé hægt að gera þá er svo erfitt að framfylgja því, svona fljótt á litið. Allt kostar peninga.

(Elín Sigurðardóttir, munnleg heimild, 28. desember 2006).

Halldór benti á að ekki hafi verið búið að sjá hvort vaxtarsamningurinn á Eyjafjarðarsvæðinu hafi skilað því svæði einhverju og lærdómur dreginn af þeirri tilraun, áður en haldið var áfram að gera fleiri samninga. 

Ég held að þetta hafi aðeins skriðið út hjá henni Valgerði [Sverrisdóttur]. Hún var iðnaðarráðherra og þetta átti bara að vera tilraunaverkefni á Eyjafirði. En síðan hefur pólitískur þrýstingur væntanlega orðið til þess að þetta fór á fleiri svæði áður en það var búið að sjá hvort að þetta myndi skila einhverju. Það var ekki búið að klára tilraunina á Eyjafirði áður en að hitt var ákveðið.

(Halldór Ólafsson, munnleg heimild, 27. desember 2006). 

Steindór álítur að óraunhæfar væntingar séu settar fram í Vaxtarsamningnum: 
En þegar settar eru fram tillögur í svona samhengi að einhverju, þá minnir þetta mig á barn sem að sendir óskalista til jólasveinsins. ... Ég meina, hver vill þetta ekki? Hvaða barn vill ekki fá rafmagnsbíl í jólagjöf?

(Steindór Haraldsson, munnleg heimild, 27. desember 2006). 

Athugasemd Halldórs dregur í raun fram viðhorf flestra viðmælenda að mati rannsakanda, en hann sagði: ,,Ég býst ekki við mikilli flugeldasýningu.” (Halldór Ólafsson, munnleg heimild, 27. desember 2006). 

Engu að síður svöruðu allir viðmælendur því til að þeir væru reiðubúnir til að vinna að klasaverkefnum í tengslum við Vaxtarsamninginn, ef áhugi væri fyrir því og ávinningur af því. Það var því ekki annað að merkja en að jákvæðni ríkti í garð verkefnisins þó að menn virtust ekki gera sér miklar væntingar til þess á þessu stigi málsins. 
Undir lok viðtalsins voru viðmælendur spurðir hvort þeir væru bjartsýnir eða svartsýnir um framtíðaruppbyggingu í Austur-Húnavatnssýslu. 

Allir sögðust vera bjartsýnir eða frekar bjartsýnir. Einhverjir hnýttu því við að annars væru þeir farnir. Fram kom að útlitið sé bjartara í landbúnaðinum og fullt sé af tækifærum í umhverfinu sem þurfi að grípa og nota, en héraðsbúar þurfi að sameinast í að hugsa framtíðina upp á nýtt og sjá hvað þeir vilja gera og hvert þeir vilja stefna. 
Í lokin er hvetjandi að draga fram orð Elínar: 
Ég er mjög bjartsýn ... það eru svo miklir möguleikar og eins og ég leyfi mér að segja, við getum horft á þetta sem framtíðarlandið. 
(Elín Sigurðardóttir, munnleg heimild, 28. desember 2006).

Niðurstöður
Í niðurstöðukaflanum verða dregnar saman helstu niðurstöður rannsóknarinnar og rannsóknarspurningum svarað. 
1.2 Núverandi staða – efnahagur, nýsköpun og umhverfismál

Mat á stöðu Austur-Húnavatnssýslu með mælikvörðum á efnahagslega frammi​stöðu og stöðu nýsköpunar, leiðir í ljós að stöðug fólksfækkun hefur verið í Austur-Húnavatnssýslu undanfarin ár og búa nú færri en 2.000 manns í sýslunni. Meðalaldur er 1,3 árum hærri en á landsvísu. Hlutfallslega færra fólk er á barneignaraldri og einnig fækkar í yngstu aldurshópunum. Um 80% atvinnu​þátttaka er í sýslunni og er það lítið eitt undir landsmeðaltali. Flestir starfa í þjónustugreinum. Meðalárstekjur í Austur-Húnavatnssýslu voru 2.740 þúsund árið 2005 og er það mun lægra en landsmeðaltal, en þó töluvert hærra en meðaltekjur á Norðurlandi vestra. Staða nýsköpunar er slök á svæðinu sem meðal annars má merkja á einkaleyfisumsóknum og hlutfallslega fáum nýskráðum fyrirtækjum, auk lítilla nýfjárfestinga á svæðinu. 
Þegar umhverfisvísar eru bornir við landslag í Austur-Húnavatnssýslu kemur í ljós að umhverfismál hafa ekki verið sérstök áherslumál hjá sveitarfélögum og opinberum stofnunum og ekkert sveitarfélag hefur samþykkt Staðardagskrá 21 hjá sér og enginn skóli skartar umhverfismerkinu Grænfánanum. Fyrirtækin virðast leggja aukna áherslu á umhverfismál. Unnið er að skógrækt og uppgræðslu í sveitum og á heiðum, en bændur þurfa einnig að taka sig á í umhverfismálum, t.a.m. við förgun umbúða og efnisnotkun. Flest sveitarfélögin nýta sér að einhverju leyti möguleika rafrænnar stjórnsýslu. 

Samkvæmt þessari stöðugreiningu lítur ekki út fyrir að staða Austur-Húnavatnssýslu sé afar glæsileg, en þar með er ekki öll sagan sögð. Þegar Demantslíkani Porters er beitt á umhverfi og aðstæður í sýslunni eru fleiri þættir dregnir fram sem máli skipta varðandi stöðu og styrk svæðisins og tekið er mið af við mat á samkeppnihæfni þess. 
1.3 Samkeppnishæfni Austur-Húnavatnssýslu metin
Til að svara rannsóknarspurningunni sem lögð var fram í inngangi um samkeppnis​​hæfni Austur-Húnavatnssýslu, verða hér dregnar saman helstu niðurstöður úr demantsgreiningu Porters. 

Grundvallar framleiðsluþættir eru til staðar í Austur-Húnavatnssýslu. Almennt er fólk ánægt með grunnþjónustu í héraðinu. Þó vantar framhaldsskóla á svæðið og því kemst nokkuð rót á fjölskyldufólk þegar börnin ljúka grunnskóla. Fæstir sem fara snúa aftur heim í hérað með menntun í farteskinu sem auðgað getur atvinnu- og mannlíf. Það er héraðinu mikilvægt að treysta samfélag og atvinnulíf með betra aðgengi að framhaldsmenntun. Náttúruauðlindir eru í formi landrýmis, landgæða, náttúrufegurðar, veiðistaða og söguslóða. Loftslag er gott, loftið hreint og veður mild. Sýslan er landfræðilega vel staðsett og vinnuafl á svæðinu er að megninu til verkafólk, verk- og iðnmenntað fólk og þjálfað starfsfólk, auk sérmenntaðs fólks í heilbrigðis- og fræðsluþjónustu. Af starfandi fólki í sýslunni vinna flestir í þjónustugreinum, því næst í iðnaði og fæstir í frumvinnslu. Í mörgum atvinnugreinum er skortur á fólki og einkanlega vantar menntað fólk og fólk með sérfræðiþekkingu. Þó nokkuð er af erlendu fólki í iðnaði og verkamannstörfum. Lánsfjármagn er sá hluti grundvallar framleiðsluþátta sem erfiðast gæti verið að útvega vegna tiltölulega lágrar veðhæfni eigna, ef ekki eru aðrar tryggingar. 
Þróaðir framleiðsluþættir eru ekki jafn aðgengilegir í sýslunni. Til staðar í héraðinu er fjarskiptatækni og fjarskipta- og gagnaflutningsnet, en hámenntað starfsfólk er ekki á atvinnumarkaðinum í Austur-Húnavatnssýslu. Hlutfall háskólanema í héraðinu er mun lægra en landsmeðaltal og menntunarstig í sýslunni því ekki eins hátt og ákjósanlegt væri. Rannsóknarstofnanir og háskólar í þróuðum fræðigreinum eru ekki heldur í grenndinni og skortir þessa þróaðri framleiðsluþætti sárlega til þróunar á atvinnulífi í sýslunni. Aðilar í ferðaþjónustu og landbúnaði í Austur-Húnavatnssýslu geta einkum nýtt sér nálægð og samstarf við Hólaskóla.

Héraðsbúar eiga þó djásn þar sem Heimilisiðnaðarsafnið er og efling fræða- og rannsóknarstarfs þeirrar stofnunar myndi án efa auka hróður héraðsins.
Heimamarkaður í Austur-Húnavatnssýslu er lítill og eftirspurn á heimamarkaði skiptir framleiðslufyrirtækin yfirleitt ekki miklu máli. Markaðurinn er mikilvægastur fyrir verslun og þjónustustarfsemi sem þjónar einstaklingum. 

Tækifæri sem gefast í samvinnu skyldrar atvinnustarfsemi og stuðningsgreinum í Austur-Húnavatnssýslu liggja eins og er líklega fyrst og fremst í tengslum við frumframleiðslugreinarnar, landbúnað og sjávarútveg, auk þess sem iðnfyrirtækin hafa gjarnan samvinnu sín á milli. Fengist fagmenntað fólk á svæðið væri kjörið að leggja aukna áherslu á fullvinnslu afurða, auka með því virði af vörunni og skapa grundvöll fyrir aukið rannsóknar- og þróunarstarf í matvælaframleiðslu á svæðinu. 
Stóraukin vitund og áhersla á umhverfismál hér á landi og á heimsvísu er tækifæri fyrir sýsluna. Sveitarstjórnir, fyrirtæki og einstaklingar geta lagst á eitt um að gera héraðið að fyrirmyndarstað í umhverfismálum, skapa sér með því sérstöðu á landsbyggðinni og auka hæfni sína til að laða að fólk og fyrirtæki. Við uppbyggingu á ferðaþjónustu í héraði er nauðsynlegt að leggja þunga áherslu á umhverfismál. Í matvælaframleiðsluhéraði eins og Austur-Húnavatnssýslu liggja einnig möguleikar vegna aukinnar eftirspunar á hreinum og heilnæmum matvælum. Þar má til dæmis hugsa sér lífræna framleiðslu og einnig þolir héraðið aukna landbúnaðarframleiðslu. Þá liggja tækifæri í nýrri tækni og aukinni notkun fjarskipta í menntakerfinu sem nýta má við mögulega uppbyggingu framhaldsmenntunar í héraði. 
Stefna stjórnvalda í byggðamálum er stærsta einstaka stjórnvaldsaðgerðin sem áhrif hefur á samkeppnishæfni svæðisins. Aðrar ákvarðanir, svo sem um virkjanir, stóriðju og hvalveiðar geta líka haft áhrif á matvælaframleiðslu og ferðaþjónustu ef neytendur og ferðamenn ákveða að hunsa Ísland og íslenskt fyrir vikið. 

Samandregið er það mat rannsakanda að samkeppnishæfni Austur-Húnavatnssýslu felist nú um stundir einkum í möguleikum til landbúnaðar og matvælaframleiðslu sem og uppbyggingu ferðaþjónustu á svæðinu. Allir þessir þættir fela í sér landnýtingu í einhverri mynd og einnig njóta þeir ágætrar staðsetningar sýslunnar og fjarlægðar frá mörkuðum. Að megninu til eru grundvallar framleiðslu​þættir til staðar á svæðinu til að styðja þessa starfsemi. Þróaða framleiðsluþætti skortir til að ná samkeppnisforskoti á öðrum sviðum. Samkeppni á heimamarkaði er lítil og stuðningsgreinar eru slakar eða ekki til staðar í öðrum atvinnugreinum. 

1.4 Staða og styrkur Austur-Húnavatnssýslu 
Allir viðmælendur rannsakanda voru sammála um að sundurlyndi, skortur á samstöðu og rígur milli sveitarfélaga væri allra stærsti veikleiki héraðsins. Í þessu sambandi voru sameiningarmál sveitarfélaga oftast nefnd fyrst til sögunnar, en sjö af átta viðmælendum skýrsluhöfundar voru hlynntir sameiningu allra sveitar​félaganna í sýslunni. Rannsóknin gefur tilefni til að ætla að það séu fyrst og fremst tilfinningalegar ástæður, ótti við breytingar og vantrú á mætti stærðarinnar sem standi í vegi fyrir sameiningu sveitarfélaga á svæðinu.

Einnig var staða menntamála í sýslunni rædd sem veikleiki í samfélagsgerðinni. Fram kemur að grunnskólamálin mætti endurskoða og vöntun á framhaldsskóla sé bagaleg, þar sem senda þarf börn undir sjálfræðisaldri úr umsjá foreldra til náms utan héraðs. Einnig er það atvinnulífinu nauðsynlegt að framhaldsmenntun styðji við það og er ein af forsendum þess að fá fólk inn á svæðið og bæta samkeppnishæfni sýslunnar. Við breytta tækni og aðferðir í kennslu getur verið mögulegt að koma á framhaldsdeild í héraðinu með samstarfi við framhaldsskóla utan héraðs. 

Þá kom það skýrt fram að fjármagn vantar sárlega inn í atvinnulífið á svæðinu og sömuleiðis vantar fólk, sárast skortir menntað fólk. 
Helsti styrkur Austur-Húnavatnssýslu byggir einkum á tvennu. Í fyrsta lagi er helsti styrkur sýslunnar falinn í landinu og víðáttunni og ein helsta auðlind sýslunnar er fólgin í landrými og landgæðum, náttúru, hreinleika og sögustöðum. Landbúnað má efla, matvælaframleiðslu og ferðaþjónustu einnig, en hún er ekki öflug atvinnugrein í sýslunni í dag. Í öðru lagi byggir styrkur svæðisins á landfræðilegri legu þess, en tiltölulega stutt er til stærstu markaðssvæðanna á suðvesturhorninu og á Eyjafjarðarsvæðinu. Einnig er frekar stutt á miðin og því liggur Skagaströnd vel við fiskveiðum og þjónustu við skip og báta. 
1.5 Væntingar til Vaxtarsamnings Norðurlands vestra
Rannsóknin gefur vísbendingar um að héraðsbúar og aðilar í atvinnulífinu geri sér ekki miklar væntingar til Vaxtarsamnings Norðurlands vestra, eða hafi kynnt sér undirbúning samningsins. Fulltrúar sýslunnar í undirbúningsnefnd Vaxtar​samningsins höfðu hvorki trú á samningnum né töldu hugmyndafræðina sem að baki honum liggur henta svæðinu. Einnig kom fram að líklega hefur einum af lykilárangursþáttum vaxtarsamninga ekki verið gefinn nægjanlegur gaumur við undirbúninginn, það er að tryggja þátttöku atvinnulífsins í samstarfinu. 

Jákvæðni virðist samt sem áður ríkja í garð vaxtarsamningsverkefnisins og viðmælendur skýrsluhöfundar úr atvinnulífi sýslunnar lýstu sig reiðubúna að vinna að markmiðum samningsins og taka þátt í klasaverkefnum ef eftir því yrði leitað og talið væri að ávinningur væri af samstarfinu. 

Almenn bjartsýni virðist ríkja gagnvart framtíðaruppbyggingu í Austur-Húnavatnssýslu og tækifærin liggja víða. 
Framtíðarumræða
Eins og fram hefur komið valdi rannsakandi viðmælendur sína úr atvinnulífi í sýslunni með það að markmiði að fá sýn þeirra og viðhorf til stöðu mála í héraði og starfumhverfis fyrirtækjanna. Valdir voru stjórnendur úr öllum atvinnugreina​flokkum og ólíkum starfsgreinum sem og úr stjórnsýslu og menningargeira. Það kom nokkuð á óvart hversu sammála þetta fólk var um veigamikil mál, eins og til dæmis um mikilvægi sameiningar sveitarfélaganna á svæðinu til að treysta undirstöður fyrir atvinnu- og mannlíf og styrkja stöðu og samkeppnishæfni svæðisins. Öll töluðu þau um ósamkomulag og óskilvirkni. Öll vildu þau sjá breytingar til batnaðar. Ekki var annað að skilja en að hægt sé að nýta betur fjármagn og krafta en gert er í dag. 
Hér er við hæfi að rifja upp það sem hagfræðingurinn Michael E. Porter heldur fram, að lífskjör svæða ákvarðist af framleiðni efnahagslífsins og að helsta áskorun svæðis sé að skapa þær aðstæður sem þarf til að gera fyrirtækjum kleift að starfa þannig að þau nái hárri framleiðni og geti viðhaldið vexti hennar.
Það er héraðinu og héraðsbúum afar mikilvægt að stilla saman strengi sína og horfa til framtíðar og leiða hugann að því hvernig staður það vill að Austur-Húnavatnssýsla verði eftir 20-30 ár. Fólkið verður að sameinast um þá framtíðarsýn sem það kýs fyrir sitt hérað. Stefnan þarf að vera skýr og fólkið verður að vinna að henni í sameiningu. Þá óeiningu og deilur sem virðast vera ríkjandi í samskiptum milli sveitarstjórna verður að setja niður.
Hvað vill fólkið? Er það vilji þess að vinna í sameiningu að því að styrkja stöðu svæðisins í heild, efnahag og lífsgæði þar með, eða stendur hugur fólks til þess að halda í horfinu og vonast til þess að ekki dragi mikið meira saman? 

Það er mat skýrsluhöfundar að því verði ekki frestað mikið lengur að efna til virkrar umræðu meðal héraðsbúa um framtíðina og þá stöðu sem er uppi núna; hvað varðar samvinnu og sundurlyndi, hvað varðar stöðu grunnskólanna, hvað varðar framhaldsskólamál, hvað varðar stöðu byggðanna og hvað varðar stöðu atvinnulífsins. Allt eru þetta samhangandi þættir sem verður að ræða í samhengi og taka ákvarðanir um hvernig á að vinna. 
Því fyrr, því betra. 
 Viðauki 1: Spurningarammi fyrir viðtöl
Spurningar
1. Segðu mér frá þér og þínu starfi/fyrirtæki og þínu hlutverki í samfélagi Austur-Húnavatnssýslu.

2. Selur þú vörur/þjónustu þína á heimamarkaði og/eða utan héraðs? Hvaðan eru viðskiptavinir þínir?

a. Skiptir eftirspurn á heimamarkaði þitt fyrirtæki máli?

b. Hvernig metur þú viðskiptavini þína á heimamarkaði – er markaðurinn stór/lítill og eru viðskiptavinirnir kröfuharðir?

3. Hvar eru birgjar þínir og samstarfsaðilar staðsettir? Innan héraðs eða utan?

4. Hvernig metur þú samkeppni í þinni atvinnugrein á svæðinu?

5. Leggur þú sérstaka áherslu á umhverfismál í þínu starfi?

6. Hefur fyrirtæki þitt mótað sér sérstaka stefnu í umhverfismálum?

a. T.d. hvað varðar umgengni við umhverfið og endurvinnslu sorps?

b. Veistu hvaða farvegur er fyrir endurvinnslu hjá sveitarfélaginu?

7. Telur þú að það sé mikilvægt fyrir fyrirtæki að sinna umhverfismálum?

8. Hvernig metur þú stöðu A-Hún. og hvar finnst þér að helst þurfi að taka á?

9. Hvað metur þú helsta styrk A-Hún.?

10. Nú hefur verið lokið við skýrslu til undirbúnings Vaxtarsamnings Norðurlands vestra. Hefur þú kynnt þér skýrsluna? Já/Nei

a. Ertu ánægð/ur með skýrsluna?

b. Ertu ánægð/ur með hlut A-Hún.?

11. Hvaða væntingar hefur þú til Vaxtarsamnings NV fyrir hönd A-Hún.?

12. Værir þú reiðubúin/n að vinna að klasaverkefni/samvinnuverkefni fyrir hönd þíns fyrirtækis?

13. Ertu bjartsýn/n eða svartsýn/n um framtíðaruppbyggingu í A-Hún.?

Óformlegra spjall í lokin um lífið í A-Hún., þjónustu ríkis og sveitarfélaga, skóla, heilsugæslu, félagslíf og fleiri mál. 

Viðauki 2: Hagstofa Íslands

Sérunnin talnagögn vegna Austur-Húnavatnssýslu, send rannsakanda í tölvupósti frá Hagstofu Íslands.

Hagstofa Íslands / Statistics Iceland 
Upplýsingadeild / Information services 
Borgartúni 21a 
IS-150 Reykjavík 
Sími: +354 528 1102 
Fax: +354 528 1098 
svava.gudjonsdottir@hagstofa.is 
Sent 21. desember 2006

Hér eru meðalatvinnutekjur skv. staðgreiðsluskrá í Austur-Húnavatnssýslu allt árið 2005: kr. 2.740.000 - 
Kveðja, 
Svava Guðjónsdóttir 

Sent 21. desember 2006 

Sæl,
hér koma tölur vegna fjölda starfandi, ég fæ vonandi tölurnar um launin á morgun.
 

[image: image14.emf]Fjöldi starfandi skv. staðgreiðsluskrá eftir atvinnugreinum, kyni á Norðurlandi Vestra 2005

Alls  Austur-Húnavatnssýsla

    Alls Karlar Konur Alls Karlar Konur

2005 2005 2005 2005 2005 2005

Alls 4.890 2.620 2.270 1.070 590 490

Frumvinnslugreinar (A-C) Alls 790 580 210 200 150 50

Landbúnaður (A) 560 380 180 150 100 40

Fiskveiðar (B) 230 200 30 50 40 10

Iðngreinar (D-F) Alls 1.260 940 330 320 240 80

Fiskvinnsla (152) 320 180 140 70 50 20

Annar iðnaður (D-E) 530 380 150 170 120 50

Mannvirkjagerð (F) 410 380 40 70 70 0

Þjónustugreinar (G-Q) Alls 2.840 1.100 1.730 560 200 360

Verslun og viðgerðaþjónusta (G) 500 260 250 110 50 60

Hótel- og veitingahúsarekstur (H) 120 30 90 20 0 10

Samgöngur og flutningar (I) 270 180 90 50 30 10

Fasteigna- og viðskiptaþjónusta (J-K) 340 150 190 50 20 20

Opinber stjórnsýsla (L) 310 170 150 50 30 30

Fræðslustarfsemi (M) 340 110 230 70 10 60

Heilbrigðis- og félagsþjónusta (N) 720 100 620 170 20 140

Önnur þjónusta (O-Q) 220 100 120 50 30 30

Allar tölur eru afrúnnaðar á næsta tug.


Kveðja, 
Svava Guðjónsdóttir 

Sent 19. desember 2006

[image: image15.emf]Nemendur í Nemendaskrá Hagstofu Íslands 

á háskólastigi*) eftir sveitarfélögum og ári

logh Sveitarfélag 2001 2002 2003 2004 2005

5600 Austur-Húnavatnssýsla 54 76 72 64 62

5601 Áshreppur 1 1 1 4 1

5602 Sveinsstaðahreppur 2 2 2 3 4

5603 Torfalækjarhreppur 2 1 4 3 3

5604 Blönduóssbær 29 46 32 26 26

5605 Svínavatnshreppur 3 1 5 2 5

5606 Bólstaðarhlíðarhreppur 2 2 4 3 3

5607 Engihlíðarhreppur 1 0 0 0 0

5608 Vindhælishreppur 2 0 0 0 0

5609 Höfðahreppur 12 23 24 23 20

*) Nemendur á háskólastigi teljast þeir sem skráðir eru til náms að loknu framhaldsskólastigi.

Auk náms í hefðbundnum háskólum er því líka um nám á s.k. viðbótar- og/eða millistigi að ræða.

Heimild:

 Hagstofa Íslands desember 2006

Þar af eru nemendur á "viðbótarstigi": 

2001 2002 2003 2004 2005

8 16 11 5 8

Nemendur í hefðbundnu háskólanámi

2001 2002 2003 2004 2005

til B-gráðu, meistara- eða doktorsgr. 46 60 61 59 54


[image: image16.emf]Fjöldi launagreiðenda árið 2005 í Austur Húnavatnssýslu (56XX) eftir deildum atvinnugreina samkvæmt ÍSAT95

DeildKódi DeildHeiti Fjöldi*

01         Landbúnaður og dýraveiðar 141

05         Fiskveiðar 12

15         Matvæla- og drykkjarvöruiðnaður 8

17         Textíliðnaður 3

18         Fataiðnaður; sútun og litun loðskinna 1

20         Trjáiðnaður 2

21         Pappírsiðnaður 1

22         Útgáfustarfsemi og prentiðnaður 1

28         Málmsmíði og viðgerðir 3

31         Framleiðsla og viðgerðir annarra ótalinna rafmagnsvéla og -tækja 1

45         Byggingarstarfsemi og mannvirkjagerð 23

50         Sala, viðhald og viðgerðir á bílum o.fl.; bensínstöðvar 8

51         Umboðs- og heildverslun með annað en bíla og vélhjól 5

52         Smásala á öðru en bílum og vélhjólum; viðgerðir á hlutum til einka- og heimilisnota 2

55         Hótel- og veitingahúsarekstur 6

60         Samgöngur á landi; flutningar eftir leiðslum 6

63         Flutningaþjónusta,  starfsemi ferðaskrifstofa og flutningamiðlun 4

64         Póstur og sími 2

66         Starfsemi vátryggingafélaga og lífeyrissjóða, þó ekki almannatryggingar 1

67         Starfsemi tengd fjármálaþjónustu 1

70         Sala og rekstur fasteigna 2

71         Leiga á vélum- og tækjum án stjórnanda og leiga á hlutum til einka- og heimilisnota 1

72         Tölvur og tölvuþjónusta 2

74         Önnur viðskipti og sérhæfð þjónusta 12

85         Heilbrigðis- og félagsþjónusta 4

90         Skólpveitur, sorphreinsun, hreinsunardeildir og skyld starfsemi 1

92         Tómstunda-, menningar- og íþróttastarfsemi 5

93         Önnur persónuleg þjónustustarfsemi 5

*Einstaklingar sem greiða sjálfum sér eða öðrum laun eru taldir hér með en félagasamtök og stofnanir ríkis og sveitarfélaga eru ekki meðtalin !!


Kveðja, 
Svava Guðjónsdóttir 

